
        
            
                
            
        

    
	Ж. ДАМДИН

	 

	БУУРАЛ АНЧНЫ ТЭМДЭГЛЭЛ

	 

	“БНМАУ-ын Гадаад, Худалдааны Яамны Дэргэдэх гадаадын жуулчдыг үйлчлэх газар (Жуулчин)”, “УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1963 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2026 онд цахим хэлбэрт хөрвүүлэв.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Хүн төрөлхтөн, балар эртний цагаас эхлэн байгалийн эрхшээлийг давж аж төрөн амьдрахын учир ан гөрөө хийх болжээ. Ан гөрөөний ажил хүний амьдралын зайлшгүй чухал хэрэгцээт хоол, хувцас бэлтгэх явдалтай холбогдож, хөдөлмөрийн томхон салбар болон хөгжиж ирсэн юм. 

	Зэрлэг араатан амьтантай хүч тэмцэлдэн тулалдаж мод, чулуун зэвсгээр амь биеэ хамгаалахын хамт идэх, өмсөх зүйлээ олж бэлтгэх зэргээр амьдралын бэрхийг ялан туулж чадах болсон нь байгалийг эзэмших хүний анхны алхмын нэг болж, хөдөлмөрийн шинэ шинэ бүтээл гаргах нөхцөлийг бүрдүүлж өгсөн билээ. 

	Ялангуяа галын хүчийг ан гөрөөнд ашиглаж, өдөр тутмын амьдралд өргөн хэрэглэх болсон явдал хүний бие махбодын хөгжил, нийгмийн дэвшил байдалд чухал нөлөө үзүүлсэн юм. Хүн анх байгалиас гал олж, улмаар өөрсдөө гал гаргах аргыг сүвэгчлээд түүгээр араатан амьтныг айлгаж хөөх, үргээж гангад оруулан агнах, хад асгаас унагааж алах болсноор үл барам амьтны махыг болгож идэх сайн аргад шилжсэн байна. Энэ бол хүний уураг тархи улам боловсрон, оюун ухаан хөгжихөд их дөхөм болсон ажээ. 

	Цаашдаа, хүн төрөлхтөн ажил хөдөлмөрийн багаж зэвсэг, ан гөрөөний дадлага туршлагыг нарийсган хөгжүүлсээр модны уян хатан шинж, юмны хөвчдөх, чавхдах үсрэх харвах ёсыг ухан мэдэж элдэв чавх, хавчаахай, нум сумыг хүртэл үйлдэн чадах болжээ. 

	Нумын зэвийг чулуугаар хийж байснаа больж хүрэл төмөрлөгөөр хийх болсон нь ан гөрөөний ажлыг асар амжилттай болгожээ. Чухам нум сум, хүрэл зэвсгийн ачаар хүн төрөлхтөн ан гөрөөсийг намнах төдийгүй олноор нь барьж тэжээн өсгөж үржүүлэх замаар мал аж ахуйтай болсон байна. 

	Эртний чулуун зэвсгийн үед хад цохио, ханан элгэн хад, агуйд янгир ямаа, аргаль угалз, баавгай, одос, арслан заан морь, буга, хандгай, бөхөн зэрэг амьтдыг агнаж байгааг дүрслэн хадан дээр зургаар буюу бүдэг улаан өнгөөр зурсан зураг энд тэнд өдий төдий байдаг. Манай орны аль ч өнцөг буланд эртний хүмүүсийн ан гөрөөтэй холбоотой хадны зураас олонтоо тохиолддог. Жишээ нь: Би Алтайн нуруугаар аялан явахдаа Гурван цэнхрийн нэг агуйд 100 гаруй метр хүртэл шурган орж үзэхэд түүний зөвхөн ам орчмын хаданд янз бүрийн зураас, амьтны дүрс зураг, түүнийг нум сумаар харваж байгаа хүний зураг байсныг үзсэн. Хадны энэ зураг бол Монгол оронд олон арван мянган жилийн өмнө хүн оршин сууж, ан гөрөө эрхлэн амьдарч байсны гэрч баримт мөн. 

	Ан гөрөөний ажил эртний хүмүүсийн амьдралын гол чухал зүйл нь байснаа, үеийн үед уламжилсаар харин ангит нийгмийн үе болохтой зэрэг дарлан мөлжигч ангийн олз ашиг хуримтлуулах хийгээд зугаа цэнгэлийн хэрэгт ч ашиглагдах болжээ. Тийм ан гөрөөний ажлыг ав хоморго гэж олон нийтийн буюу хэсэг бүлэг хүмүүсийг оролцуулан хийх явдал маш эртнээс үүссэн байна. Энэ нь аажмаар харин цэргийн хээрийн сургуулийн эх үүсвэр болж хувирсан бололтой. Урьд цэргийн ав хоморго хийх явдал их байсан байна. Ан гөрөөний түүхийг ажиглавал, аль ч улс аймгийн дотор олон сайхан баатар зоригт эрс, мэргэн харваач, цэцэн буудагч нарыг бэлтгэн өгсөн байна. 

	Манай оронд оршин амьдарч байсан эртний улсуудын түүхэнд ан гөрөө оролцоогүй ийм үе нэг ч байгаагүй. Эртний улсуудын түүх, эд өлгийн баримт, хүмүүсийн зан суртахуунд үлдэж хоцорсон заншил, үлгэр домог, эртний судлалын материалууд угсаатны зүйн өдий төдий сайхан баримтууд цөм ан гөрөөний түүхийн хуудсыг бидэнд сөхөн нээж өглөө. 

	Хүннү улсын ширмэл ширдэг дээр хандгай, буга, шувуу зэргийг дүрслэн хийсэн, хүрэл зэвсгийн үед холбогдох буга зурсан хөшөө чулуу (түүнийг бугын чулуу гэдэг) хүрлээр элдэв амьтны дүрс гаргасан зураг, янгир ямааны дүрсээр хийсэн тамга зэрэг нь цөм ан гөрөөний холбоотой баримт юм. Монголын нууц товчоонд, эртний монголчуудын ан гөрөө хийж байсан тухай олон баримт бий. Энд зарим баримт дурдвал: анх Тэмүүжинийг (Чингис хааныг Ж. Д.) Монгол аймгийн хаан болгон өргөмжлөхөд Алтан, Хучар, Сача бэх нарын зэрэг сурвалжтан язгууртад:

	 

	«Ороо гөрөөсийг авлах цагт 

	Отож ойртуулж өгье, бид. 

	Ойн гөрөөсийг агнах цагт 

	Олж гаргаж өгье, бид. 

	Хээрийн гөрөөсийг гэтэж авлах цагт 

	Хэвлийг нь нийлтэл шахаж өгье. 

	Гууны гөрөөсийг агнах цагт 

	Гуяыг нь нийлтэл шахаж өгье» 

	 

	гэх зэргээр тангараг тавьж байжээ (Нууц товчоо, 78-р тал).

	Чингис хааныг нэг өдөр дайсны бараа харж явахад нь: 

	 

	«Халтар тэх

	Харайн гүйхэд, эзэн 

	Толбот бор мориороо 

	Довтлон гүйцэж

	Агссан нумаа

	Ангайлган татаж

	Алтан сумаа 

	Алдлан тэлж 

	Алаг тэхийг 

	Атиртал харваж алсан» 

	 

	гэжээ (Нууц товчоо, 104-р тал)

	Бас 1226 оны үес Чингис хааныг Тангадтай байлдахаар мордсон тухай өгүүлсний дотор: «Замын зуур өвөл Ар бухад олон хулан авлахад Чингис хаан толбот бор морийг унаж явав» гэжээ. (Нууц товчоо 263-р тал)

	Б. Я. Владимирцов, Рашид-ад-Дины зохиол, Монголын нууц товчоог тулгуурлан Монгол нутагт байсан олон овог, аймгуудыг ойн иргэн, талын нүүдэлчин гэж хоёр хувааж ойн аймгийг загасчин, анчин байхад, хээр талынх нь нүүдэлчин малчин байсан тул тэдний нийгмийн хөгжлийн хэмжээ өөр өөр байжээ гэж бичжээ. 

	Үүнээс үзэхэд монгол аймгууд, дотроо зарим нь малчин, зарим нь анчин гэх зэргээр хөдөлмөрийн ялгаа хуваарьтай байжээ. Харин энд гарч байгаа малчин, нүүдэлчин аймгууд мал сүргийн ажил эрхлэх болохын өмнө бас загасчин, анчин гэх мэт тийм хөдөлмөрийн салбартай байсан гэдэг нь мэдээжийн хэрэг. Харин ангаас гаралтай, гэрийн тэжээмэл мал бол ан гөрөөнөөс илүү хангалттай зүйлийг хүнд өгөх болсон юм. 

	
Ан гөрөө, түүхийн дараа үеүдэд ер байр сууриа алдаагүй бөгөөд одоо хүртэл манай улсын эдийн засагт багагүй орлого оруулсаар байна. Эдүгээ цагт ан гөрөөний ажил улам өргөн далайцтай болж, байгалийн баялгийг ашиглан, улс, ард түмний хангалуун сайнаар аж төрөн амьдрахад зохих хувь нэмрээ оруулж байна. Элдэв төрлийн ангийн үс, мах зэргийг дотоодын хэрэгцээнд хэрэглэн мөн гадаадад зохих хэмжээгээр гаргаж ард түмний өргөн хэрэгцээний барааг авч байна. 

	Манай нам засгаас тус орны баялаг ан гөрөөг агнах ашиглахад байнга анхаарсаар ирсэн бөгөөд анчны нийгэмлэг байгуулагдаж, бас сайн анчныг урамшуулах болсны дээр, манай ард иргэд, ангийн хууль дүрэм, горим журмыг хатуу дагаж биелүүлдэг юм. 

	Дэлхий дээр өөр газар байдаггүй, ганцхан манай оронд байдаг бөгөөд одоо ихээхэн ховордож байгаа ан амьтныг дархан цаазтай болгож, тэдгээрийн оршигч газрыг дархлах зэрэг арга хэмжээг авсаар ирлээ. Жишээ нь: Их хурлын тэргүүлэгчдийн 1953 оны 5-р сарын 15-ны зарлигаар: Буга, халиу, ондатр, суусар, минж, хүдэр, тахь, хулан, хавтгай (зэрлэг тэмээ), мазаалай (говийн баавгай), цаа гөрөөс, бөхөн, буга согоо, аргаль угалз, янгир, хандгай, илбэнх, хун шувуу, хотон, хойлог ба алтан гургалдай агнахыг бүрмөсөн цаазалжээ. 

	Энэ бол манай орны баялаг сайхан ан гөрөөг хайрлан хамгаалах, цаашид үргэлжлүүлэн өсгөх гэсэн явдал мөн. Нөгөөтээгүүр ан гөрөөний ажил бол, хүний эрүүл мэндэд туйлын чухал зүйл юм. Эрүүл саруул цэвэр агаараар амьсгалан, ан гөрөө хийж, жилийн дөрвөн улирлын аль нэгэнд хөдөө явахад, биеийн эрүүл мэндэд гойд их нөлөө үзүүлдэг юм аа. 

	Анчин хүн ихэвчлэн урт насалсаар ирсэн баримт байна. Ан гөрөө бол хүний бие махбодыг чийрэгжүүлэн сэргэлэн, золбоотой болгож, аливаа хэцүү бэрхшээлийг хатуужилтай даван туулж чаддаг болгоно. «Сайн анчин бол туршлагатай хайгуулч, мэргэн буудагч, хөдөө хээрийн амьдралын бүх бэрхшээлийг хатуужилтай ялан давж чаддаг хүн байдаг юм» гэж К. Е. Ворошилов хэлсэн байдаг. 

	Анчин хүний зориг чадал нь ардын хувьсгал анх мандахад, атаатан дайсны эсрэг ариун дайн хийхэд аргагүй чухал тус нэмэр болсон байна. 

	1920 оны өвөл, гамин цэрэг хойд зүгийг барин зугтааж Хиагт хотыг эзлэн, орон нутгийн ард олныг хэлмэгдүүлж байхад тэднийг устгахаар Түшээт хан аймгийн Эрдэнэ ван Намсрайн хошууны нутаг Сэлэнгийн өмнөд этгээд болох Тойлбын гол, Ерөө гол хоёрт тус тус 30 орчим, нийтдээ 60 шахам шилдэг анчид бөөгнөрөн тал талыг хамгаалах отряд байгуулжээ. Эдний дотор алдарт анчин Вандан, Лутын Дэмбэрэл, Баанийн Очир, Содномдаш, Бавуу мээрэн, Хорло хүнд, Цэдэв занги, Бадай начин, Чүлтэм, Гэрэл, Дугар, Батай начин, Дарам, Дамдин зэрэг цөм тэр үеийн шилдэг сайн анчид оролцсон юм. Эд нар нь харин сүүлдээ бараг тэр зохион байгуулалтаараа шахам Эрдэнэ вангийн хошууны захирагч Бэлэгсайханы уриалгаар ба Хорло хүндийн удирдлагаар тэр үеийн Сүхбаатарын цэрэг буюу түүний арын албаны хүмүүс болон хувирчээ. 

	Түүнчлэн Зөвлөлтийн ард түмний эх орны дайны хүнд өдрүүдэд олон ястан, үндэстний сайн анчин, эрэлхэг партизан, шилдэг хөвгүүд дайсныг газар сайгүй бут цохин устгаж, улаан армид тусалж байсан баримт цөөнгүй бий. 

	Анчин хүн бол ямар ч догшин долгион моринд хавтай сайн, уул хаданд мацан авирах, хад асга, гүн жалга харайлгах, бэрх бэрх өндрүүдээр довтлон давхих зэрэгт гарамгай байдаг юм. 

	Анчин хүний бие чийрэг учир толгой хэдийгээр бууралтан эхлэвч хацар нь ягааран, түүний зүрх хэзээд ой хөвчийн ногоон модны дотор залуугаараа цохилно гэж, анчид өгүүлдэг билээ. 

	Манай шинэ залуу анчдыг анд сургах, тэднийг ангийн ажилд хатуужуулах явдал биеийн тамир спортын нэг чухал хэсэг мөн. Иймд анчдын нийгэмлэг ан гөрөөний талаар маш их сонирхолтой, олон талтай ажлыг зохиож болох байна. 

	Монгол оронд маш эртнээс ан гөрөө үүсэж амьдралын нэг чухал хэсэг болсоор ирсэн нь маргаангүй. Манай уудам сайхан эх орон, ан амьтнаар асар баялаг арвин юм. Гэтэл энэ талаар гарсан ном хэвлэл нэн ховор билээ. 

	Монгол орны олон төрлийн ан амьтдыг Хангайн, Алтайн, Тал хээрийн, Говийн гэж бүдүүвчлэн хувааж, болмоор санагдана. Энэ товхимолд бараг зөвхөн Хангайн бүсийн ан амьтдыг нэрлэж, тэдгээрийн амьдрах шинж төлөв, шивээлэх хоргодох газар, зан чанар, эдийн засгийн ач холбогдол, мөн тэдгээрийг агнах арга барил, авлан явах ёс зарчим, заншил уламжлал, анд хэрэглэх зэр зэвсэг, хувцас хэрэглэл, уналга морь, отог сонгох, олз омог хуваах журам, нөөлөг гал түлэх, анчин хүмүүст тохиолддог элдэв сонин учралууд, алдаж олж явсан туршлага, антай холбоотой домог өгүүлэл зэргийг товч төдийхөн гаргалаа. Миний бие зөвхөн ангийн талаар өөрийн бүдүүвчлэн томьёолсон дөрвөн бүсэд цөмд нь ан хийж явсан билээ. Хангай, Хэнтийн их нурууд, Ховдын Булган гол, Байтаг Богд, Тахийн Шар нуруу, Цэнхэр, Номины говь; Атас Чингисийн нуруу, Сэгсэг цагаан богд, түүнээс зүүн тийш үргэлжилсэн их говиудаар 2—10 удаа хүртэл удаан түргэн хугацаагаар тус тус агнаж явсан юм. 

	Анхандаа амин тэжээлдээ нөхвөр болгохоор агнаж явснаа сүүлийн 20 гаруй жилд эрдэм шинжилгээний судлалд буюу музейн үзмэрт зориулан агнах боллоо. 

	Бидний агнасан ан амьтны дээж болох хэсэг нь Улсын Төв музейн амьтны аймгийн үзмэрийн тасагт хиймэл дүрсээр тавигдсан байна. Цаашдаа, манай улсын төв музей өөрийн орны аль ч нутагт оршдог олон төрлийн ан амьтдын дээжийг даруйхан олж, тус үзмэрийг өргөтгөн баяжуулахын гадна тэдгээр амьтдын нутагшил, тархалт, амьдралыг улам тодорхойлох явдал чухал болж байна. Манай улсад нэрд гарсан хөвчийн сайн сайн анчид урьд цөөнгүй байсан билээ. Харин тэр үеийн анчид цахиур буу буюу, сайндаа бирдаан буу хэрэглэж агнадаг байжээ. Одоо ч гэсэн тэдний хойчийг залгамжилсан сайн сайн анчид олон байна. Дээр үед цахиур буу бүхий анчид байсан бол эдүгээ хурдан буутай явж агнадаг болжээ. Ан агнах зэвсэг хэрэгсэл, анчдын чадвар болон агнуурын олборын чанар хэмжээ эрс дээшилсэн билээ. 

	 

	 

	Энд өгүүлэх Товхон хан гэдэг уул бол Хангайн нурууны зүүн хэсэгт багтсан маш олон төрлийн ан амьтан оршдог алдартай уул юм. Энэ ууланд олон удаа гарч, түүний ан амьтнаар маш баялаг болохыг би үзсэн юм. Түүнийг нутгийн ардууд нэлээд дээр үеэс эхлэн онголон дархалсаар иржээ. Сүүлийн үед Товхон, Товхор, Товхогор гэх зэрэг аль амандаа орсноор нэрлэдэг болсон байна. Гэхдээ «Товхон» гэдэг нэрийг одоо хүртэл нутгийн хуучид, хөгшид хэвээр хэрэглэсээр явна. 

	Чингисийн их өчиг гэдэг номд «Хангайн хан, Алтай хан, Зэлмэн хан, Товхон хан, Хэнтий хан» гэх зэрэг Монгол орны зарим алдар түүхт их уулсыг дурдсан байдаг. Түүнчлэн одоогоос зуу гаруй жилийн урьд зохиогдсон Товхон хан уулын сан тахилгын сударт мөн Товхон хан уул гэж бичсэн байдаг. Энэ бүхнээс үзэхэд Товхон хан уул нэрээрээ явах нь зүйтэй байна. 

	Товхон хан уул бол Сэлэнгэ аймгийн нутаг, Сэлэнгэ мөрний солгой талд Сэлэнгээс 18 километр, Зэлтэрийн сангийн аж ахуйн төвөөс өмнө зүг дөч орчим километрт оорцог, (онцгойдуу) ганцаараа тогтсон битүү модтой товхгор дөрвөлжин хэлбэртэй, тал тал тийшээ найман амтай, ам бүрдээ ундран урссан гол горхинуудтай, урд энгэрээсээ бүхний ундраа болсон, их бага цацан гэдэг үргэлжийн ундармал 2 голтой, энд тэндээ нугачаа, сархиаг огтроо олонтой, янз бүрийн ан оршиход тохиромжтой байц сайхан энгэрүүдтэй, үүгээр түүгээрээ марц долооц ихтэй, эргэн тойрондоо өргөн өргөн хөндий, сайхан хоолойнуудтай, энэ нь тариа тарих, мал бэлчээрлүүлэхэд нэн зохимжтой тийм газар юм. Чухамхүү тамсаг амтат таван идээ дэлгэрэх, үржил шимийн хөрсийг ар өврөөрөө дэлгэн хадгалсан эртнээс алдарт, элдвээр бүрэн ийм гайхамшигт сайхан уул билээ. 

	Товхон хан уул бол далайн түвшнээс 1130 метр өндөрт өргөгдсөн, эргэн тойрноороо 70—80 километр хэртэй ой мод бүхий хүзүүвч хяраар Хангайн нурууны үргэлжлэл болох их нуруудтай залгасан онцгой ганц уул бөгөөд, түүгээрээ дамжин ан амьтны үргэлжийн гүйдэлтэй байдаг юм. Ер нь хэтдээ буга үржүүлэх аж ахуйг байгуулахад чухамхүү аль ч талаар маш тохиромжтой газар мөн тул, Товхон хан ууланд одоогоос эхлэн ан хийх явдлыг бүрмөсөн зогсоож, дархан цаазтай уулын нэг болговол их л сайн санжээ. 

	Зөвлөлтийн Дорно дахь Владивосток хотын орчим их далайн эрэг дээр тийм нэгэн ууланд буга үржүүлэх аж ахуйг 1929 онд өөр ажлаар түүгээр явахын далимаар үзсэн юм. Түүнээс хойш би буга үржүүлэх газрыг тийм оорцог ганц ууланд үргээлгийн аргаар авчирч шивээлүүлэн хашаалж, тэжээн өсгөж болох юм гэгчийг үргэлжид бодсоор ирснээ энэ завшаанд цухас дурдъя. Ингээд намайг бага цагаас минь ямар нэгэн анд дагалдуулан явж анд сургасан агнуурын багш, хөвч хангайд нэр гарсан алдарт сайн анчид болох хуучин Түшээт хан аймгийн Эрдэнэ ван Намсрайн хошуу (Одоогийн Сэлэнгэ аймаг Цагаан нуур сум)-ны Товхон хан уулын баруун сугаар нутаглаж байсан Аюушийн Вандан, Орхон Шаамараар нутаглаж байсан Лутын Дэмбэрэл, Сэлэнгэ голоор нутаглаж байсан Баанийн Очир нар энэ завсар цөм өвгөн буурал насандаа хүрч, үр ач нартаа хүндлэгдэн өргөгдөж явсаар нас эцэс болсныг би энд хүндэтгэн дурсана. Түүнчлэн ганзага нийлж хамт агнаж явсан Ерөө голоор нутагтай манай анхны партизан сайн анчин Цэдэв мэргэн, Товхон хан уулын орчмоор нутагладаг Зэлтэрийн сангийн аж ахуйн ажилчин, анчин Дугарсүрэн, Лүндэн Цэрэндаш, Дагва, жич Адниагийн Лувсандорж нарын зэрэг сайн сайн анчдадаа баяр хүргэн амжилтыг ерөөе. 

	Би ангийн талаар өөрийн нүдээр ажиж биеэрээ тохиолдсон зарим зүйлийг ийнхүү чадан ядан холбож бичлээ. Үүнд, осолдож эндсэн, омтгой ташаа болсныг уучлан үзэж, засамж залруулга өгөхийг уншигч олондоо хүсэн толилуулъя. 

	Ж. ДАМДИН

	 


НЭГ. АН АМЬТНЫ ТУХАЙ ТОДОРХОЙЛОЛТ

	Монгол орны хойд хэсэг болсон олон мянган дөрвөлжин километр газрыг Хангай хөвчийн бүс эзэлнэ.

	Найрт зуны улиралд навч цэцэг алаглан эрээлсэн гүн зузаан ой хөвчид түмэн өнгийн жигүүртэн шувуу хөгжмийн эгшиг адил уянгалан донгодож, хүйтэн булгийн ус шоржигнон урсах нь байгаль ертөнцийн гайхамшигт сайхан үзэсгэлэн билээ. Энэ бүгд нь ариухан агаар цээж дүүрэн амьсгалж, сэтгэл санаа уужим, тэнүүн болоод, урагш тэмүүлэн зүтгэх хүч зоригийг оргилуулж, анчин хүний баяр баясгаланг төрүүлдэг.

	Хангай хөвчийн хайрхан оргилуудаар анчин хүмүүсийн ан хайн явахад урт богино, уран гоолиг, хөгшин залуу, бүдүүн нарийн нарс, хус, хуш, улиас, улиангар, хайлаас, жодоо, хар мод, яргай яшил цэцэг болон үхрийн нүд, самар, нэрс, улаалзгана, гүзээлзгэнэ, тошлой, аньс, долоолгоно, хад зэрэг жимс ногооны зүйл навч нахиа дэвсэн угтана. Цэлгэр сайхан тал, хөндийнүүдэд нь сөд, мэхээр, сонгино, талын цагаан төмс, уулын жууцай, мангир, гоньд, чихэр өвс, ямаахай, уулын шар төмс тэргүүтэй үр шимт амттан ургамал элбэг тохиолдоно. Бас мяралзан урсах их, бага мөрөн, голын цэнгэг усанд олон төрлийн загас жараахай наадан, эрэг хажуу газраар нь бургас хайлс, монос мойл, ширэнгэнэ, чацаргана, үрэл зэрэг жимс амт үнэрээ анхилуулан байна. Мөн хөвч ойгоор нь жамьянмядаг, вансэмбэрүү, цээний ягаан, дамар хунлин, улаан, ягаан дэгд, ганга, агь ганьдгаар, бамбай, арц, сургар зэрэг үнэртэн сайхан цэцэг, мод, эмийн ургамал энд тэнд, нар, хур, агаар гурвыг шүтэн найгаж, нахилзан ганхаж гунхаад, аглуун нандин үнэрээрээ ариулж утан таалах шиг санагдуулдаг. Энэ бол дэлгэр зуны гурван сард, хангай хөвчийн хангалуун гоёмсог баян байгалийн чимэг юм аа.

	Цэвэр хөвөн мэт хөвсгөр цасанд хучигдсан зуун наст өвгөн нарсны ой зүүрмэглэн нойрссон хүйтний улиралд хангайн уулсаар ан хийж явахад өвлийн амьтад цагаан цасан дээр хар толбо болон харагдах бүхнийг анддаггүй сонор соргог байх учир дав даруй ойлон гарч, уул хярыг даван явахдаа номын үсэг мэт тодхон мөр дурайлган үлдээх нь соньхон билээ.

	Манай орны хангай хөвчид жилийн дөрвөн улиралд байнга оршин амьдрагч олон төрлийн ан амьтан байдаг. Үүнд, хандгай, буга, хүрэн баавгай, гахай, бор гөрөөс, шилүүс, хүдэр, хэрэм, чоно, үнэг, зээх, солонго, цагаан үен, булга, суусар, заарт харх, илбэнх, туулай, чандага, шувуунаас хур, сойр, хөтүү, ятуу зэрэг бий. Энэ олон төрлийн ан бол Хэнтий, Төв, Сэлэнгэ, Булган, Хөвсгөл, Завхан, Ховд, Баян-Өлгий, Увс, Архангай, Өвөрхангай, зэрэг аймгуудын өргөн уудам газар нутгийн зөвхөн ой хөвчийн дотор оршин амьдарна.

	Мөнх цаст, ноён шовх, өндөр оргилт Отгон Тэнгэр уул хүйтэн цэвдэг оройгоороо мөнхөн хөх тэнгэр өөд тэмүүлэн тогтсон боловч чийрэг эрэмгий Монголын залуучууд, тамирчид түүний ноён оргилд авиран гарч, мөчит дөрвөн хөлтний мөр нь гараагүй, мөгөөрс нимгэн хоолойтны дуу нь хүрээгүй тэнд, эрх чөлөөт эх орныхоо төрийн далбааг мандуулан намируулж, энх тайвны оргил гэж нэрлэсэн билээ.

	Отгон Тэнгэр уул бол, хангайн нурууны хамгийн өндөр цэг бөгөөд түүнээс зүүн ба зүүн өмнө зүгийг чиглэсэн маш олон уул нурууны салбар хангайн бүсэд багтаж байна.

	Хөвч ойдоо өдий төдий ан гөрөөтэй, хөрс шороо нь давхарлаг бүрдээ өчнөөн, төчнөөн ховор эрдэнийн баялагтай, гүн цэнхэр нуур, мөрөн голдоо зүсэн зүйлийн загас, жараахайтай. Өргөн тэнэгэр хөндийгөөрөө үй түмэн мал сүрэгтэй, ам хоолойгоор нь ардын нэгдэл, сангийн аж ахуй ярайсан хөвч хангайн бүсэд, хөдөлмөрчин монгол хүний олонх нь нягт оршин сууж амьдарсаар иржээ.

	Эндээс эхлэн энэхүү хангай хөвчид орших олон төрлийн ан амьтдыг хамгийн том биетэйгээс нь дэс дараалан хамгийн жижиг биетэйг хүртэл тус бүр дээр нь товч тодорхойлон ярья.

	 

	 

	1. ХАНДГАЙ

	Хандгай бол ихэвчлэн Хангай нуруу ба Хэнтийн уулархаг оронд орших бөгөөд Хэнтий, Хангайн нурууны хамгийн аглаг өндөр, буйд ян хөвчид ганц заримаараа голдуу явна. Энэ амьтан маш ховорхон тул дархан цаазтай билээ.

	Нас гүйцсэн хангал том эр хандгай хүндийн жингээр бусад олон ангийн дотроос хамгийн том хүнд нь болно. Хандгай бол зуны цагт нуур, цөөрөмд байх дуртай, чадвал биеэ далд орохуйц усанд байхыг боддог амьтан юм. Гэхдээ цагаан газарт гарахгүй ууландаа л явна. Харин өвлийн их цас унасан цагт дээшээ огшин байрлаж амьдрах дуртай.

	Хандгай, хус модны навч, торлог, сургар, бусад хатуу нарийн модлог ургамлаар хооллодог бөгөөд, салаа туурайтанд багтана. Жилдээ нэг удаа хавар тугаллана. Нэг буюу заримдаа хоёр ч тугал төрнө. Дөрвөн хөхтэй бөгөөд, тугалаа сүүгээрээ тэжээнэ. Хандгай бие том, бойдоо амьтан тул ямар нэг зүйлийг сайн таньж байж хөдлөн зугтана аа. Жишээ нь хүн түүнийг гэнэт харахын хамт хөдлөхгүй зогсвол, мөн тэр учрыг нь олтлоо хөдлөлгүй зогсдог зантай юм.

	Хандгай алс дээгүүр харж явдаг бөгөөд, ажиг сэжиг авхуулалгүй маш ойрхон дэргэд нь очиж чадвал ажрах ч үгүй байж магад. Хандгайн эрийг манж, эмийг сүндэс, жижгийг тозуул, хүүхдийг нь тугал гэх мэтчилэн нэрлэнэ. Хандгай гэдэг нь ерөнхий нэр мөн.

	Хандгайн арьсыг элдэж хөм хийж болно. Үсээр нь нарийн бийрийн үс хийж болно. Дөрвөн годоор нь ангийн урт түрийтэй хөнгөн маягийн ус үл халдах, хийц бөх гутал хийж өмсөх явдал хангай хөвчийн анчдын дунд нэлээд дэлгэрсэн юм. Хандгайн мах амтаар шилдэг сайнд орно. Ямар ч хоолонд хэрэглэж болно. Харин хандгайн уруул маш сайхан амттай, хонины хэлний адил байдаг бөгөөд урьд хаад ноёдын зоогт буюу ихээхэн дайллагад тэргүүн зэргийн хоол болж оролцдог байсан гэдэг. 

	Хандгай намар сүрхий тарган, ялангуяа 8 дугаар сарын үеэр эр хандгай нь бүр ч тарган байдаг, богино сүүл дээрээ 3―4 хуруу дарам өөхөлсөн ч үзэгддэг билээ. 

	Хандгай эврээ, бугын адил жилдээ нэг солино. 12―1 дүгээр сард хуучин эвэр нь унаж, 3―4 дүгээр сараас эхлэн шинэ нь ургаж 8 дугаар сард гүйцэж, 10―11 дүгээр сард ясжин ирнэ. Эвэр нь бугын эврээс тэс өөр бөгөөд салаа бүхэн нь үргэлжилсэн хавтгай байна. Эврийг нь бугын эвэр шиг тийм өргөн дэлгэр үл хэрэглэнэ. Хандгайн эврийн ясаар сумны болцуу хийдэг юм.

	Хандгай, хар халтар халиун, бор халтар зүстэй, хөлийн хэсэг нь бор саарал байна. Хүзүүндээ хос молцогтой. Эр хандгай омлуур дороо уртавтар зогдор, сэрвээн дээгүүрээ урт үстэй байдаг. Хандгайн биеийн гадаад бүтэц байдлыг ажиглавал, сэрвээ талаараа төвгөр, нуруу хотгор, зоо нуруу нь төвгөр, чихний хойгуур аман хүзүүгээрээ хотгор байна. 

	Хандгай хэдийгээр болхи том биетэй боловч хээрийн амьтан тул үргэж хулжин явахдаа хурдан гэдэг нь мэдээжийн хэрэг. Нэгэнт зугтан хөдөлбөл ойр зуур тогтохгүй бүр алслан одно. 

	Хандгайг агнахад халуун дулааны цагт бол түүний ус цөөрөм нуурт орох замыг тосно. Мөн өвөл бол уулын их биед зэлүүд амны тошин бүхий бургастай газраар мөрийг хайн тосож гөрөөлнө. Хандгайг агнахад 1-д үргээлгээр, 2-т гэтүүрээр, 3-т, зам мөрийг хайн тосох, 4-т өндөрлөгөөс өнгийн, урт амны ус, булаг бургас бүхий газар мярааж агнана. Хандгай бараг ганцхан харах, үзэхийн сайнаар амь биеэ хамгаалж явдаг боловч бас үнэртэх, сонсохдоо ч зүгээр сайн билээ. Хандгай бол урт настай амьтан бөгөөд, хүний дундаж насны хэмжээнээс илүү хэмээн хуучид ярьдаг сан. Үнэндээ ч тийм байж магад: шүд нь унасан маш хөгшин маягийн хандгайг алахад тэр тун ч тэнхлүүн байдаг. 

	Хандгай хэчнээн их цас оровч түүнээс зайлахгүй харин аль их цастай өөд нь дурлана. Ер нь өвөлд уул хөвчийн аль бөглүү зузааныг барин оршино. Энэ үедээ гол төлөв нарийн модоор амьдарна. Хандгай мөн бугын адил марцад орно. (Марц гэдэг нь хужирлаг шороотой эрэглэсэн хэсэг газрын нэр мөн). Хандгай хавар, намрын цагт намаг дор газар байх дуртай. Гэхдээ дан ус цөөрмийг дагана. Ер нь хуучдын хэлэх нь шархадсан хандгайн хойноос хөөх хэрэггүй байдаг. Хэрэв аргагүй хөөх хэрэг тохиолдвол мөрдөн хөөж болохгүй мөрийг орхиж, холуур таман хайх хэрэгтэй. Учир нь тэр амьтан мөрөө дүгрэглэн эргэж, ирсэн замын ойр мөрдөн ирэх хүнийг тосно гэдэг билээ. 

	Хандгай бол ямар нэгэн амьтныг эсэргүүцэн зодолдохдоо түүнийг цавчих, таврах зэргээр хэмхэлнэ гэлцдэг билээ. Энэ нь тийм хөнгөн хэрэг биш. Түүний хүчит хүнд хөлийн дор нэгэнт орвол үлдэх юм үгүй өнгөрнө гэсэн үг. 

	За одоо би, хандгай агнаж явсан зарим нэгэн сэтгэгдлээ товч өгүүлье. 

	1934 онд Сэлэнгэ аймгийн Товхон хан уулын хавиар нутагтаа сайн анчин Вандан, Очир нарын хамт Манхдайн эхний ноёлохоос би 3 том хандгай (манжийг) алсны дараа 1948 оны өвөл юм сан, анчин Даваг, Лувсандорж нартай цуг мөнхүү Товхон ханы араас сүндэс нэгийг агнасан юм. Бид хандгай байдаг газар өөд явж байтал биднээс нэлээд хол нэг цагаан дэвсэг дээр унанги буюу дархи мод шиг хар юм харагдлаа. Гэтэл Дагва маань угийн газар сайн мэдэх хүн тул, ай мэдэхгүй дархи биш байх аа, тэнд тийм мод байх ёсгүй гэж анхааруулсанд Лувсандорж бид хоёр мориноос бууж сайтар дурандан харж нягталбал тэр маань нэг хандгай байж, биднийг таньж ядан яг хөдлөхгүй зогсон байлаа. Түүнийг мэдэхийн хамт Лувсандорж бид хоёр 800 метр шахам газрыг баримжаалан герман винтовын харааг сунгаж онь холбон буудахад тэр хандгай огт үл хөдлөн зогссоор байв. Бид гайхаад дахин онь холбон буудтал тэр дороо намсхийн уналаа. Хүрч очоод үзвэл эхний хоёр буудсаны нэг сум нэлээд наана, нөгөө нэгийг хөл дор нь тус тус царласан байв. Гагцхүү сүүлчийн хоёр сум зэрэг оносон байлаа. Ийнхүү агнасан тэр маш том сүндсийг өвчин, арьсыг чихмэл дүрс хийхэд зориулан авч Улсын Төв музейд хэмжээний хамтаар авчран өгсөн юм аа. Үүгээр үзэхэд анд гарсан анчин хүмүүс гэрээсээ гарахдаа агнах ангаа харж явсугай. Мөн нэгэнт агнасан замаараа буцахдаа ч нэгэн адил агнан яв хэмээсэн хуучны үг үнэн билээ. 

	1945 оны 9 дүгээр сард Хэнтий ханы салбар уулсаар гөрөөлж явтал алсад 9 хандгай сүрэглэн явахыг би үзсэн. Зарим цагт хандгай бас сүрэглэн явдаг бололтой. 

	Мөн 1956 оны өвөл кино зурагчин Жигжид нарын хамт хандгайг кинонд авах, агнах зэрэг үүрэг авч явсан билээ. Бид зөвхөн хандгай бус, бусад олон төрлийн амьтдыг кинонд авах, музейн үзмэрт олж тавих зорилготой алсалсан, Хангайн нуруунд гарч хандгайн зургийг авсан ба түүнийг агнасан явдалтай холбогдсон нэгэн марташгүй учралаа өгүүлье. 

	Ан амьтны бараа харалгүй, цөхрөлөө бараад явж байж билээ. Гэтэл өглөө эртлэн босож, Хантайн нэгэн салбар болох Аршүрэнгийн цаст булуу гэдэг газраар гөрөөлөхөөр шийдэж, заримыгаа түрүүчлэн явуулаад, анчин Лүндэн бид, кино зургийнхаа аппаратаа моринд ачаалан хэд хэдэн хотос нурууг даван одлоо. Цааш хөдөлж нэгэн цаст горхины зүүн биеэр орж өөрсдийн суурийг жишин энд тэнд суулган бэлтгээд анчин Лүндэн маань хамгийн цаад талын байрыг эзлэхээр явтал замд нь дунд зэрэг насны эр хандгай торлогийн дотор идшилэн байсныг буудан урд хөлийг оносонд тэр хандгай явж чадахгүй болоод, нэг дороо зогсож байсан тул түүнийг ашиглан кинонд авахад маш тохиромжтой байж билээ. Тийнхүү зургийг авахаар Жигжид маань аппаратаа ойртуулан бэлтгэж, бэлэн зэлэн болгон бариад, миний хойноос дагалдан тэр хандгайн зүг ахь ахисаар дөхөн кино зурагт сайхан гаргах гэж 3—4 метрийн хэр газар ойрхон очтол, тэр гэнэт дайран яах ч завдалгүй над дээр буулаа. Би яаж ч чадсангүй, дэмий л мод тойрох гэтэл тэр хандгайн сэлэм жад шиг олон салаа хурц эвэр миний улаан суга доогуур нэгэн удаа гялс гэх шиг үзэгдмэгц түүний хүчит том хөлийн ташуу цавчилтаар би хэдий нь хол таягдуулан бууны хамт жалганы гүн цаснаа лав шумбан орлоо. Цасанд толгойгоороо шумбан орсон би босохыг ядан байхад азаар тэр хандгай дахин довтолсонгүй миний амийг хэлтрүүлсэнд би одоо хүртэл түүнд сэтгэлийн баярыг хүргэсээр явдаг. Тэр хандгай намайг тийрэн хаянгуутаа хойноос хөөн ирж дахин нэг нэрмэн цавчсан бол Дамдин нь хэдийн түүний аварга хүчит том хөлийн дор талийгаач болох байсан юм. Бид тийнхүү хандгай гэдэг чинь тийм их ууртай, чадалтай амьтан юм гэдгийг мэдсэн билээ. Гэвч, бид түүнийг кинонд ч авсан, дараа нь бас өрөвдсөн ч үгүй буудан унагааж чихмэл дүрс хийхэд зориулан өвчиж түүний бие ба мөч чацыг нарийн хэмжин аваад, Төв Музейдээ авчирч өгсөн. Энэ бол Сэлэнгийн нутаг, Хантайн шувтрах хэсэг болох Ар нарийн Шүрэнгийн цаст булуу гэдэгт 1956 оны 12 дугаар сарын 5-ны өглөөний 10 цагийн үед болсон хэрэг. Тэр эр хандгайн (манжийн) зарим нэг хэмжээ нь гавлын овгороос уруулын үзүүр хүртэл 69 см, бүдүүн хүзүүний угаар 81 см, нарийн хүзүүгээр 48 см, сэрвээний овгороос сүүлийн уг хүртэл 1 метр 81 см, сүүл 16 см байлаа. Энд дурдсан хэмжээ нь хандгайн биеийн байдлыг төсөөлөн мэдэхэд зориулсан багавтар биетэй хандгайн хэдхэн ерөнхий хэмжээ юм. Бүр нарийн хэмжээг маш олон янзаар гаргадаг бөгөөд, тэдгээр нарийн олон хэмжээ нь тэр амьтныг судлах, түүний чихмэл дүрс хийхэд маш чухал байдаг. Ийм нарийн хэмжээг ямар нэг амьтныг агнасны дараа заавал авч байвал зохино.

	 

	 

	2. БУГА

	Буга, Хангайн нуруу ба түүний салбар, мөн Хэнтийн уулархаг газар голдуу оршино. Хандгайг бодвол элбэг боловч түүний адил дархан цаазтай болгосон амьтан юм. Сүүлийн үед буга нэлээд өссөн баримт бий. Жишээ нь Сэлэнгийн Товхон ханы зүүн суга болох Гавилуу гэдэг газар, 1948 онд Гэгээрлийн Яамны орлогч сайд Бат-Очирын Содов, Их сургуулийн орлогч захирал Нацаг нар нэг дороос 80 гаруй буга, согоо бэлчин явж байхыг үзэж сонирхон тоолсоор хий хорхой нь хүрч өнгөрсөн гэдэг. Мөн, 1950 оны өвөл Товхон ханы баруун суга болох Ороохын халзангийн баруун энгэр дээр зуу шахам буга согоо, 60—70 орчим зэрлэг гахай нэг дор шахам байхыг хамт явсан Лувсандорж бид хоёр баруун сэрвэн дээгүүр оройхон нар шингэхийн үеэр өнгийн харж, өөрийн төрсөн эх орон, хөвч хангайнхаа ангаар асар арвинд бахархан гайхаж билээ. 

	Буга бол их хөвч уулын зоонд голдуу байдаг. Хусны шилмүүс, даль, нүрвүс мод, нарийн зөөлөн навчирхаг өвсөөр хооллоно. Буга хивэгч амьтан бөгөөд, салаа туурайтанд багтана. Эрийг буга, таргалтар, соёондой, цөх, охиныг согоо, жижгийг зоргол гэнэ.

	Бугын өнгө бор ухаа, гэвч жилийн дөрвөн улирал солигдоход бугын өнгө өөрчлөгдөнө. Ийнхүү амьтан бүхэл биеэ хамгаалахын тулд байгалийн орчин тойрондоо зохицдог жамтай байдаг. 

	Жилийн 9―10 дугаар сарын үед бугын ороо орж 5—6 дугаар сард согоо 1 буюу заримдаа ихэр илий (тугал) гаргаж, хөхүүлэн тэжээнэ. Илий нь эхээ дагаж хөхөж явсаар өвсөнд орно. 

	Хангал том буга орооныхоо үед ухаан алдталаа мөргөлдөн өндөр уулнаас бэл рүү орж, эврээ орооцолдуулан, салахаа больсон явдал хангай хөвчид олонтоо тохиолддог юм. Жишээ нь 1954 оны өвлийн эхээр Сэлэнгэ аймгийн Уялга харуулын Аяган, Шанаган гэдэг газар 2 том буга мөргөлдсөөр байгаад хоёул эврээр ороолдон салж чадсангүй үхжээ. Түүнээс урьд 1948 оны намар Сэлэнгэ аймгийн Товхон хан уулын зүүн суга болох Гавилууны зүүн хажуугаас мөн 2 том буга мөргөлдөн газрын урууг дагаж явсаар Оргихын голд байсан айлуудын гадна очиж нохойноос цочсондоо сая салсан хэмээх баримттай яриа байдаг. Жич 1959 оны намар Буянт ухаагийн наадах Богинын амны адагт мөн 2 том буга мөргөлдөн байхыг үзэж, дуулсан зарим хүмүүс энэ чухам ямар учиртай юм бэ гэх зэргээр их л ярилцаж байсан билээ. Энэ бол орооны буга, согоо хурах явдлаас болж тэмцэлдэн мөргөлдсөнөөс өөр ямар ч юмгүй хэрэг. Ер нь ямар нэгэн амьтан нийллэгийнхээ үеэр завсраа ноцолдох явдал ганцхан буга дээр биш, амьтан бүр дээр тохиолддог болохыг бид бэлхнээ мэднэ. Тэр байтугай, хөвч, хангайд ан хийж яваад ойн дотор отоглон сууж байхад 2 буга мөргөлдөн гал дээр ороод ирэх явдал ч бий. 

	Буга орооныхоо үед урамддаг. Урьдын цагт намрын цэлмэг сайхан шөнө бугын урамдахыг ямар нэгэн өвчинтэй хүн сонсвол сайн хэмээн хөдөө очиж, түүнийг сонсон хонож байсан явдал бийн дээр мөн сайн мориндоо бугын урамдахыг сонсговол хутаг нь арилна гэж ярилцдаг байсан. 

	Хоорондоо мөргөлдөн, улангассан хоёр бугатай анчин хүн тохиолдвол түүнийг агнадаггүй заншилтай. Энэ бол нэгд хоёр буга хүч чадлаа шалгаж байгаа эрэлхэг хэрэг тул хүндэтгэн алахыг цээрлэнэ. Хоёрт, анчин хүн өөрийнхөө сэргэлэн хурц ухаанаар, ан гөрөөг чадал хүч зааж агнах ёстойгоос бус, хоорондоо тулалдан, хүч чадлаа алдсан хоёр бугыг алах нь анчин хүний нэрд муу гэдгээс ийм заншил тогтсон байна.

	Буга орооныхоо үед уулын ар шигүү, болоод маш бэрх, битүү модны дотор байна. Тэгээд эврээ ургаж байх үедээ агнахад хамгийн хэцүү байдаг. Энэ үед хэдэн хоног сараар отож ядарч, эцэж мацаж байж сая нэг юм тохиолдож болох юм. Тохиолдовч онох эсэхийг бүү мэд шүү дээ. Тэгээд эвэртэй бугыг буудахдаа хойд талаар нь ясдуулан онохоор буудах хэрэгтэй. Хэрэв зүрхээр нь буудвал хамаагүй шудран давхиж юу тохиолдсоноо мөргөн унаж үнэт эврээ эвдэн цусыг асгах осол гарз бий. Иймийн тулд урьдаар хойд талаар нь буудаж, дараа нь ойрхон очиж амин газар нь буудаж унагаана. 

	Юу гэвэл, бугын хамгийн үнэтэй зүйл нь түүний эвэр юм. Бугын цусан эврийг гадаадад, ялангуяа хятадад их гаргаж байсан юм. Урьд бугын цусан эвэр тун үнэтэй байлаа. Ганцхан салаа нь хунз цайны үнэтэй байсан (нэг хунз гэдэг нь зузаан бол 27 ширхэг, нимгэн бол 30 ширхэг, цай гэсэн үг). Гэтэл дээд зэргийн, сайн шар үхрийн үнэ 3 хунз цайнаас хэтрэхгүй байсан юм. Үүгээр жишиж үзэхэд бугын цусан эвэр ямар их үнэтэй байсан нь мэдэгдэж болно. 

	Бугын эврийн нэг тал нь хамгийн олон салаа байхдаа 11, бүгд 22 салаа байна. 22 салаа эвэртэй буга маш ховорхон, чухамхүү өдрийн од шиг ховор байдаг байна. Ер нь дээд зэрэг нь л голдуу 18 салаа байдаг. Сэлэнгийн Товхон ханы араас агнасан олон бугын дотор 22 салаа эвэртэй буга ганц байсан гэж тэр нутгийн сайн анчин Бүтэмжийн Дагва ярьж байсан. Ууланд нь хаясан эврийг ч над үзүүлж байж билээ. 1954 онд Товхон ханаас 28 салаа эвэртэй буга алсныг анчин Лүндэн үзжээ. Ийм олон салаа эвэртэй, бие томтой буга байдаг бололтой. 

	Бугын цусан эврийг хятадууд эрт цагаас эмд хэрэглэхээр авч байжээ. Монголчууд бугын цусан эврийг халуурсан мал, хүнд өгдөг байсан юм. Бас нялхсын халуунд өгдөг байна. Шүд өвдөхөд бугын ясжиж яваа эврийн химийг нүдэж татсанаар өвчин намдаж байсан гэнэ. Бугын эврийг монгол ардын эмнэлэгт хэрэглэх уламжлалт зарим арга ийм байсан бөгөөд эдүгээ үед Хятад Ард Улсад нарийвчлан судалж боловсон эмнэлэгт тусгай боловсруулан хэрэглэх болсон зэрэг байдлыг харгалзан бид бас энэ чухал үнэт баялгийнхаа ашиг учрыг бүрэн дүүрэн ойлгон зохистой ашиглах явдал чухал байна. 

	Цусан эвэртэй буга агнасны дараа толгойг яаран огтлон эврийн хамтаар авч эврийг уруу нь хандуулан модноос дүүжилнэ. Дараа нь жижиг сүхээр эврийн суурь бүхий гавлын хэсгийн хамт салган аваад давслах зэргээр арчлан хадгална. 

	Бугын цусан эвэр анх ургахдаа эврийн сууриас бултайн овойж ирнэ. Үүнийг булуу эвэр гэнэ. Энэ үедээ бэлхэлзэн, балбалзаж байдаг юм. Хэрэв хатгавал цул цус асгарна. Энэ нь хоёр товгор болон ургасан үеийг туйв гэнэ. Тийм үедээ ч мөн цус байна. Тэгээд эвэр нь гадуураа тачир үстэй арьсаар бүрмэл болж ирдэг. Ийнхүү ургасаар хатууран салаалж эхэлнэ. Салаа бүгдийн үзүүрт цус байна. Улмаар ясжиж, сүүлдээ арьс нь зулмаран ойчиж, жинхэнэ ясан эвэр болно. Бугын ясан эврээр олон зүйлийн эдлэл, гоёх чимэхэд хэрэглэнэ. Хутганы иш, ялангуяа эмээлийн хяр, шагайн сум, хашлаганы чимэг зэрэг өдий төдий юм хийж болно. Бугын нас ахих тутам эвэр нь олон салаа болж, томрон ирдэг. Зарим бугын цусан эвэр, олгойд хийсэн цус шиг салаагүй байх ч байна. Энэ бол тун цөөн тохиолдох үзэгдэл болно. Буга эврээ хаях; ургах нь цаг жилийн дулаан, биеийн тарга хүч, түүний оршиж байгаа газрын өндөр нам зэргээс шалтгаалдаг бололтой байдаг. Жишээ нь Хэнтийн нурууны баруун хойд хэсэг болох, Ерөөгийн зөв этгээдэд бий Дэлгэр ханы буга 5 дугаар сард эвэр нь нэгэнт ургаж эхлээд байхад Хангайн нурууны хойд хэсэгт орших Товхон ханы зэрэг өндөр уулын бугын эвэр ургаагүй байсан удаа бий. Их хөвч хангайгаар ан хийж явахад бугын ойчсон эвэр олон цөөнөөр аль овоо тохиолддог. Бугын ясан эврийг одоо янз бүрээр хэрэглэж байна. 

	Бугын чив, сүүлийг урьд мөн эмд хэрэглэдэг байжээ. Бугын чивийг тамир тэнхээ суларсан хүнд өгөхөд чадал хүч орж ирнэ гэлцдэг. Чивийг борц адил хатаана. Тэгсэн хойноо спирт буюу сайн чанарын архинд хийж архи нь шингэж гүйцмэгц дахин хатаана. Дараа нь нүдэж нунтаг болгон, эмийн ёсоор уудаг гэнэ. Мөн дөнгөж дүрсээ олж яваа бугын үр (хүүхэд)-ийг нэгэн адил хэрэглэнэ гэдэг юм. Гэхдээ түүнийг эмэгтэй хүн хэрэглэдэг бололтой ярьдаг байсан. Энэ нь мөн л хуучны хар жорын арга гэдгийг анхаарах ёстой билээ. 

	Бугын арьсаар хөм хийж болно. Шөрмөсөөр юм оёно. Урьд бугын шандсаар хүүхдийн хүйг бооход сайн гэж байжээ. Бугын хүзүүний арьсаар сур татлага, аргамж хийнэ. Арьсыг бүтнээр нь элдэж том богц буюу ангийн тэгнүүр гэдэг холбоотой ачмаг зэргийг хийхэд маш бөх сайн болдог.

	Бугын мах үхрийн махтай адил, маш сайхан амттай, тослог байдаг. Борц хийж, зун гурилтай хоол хийж идэхэд сүрхий тохиромжтой. Согооны мах улам амтлаг бөгөөд зөөлөн, сувай үнээний мах шиг байна. Буга орооныхоо үед эцэж, турдаг, гэвч мах нь амтаа бараг үл алдана. Орооны өмнө 8 дугаар сард хуруу зузаан сэмжтэй байдаг юм. Ер нь тарган бугаас бүдүүвчлэн хэлэхэд бараг шуудай өөх гарах байв. Энэ нь лав 20 кг хүрнэ. Бугын өөхнөөс шахаж авсан тосонд боов чанахад маш сайн, тос даасан амтархаг зөөлөн боов болдог юм. Тарган бугын оноо ташаан дээр (олон уулзах яс) дөрвөн хуруу дарам зузаан өөх лав байдаг. Бугын гэдэс дотор, үхрийнх шиг цөм хэрэглэгдэнэ. Ялангуяа хошного (цагаан) мах маш олныг чихэж болно. Бугын цагаан мах (хошного) алагласан өөхтэй, шөл шүүстэй маш амттай байдаг. Дунд зэргийн буга 204 кг татаж байсныг би өөрийн агнасан бугаар жишээлж байна. Иймд бугын мах, арьс, эвэр, ер нь бараг бүх зүйлсийг хэрэглэж болох юм. 

	Урьдын анчид, бугыг агнахдаа, их ч нөр шургуу явж, нарийн арга хэрэглэн байжээ. Бугыг урт настай амьтан гэдэг байсан тул, түүнийг агнасны дараа тусгай ёслол гүйцэтгэдэг байлаа. Анчин хүн бугыг буудаж унагаасны дараа дэргэд нь очиж түүний толгойн зүг хормойгоо дэвсэн сөгдөөд «насаа хайрла!» гэж хэлэн гурвантаа мөргөдөг байсан юм. Энэ нь ойн амьтдын хамгийн гоолиг сайхан хайрлавал зохих амьтныг алсандаа эртнээс дамжин ирсэн заншлыг баримтлан тийм ёслол гүйцэтгэж байсан хэрэг билээ.

	Дараа нь толгойг огтлон авч эврийг унжуулан модноос дүүжилнэ. Тэгээд чивийг арьсны хамт тойруулан ярж, дорогшлуулан, сүүлийн хамт аваад мөн модноос өлгөнө. Дараа нь шөрмөслөн чөмгийг чацлан авч тавиад үлдсэнийг нь үхрийн махыг яаж ажилладгийн адил арьсыг өвчин авч улмаар хөл, гуяар нь болгон дуусгана. Харин, чөмгийг галд хийж болгон хамгийн ахмад анчин буюу буудан алсан хүндээ эхлэн өгөх зэргээр дэс дараалан иддэг журамтай байсан юм. Бугыг агнахын тулд маш нямбай, шургуу ажиллах ёстой. Ер нь нэг буга ч байсан, олон буга ч байсан, нэг л удаа буудна гэж бодох хэрэгтэй. Түүнээс бус нэг алдчихаад дахин буудна гэж санасны гарз юм. Учир нь буга бол цусан эврийнхээ үеэр битүү модны цоорхойн дотор хөвөөг дагаж идээшлэх тул гажиг сэжиг авахын хамт нүд цавчихын зуур алга болно. Битүү модонд ормогц бараа турууг нь дахин харна гэдэг бараг санашгүй хэрэг. 

	Буга биеэ соргогоор хамгаалж, гаднын ямар нэг аюулаас сонор сэргэлэн байж хэзээ ч чадна. Зугтан харайхдаа асар том олон салаа эврээ нуруун дээрээ тавьж хошуугаа дээш цогнойлгон, багтахааргүй маш шигүүхэн модны зайг эс алдан харвасан сум шиг гялалзан одно. 

	Буга ихэвчлэн их хөвчийн зоонд орших боловч, хандгайг бодвол, зарим үед үүгээр түүгээр явна. Энэ нь уулын горхинд орох, марцад ирэх зэрэг юм. Иймээс, буга, хандгай мэт тураг том амьтдыг урт хөлийн амьтан гэнэ. Буга их хөвчийн аглагт ойн цоорхой, цагаанд биеэ бүтнээр гарган идшилэх нь ховор билээ. Ямагт тийм цоорхой, цагаан газрын хажууд байж алив нэг чимээ авахын хамт тэр нэвтэршгүй зузаан ойг шурган зайлахад бэлэн байна. Буга цусан эврээ ургаж байхад, үүр гэгээрэхийн өмнөхөн юм уу, үдшийн харуй бүрийгээр идшилнэ. Өдрийн цагт олохын аргагүй ойн нууц битүү, ширэнгэд шивээлнэ. Тийнхүү, шивээлэн байх газар нь ямар нэг аюул тулгарвал зугтан хулжихад маш тохиромжтой ойр хавьдаа саад боомтгүй тийм газар байна. 

	Бугыг агнахын тул хамгийн нэгдүгээрт мөрийг хайна. Мөр бол бор, шинэ, халуун гэж гурван янз байдаг. Бор мөр гэдэг нь хэдэн сар буюу олон хоногийн өмнө явж бүр хуучирсан байна. Шавартай газар гишгэсэн бол хонхорхойд өвс тоос шороо дүүрсэн, газар, шороон дээр гишгэсэн бол мөр нь балрах шахсан байна. Бор мөр үзвэл юу ч гэсэн буга байжээ гэдгийг мэднэ. Шинэ мөр гэдэг нь өчигдөр, уржигдар буюу ер ойрын өдрүүдэд явсан мөр болно. Үүнд, шавар дээр гарсан мөрөнд шороо тоос бага орсон, өвсөн дээр гишгэсэн бол өвс нь тахир, гишгэсэн нь тэгширч гүйцээгүй байх мэт аяндаа мэдэгдэнэ. Халуун мөр бол дөнгөж сая явсан, өнөө өглөө явсан, эсхүл хэвтэж боссон, шээсэн, баасан, дөнгөж сая баасан нь хатаагүй байгаа, шээсэн нь өвсөн дээр үсэрсэн, эгшиж гүйцээгүй байна. Өвс, ногоо гишгэсэн нь огт шив шинэхэн, жижиг чулуу хөлөөр нь гишгэгдэн ховхорсон байвч, доод талын нойтон шороо хатаагүй шинж үзэгдэнэ. Ийм халуун мөртэй тохиолдвол анчин хүний сэтгэл догдлон баярлана. Энэ нь буга чиний дэргэд маш ойрхон байна гэдэг мэдээ юм.

	Монгол анчид биеийг харахаар, халуун мөртэй нь уулз гэж ярилцдаг билээ. Хэрэв, бугатай гэнэт бие тулгарвал үргээд алга болно. Эс тэгэвч санамсаргүй явсан хүн тулгамдан сандрах явдал гарна. Харин эхлээд халуун мөрийг үзвэл буга чухам аль орчим байна вэ? гэдгийг таамаглан мэдэж болно. Тэгээд урьдаас анхааралтай явж хэзээ харсан цагтаа буудахад бэлэн, бас дуу чимээ гаргахаас урьдчилан сэргийлж, биеэ чадамгай нууж, гэтэж ойртон очих бололцоотой юм. Халуун мөр олсны дараа салхиа бууруулах маш хэцүү ажил гарна. Уул амьтны салхины дээр нь гарвал тэр амьтан барааг чинь хараагүй байхдаа үнэрээр сэжиг аваад арилан зугтана шүү дээ. Ялангуяа уултай газрын салхины олон янзыг нарийн мэдэж байх хэрэгтэй. Нөмөр дулаан газрын салхи бараг үл мэдэгдэнэ. Тэгэхэд өвөл бол нунтаг цас, зун бол нарийн шороог дээшээ цацахад салхины уруу хийснэ. Үүгээр салхины чигийг мэднэ. Бас хуруугаа амандаа хийж дээш гозойлгоход салхин тал нь хөрж ирдэг. Иймэрхүү аргаар салхины чигийг мэдэж, буга байгаа гэсэн зүгт өөрийн үнэр танарыг очуулахгүйг хичээнэ. Энэ нь буга байж магадгүй хэмээсэн газрын салхиа тавьж, гэтэн мяраах гэсэн санаа болно.

	Буга агнахад, гурван үндсэн арга байдаг. Үүнд, гэтэж отон агнах, марц сахиж агнах, үргээлгэн агнах зэрэг байна. 

	Отож агнах гэдэг бол халуун мөрийг олсны дараа бугыг гэтэж мяраан, ойртон очиж сэжиг авхуулалгүй буудахыг хэлнэ. Энэ бол ихэнх анчны хэрэглэдэг арга юм. Бугын анд явж байхдаа өөр аг хийхийг хатуу цээрлэнэ. Хэчнээн ч сайхан ан тохиолдсон түүнийг буудах ёсгүй, зөвхөн бугынхаа төлөө л тэмүүлэн чармайна. Хэрэв өөр ямар нэг бор гөрөөс, бодон гахай буудвал, халуун мөрийг нь хайн отож яваа буга буун дуугаар үргэж зугтан алга болоод, аягүй бол сараар ч тохиолдохоо болино. Ганцхан бугынхаа бараа зүсийг харахын төлөө хатуужил тэсвэртэй явах ёстой. Тэгээд ч явсаар байгаад гүн зузаан ойд ганцаараа унтан хоноод, маргааш өглөө нь нөгөө л халуун мөрөө дагаж явсаар, хэд ч хоног тэр бугын хойноос мөрдөн явж болох хэрэг шүү дээ. Тэгээд эцэж ядартлаа мөрдөн дагаж яваад нэг л жаахан сэжиг авхуулбал, агнах гэсэн буга аягүй бол бараа зүсээ ч харуулалгүй сураг чимээгүй алга болж, хэчнээн ядран, өлсөн, нойр хоолоо алдан явсан хөдөлмөр маань талаар болж, урам зоригоо хугалж явахын алийг тэр гэх вэ!

	Тэгээд ч бас ашгүй нэг барааг нь харсан мөртөө, буудаж чадалгүй алдах, буудаад эс онон урам хугарч цөхрөнгөө барах нь анчин хүний ердийн хэрэг дээ. Ямар нэг ан, түүний дотроос бугын ан, тун их тэсвэр хатуужил зориг чадал, сэргэлэн авхаалжийг шаардана. Зориг самбаа, түргэн шаламгай байдлыг шаардсан явдал хүнийг тэр чанарт сурган хүмүүжүүлж өгдөг юм аа. 

	Марц сахих тухай өгүүлье. Марц гэдэг бол, хөвч, хангай уулын аль нэгэн аманд модны зах орчим, ус чийгтэй газар, хужир шүү бүхий эрэглэсэн хэсэг хонхор газрыг хэлнэ. Тийм газар буга ирж, түүний хужир шүүг долоодог. Тэгж ирэхэд нь сахиж байгаад буудахыг марц сахих гэнэ. Марц үндсэндээ хоёр янз байна аа. Нэг нь байгалийн, нөгөө нь хиймэл зохиомол марц болно. Байгалийн марц нь уул газраасаа хужир гарсан байна. Хэрэв нэг жил, давс, хужир авчран нэг газар хэд нүхлэн асгавал, хойтон жил нь сайхан марц болдог. Асгасан давс бороо хурын усанд хайлан газарт шингэж, шороо нь давслаг амттай болж, түүнийг буга ирж долоодог болно. Марцад бугаар зогсохгүй, хандгай, бор гөрөөс зэрэг амьтад ирнэ. Бас марцыг чоно «хэцүү нэрт» ч сахина шүү дээ! Мөн хүчирхэг хүрэн баавгай ч сахиж мэднэ. 

	— Анчин хүн өөрийн сахих марцад хэд хоногийн урьд ирж дэргэд нь үл мэдэгдэх нууц байр зэхнэ, эсхүл аль бололцоотой газраа үл мэдэгдэх нүх ухна. Энэ сүүлчийнх бол амар арга юм. Учир нь дасгал хийх явдалгүй билээ. Уг хоёр аргын алинд нь ч гэсэн шөнө буга ирэхийг хүлээхэд тэнд нь буудна гэж буугаа тавих байрыг нарийн бодож бэлтгэн оройхон очоод хэвтэнэ. Буга шөнө дунд ч ирж магад, үүрийн туяанаар ч ирж магад, ёс нь бол үдэш оройхон ирэх ёстой. Хэрэв бороотой бол чухам хэдийд ч ирж мэднэ. Эсхүл ирэхгүй ч байж болно. Ямар нэг сэжиг авбал ердөө үл ирнэ. Ирээд, буцаад явчих ч бий, учиргүй хурдлан ирж буцаад ч байдаг бий. Юү ч гэсэн марцаа сахих ёстой. Шөнийн харанхуйд бууны овоо, хараа тохируулах гэх асуудал юу байх вэ дээ. Бууны гол төмрийн нуруу ба бие талаар нь тааруулан буудах болно. Харин овооны тэнд цаас мэтийн хурц цагаан өнгөтэй юм наагаад буудах явдал бий. 

	Буга ирэхдээ их чимээтэй ирнэ. Хөлийнх нь тагалцгийн эвэрлэг шарчиг ширчиг хийх шиг болно. Бас буга, согооны алин болохыг харанхуй шөнө ялгахын аргагүй. Гэвч, бугын ирэхийг эврийн зэргээр согооноос ялгаж болно. Ер нь том биетэй буга ирэхдээ, дуу чимээ нь арай л тодхон байдаг. Буга ирэхэд буудахын өмнө маш их хатуужил тэсвэр хэрэгтэй. Гэнэт цахилгаантай ширүүн бороо тас нясхийн асгаж болно. Элдэв туурт амьтан ирж ч болно. Чоно марц сахиж, хажууд чинь ирээд хэвтсэн ч байж юу магад. Тэгвэл сүүлтэй, сүүлгүй хоёр, чимээ амиагүй л нам жим хэвтэх хэрэгтэй болно. Марцад бор гөрөөс ирээд, чоно дайран сүйд майд болсон ч таг дуугүй л хэвтэх хэрэг гардаг. Чонотой олз булаалдан тэмцэх тийм эгзэгтэй үед чоныг яаран буудаж буун дуу гаргавал, марцад орохоор яваа буга үргэн зайлж ирэхээ өнгөрнө. Марц сахин хэвтэж байхад маш хүйтэн хөлдөөх гээд ч байж болно. Тэгээд бас нүд анилдан, нойр хүрсэн ч зүүрмэглэж болохгүй. Унтах юм бол марц сахиад яах вэ. Унтахгүйн тулд их бага хэмжээгээр даарч дагжиж байсан ч зүгээр. Хүн даарч байвал нойр хүрэвч учиртай шүү. Заа тэгээд, аз болж марц дээр буга ирвэл буудах болно. Буудаад алдчихвал өнгөрөх нь тэр. Буга ч тачиг пажиг хийн ум хумгүй алга болно. Ийм байдалтай учирвал босоод явсны хэрэггүй, тэндээ л хонох хэрэгтэй. Харин унтаад өгч болохгүй, учир нь саяны буудаад алдсанаас өөр холын буга марцад орж ирж болно. Тэгж магадгүй гэж горьдоод хэвтээд л байна даа. Марц сахисан хүн, тэр шөнөдөө нойргүй жижүүр хийнэ гэдгээ эргэлзэх хэрэггүй, нэгэнт буга ирэхэд буудаж алдаад, түүнээс хойш буга ирээгүй ч гэсэн өглөө болтол хүлээж, сумныхаа царааг үзэх хэрэгтэй. Шархдуулсан ч байж юун магад. Тэр бүгдийг маш нарийн ажиглаж, дараагийн удаа марц сахихдаа санамж туршлага болгох хэрэгтэй. Эртний хүний үгэнд, «сайн, муу алин ч над багш болно» хэмээсэн үлгэрээр энэ алдан буудсан нь бас л нэг туршлага мөн билээ. Марц сахиж байгаад бугыг буудаад унагаасан ч мэргэн буудсандаа бахдан тарвага буудаад оносон хүн шиг босон харайж болохгүй. Бууны нэг дуу шөнийн чимээ аниргүйн дунд нэг л тас гээд таг болох ёстой юм. Юу гэвэл, хөнгөн шархадсан буга унасан бол хүн хүрч очихтой зэрэг айн сандраад, шарх огт олоогүй юм шиг босон алга болно. Харин таг чимээгүй байвал хэвтсээр шарх нь хүндрэн хөшиж, сүүл сүүлдээ хөдөлж чадахыг болино. Ийнхүү өглөө болоход учир нь олдоно. 

	
Бугыг үргээж агнах арга бол, хоёроос хэд ч хамаагүй хүн оролцон нэг хэсэг нь түүний заавал гүйх замыг угтаж суурилан буудах, нөгөө хэсэг нь бугыг үргээхийг хэлнэ. Энэ агналтыг эрт цагт «хоморголон» авлах гэж нэрлэн байжээ. Хоморголон авлах үед урьдаар бугатай газрыг мэдэж, буга үргэн давхиж очиж болох газар хүн нууцлан сууж, угтан буудна. Буга бол ямагт уулын их бие зоог барьж явах тул мэрэг газар угтах хүмүүс мөн уулын их бие талыг барин түүний гүйх мэргэн суурийг ажин сууна. 

	Бугыг иймэрхүү гурван аргаар агнаж болно. Үүнээс гадна бугыг ямар нэг гэнэтийн тохиолдлоор санамсаргүй агнах ч явдал хааяа байдаг болно. Ер нь буга цусан эврийнхээ үед агнахад ан бүхний дотор хамгийн хэцүү нь юм. Буга орооныхоо үед аль балар бөглүүд байх тул, мөн л хэцүү. Гэвч түүнийг чимээгээр нь олж болно. Орооны дараагаар бүр амархан болно. Эцэж турсан ч байна. Өвс ногооны сөл хөөж, намар болоход уулын өвөр талаар ч идээшилнэ, тэр үед агнахад арай гайгүй болно. Хавар агнахад амархан. Муухан анчин бугад хавар явдаг. Хавар буга яргуй хөөж гүйдэг. Бас шулгуйны үе гэгчийг тохиолдуулан агнахад амархан гэдэг. Шулгуйны үе хэмээх нь хаврын хайлсан цасны устай холилдсон өвс мөн бөгөөд, буга түүнийг идэх дуртай тул, тэр үеийг ашиглан агнадаг юм. 

	Бугын амьдралыг ажигласнаа ярихад, буга өвлийн жин хүйтэнд гол мөрний яг хөлдсөн мөс рүү хошууран орсон хадат цохионы хамгийн өндөр дээр салхины эсрэг харан ажиггүй хивэн хэвтэж байдаг амьтан билээ. Их хөвч ууланд ч гэсэн их ханан цохио, том хадны ирмэг дээр буюу торгон хярын цасан дээр ер даарах шинжгүй хэвтэж байдаг. Энэ нь түүний амьдралын нэг онцлог тал мөн биз ээ. Ер нь бугыг нөмөр дулаан газар хэвтэж байхыг би нэг ч удаа хараагүй. Зуны цаг аадар ширүүн бороо хэсэгхэн асгаад гэнэт арилан нар гарахад модны цоорхойн төвийг дагаж өөрийн эрхгүй гарч ирээд идээшлэх явдал бий. Бугын сонсголон, нүдний хараа маш хурц, ямар нэг хяр, гүвээ даваа, хадан дээгүүр сэрвэлзэн цухуйж, шовсхийхийг алс хол байсан ч андахгүй. Харин уулын хажуу бэлд явж байвал анхаарах нь барагтай, тураг ангийн зан тийм байдаг юм. Чимээг нэг их тоодоггүй, учир нь түүний орчин тойронд үргэлж, мод мөчрийн дуу чимээ гарч байх тул, дуу чимээнд дассан байна. Гагцхүү ямар нэг хачин гойдын гаж буруу үнэр гарвал алс холоос сэжиглэж мэднэ. Торойж барайсан юманд ч ажиг сэжгээр бага байдаг. Жишээ нь модонд явж байгаад бугыг холхон ил хараад яг хөдлөхгүй зогсоод байхад нэг хэсэг таньж ядан харж байгаад л огт хөдлөхгүй болохоор сэжиглэхээ больж тайвшран идээшлэх жишээтэй. Тэгээд хараагүй байхад нь биеэ далдлан ямар нэг аргаар нууцгайдуу ойртож очихын төлөө анчин хүн мэрийнэ. 

	Буга агнах гэдэг бол анчин хүний хамгийн аз хийморьтой баярт сайхан явдал мөн байсан юм. Энэ баяр бахдалтай явдал анчин бүхэнд маш хүнд бэрхшээл хатуужлын үр дүнд ховорхон тохиолддог хэрэг мөн билээ. 

	Би ан хийх болсноосоо хойш барагцаалан бодоход 50—60 буга, согоо намнасан байх. Үүний дотроос зарим нэгэн онцлог учралыг сонирхуулан өгүүлье. 

	1930 оны хавар Говь-Алтай аймгийн Хасагт хайрхан гэдэг ууланд тэр нутгийн нэгэн анчин Нуухан хэмээх Шагдарын хамтаар цусан эврийн буга нэгийг алсан юм. Тэгэхэд, Шагдар маань алсан бугын дэргэд газар сөгдөх, мөргөх буюу арьсыг дэлгэж, тэнгэр өөд хандан олон юм хэлэх зэргээр элдэв ёслол үйлдэл хийсэн билээ. Энэ нь тэр нутгийн анчдын хуучин заншил тийм байсан бололтой. 

	1931 онд Булган аймгийн Булган хан ууланд, тэнд албан ажлаар сууж байсан Жамьянхорлоогийн хамтаар цусан эврийн буга нэгийг алсан билээ. 

	1932 оны хавар 5 дугаар сарын эхээр хашир сайн анчин, Орхон-Шаамараар нутаглах Лутын Дэмбэрэлтэй хамт Товхон ханаас Хантайн нурууны Будлан Пүүсгэр хүртэл цусан эврийн буга агнахаар явлаа. Хантайн нурууны нэг салбар болох Ар шүрэнгийн эх орчим шинэ мөр бүхий газар мөр даган хөөж явсаар сүүл сүүлдээ сүрхий ядрахдаа арга алдаад, түр амрахыг бодон мориндоо мордон явтал гэнэт миний өмнө талаас дөрвөн салаа эвэртэй хангал буга давчим тохиолдон, надаас үргэж хоромхон зуур алга болон арилав. Би буудаж завдаагүйдээ мориндоо ч уурлах шиг болсон боловч өөртөө л маш их гомдон хий л амаа барьж халаглан хоцрох нь тэр ээ. Хэрэв би моринд мордолгүй тэсвэртэйхэн хэд алхаж чадсан сан бол учирсан тэр бугыг алах нь эс ч гэсэн заавал буудах байсан даа. Үүнээс хойш ийм азгүй явдал битгий л тараасай гэж бодож явж билээ. 

	Дараа нь Дэмбэрэл гуайгаасаа салж, ганцаар явж Товхон ханы Зазга гэдэг газраар агнаж яваад буцаж явтал бас нэг бугатай гэнэт тохиолдож, арайхийн завдаж буудсан хэр нь оносонгүй алдлаа. Буудаад алдсандаа гутран гомдсон боловч ганц өөрийн муугаас болов гэж өөрийгөө зэмлэв. Энэ нь нэгэнт урьд агнаж өнгөрсөн замаараа буцаж яваа тул юу л байгаа гэж мөн морьтой явсан учраас гэнэт тулгаран, дутуу дулимгаар буудсан хэрэг юм аа. Ер нь агнасан газраа эргэж агнасугай хэмээсэн хуучны үг энэ удаа маш үнэнтэй болов. Тэндээс цааш яваад ойн цоорхойд удтал сууж туйв эвэртэй нэг буга, 4 салааг түлхсэн 2 буга агнаж, энэ явдлаар нийт 3 буга агнаж, бүх эврээ нийлүүлэн 300 шахам төгрөгөөр хоршоонд худалдаж билээ. Тэр үед сайн шар үхэр 40—50 төгрөг байсныг бодоход бугын цусан эврийн үнэ мөн л өндөр үнэтэй байжээ. Тэр жилийн агнасан бугын дотор олгой эвэртэй буга нэг байсан юм. Мөн Амарбаясгалант хийдийн арын Бүрэн хан хэмээх маш зузаан, үргэлжилсэн их уулнаас Очир начны хамт явахдаа Сэвд гэдэг газраас цусан эврийн том буга хоёрыг агнасан. Мөн сайн анчин Вандан гуайн хамт Манхдайн эхнээс нэг цусан эврийн буга алсан. 

	Жич 1949 оны өвөл, Лувсандоржийн хамт Бүрэн ханаас буга агнахдаа Шар хадыг хярлан явж байтал тэртээ баруунаа 3 буга хэвтэж байхыг хараад гэтэн очиж, эхлээд хоёрыг нэг нэгээр буудан, нөгөө гурав дахь буга босон харайн зогхийхийн хамт онь холбон буудаад алсан болно. Ийнхүү бугын антайдаа их баяр баясгалантай явсан тэр жилийн дараачийн удаа бас бугад явлаа. Мөн Лувсандорж бид Товхон ханаас том, жижиг буга тавыг алсны гадна, Бүрэн ханы Бумбат гэдэгт хэвтэж байгаа хоёр бугыг хараад ойртон очиж агнахаар явж байтал Лувсандорж маань энэ хоёр бугыг чинь хаанаас нь хааш нь чирэх билээ, газар нь эвгүй юм хэмээн шивгэнэн хэлэхэд би түүнд алаагүй явж чирэхийг ч яриад яах вэ гэж уурсан хэлээд, тэр хоёр бугыг өнгийн хартал аль хэдийн үргэн алга болсон байж билээ. Энэ мэт алдаж, онож, сандарч, мунгинаж явсан удаа маш олон юм аа. 

	
1949 онд Товхон ханы баруун өмнөх Зазга гэдэгт 20 шахам буга, согоо нийлж идээшлэн явахад Лувсандорж бид хоёр түүнээс 5 бугыг агнаж байлаа. Түүний нэг нь шархтан уул өөд зугтахад хойноос нь мөрдөн очиж үзвэл улаан хоолойгоороо буудуулаад аахилан зогсож байхад Лувсандорж маань эврээр нь аргамжаар оосорлон авч, би хойноос нь тууж, уулын бэлд, нөгөө дөрөв дээр нь аваачиж эд бадыг нь олсон. Ийнхүү амьд буга хөтлөн явсан нэг сонин учрал гарсан билээ. Мөн Товхон ханаас 3 согоо агнан музейн үзмэрт авчирсны зарим нь одоо үзмэрт байгаа. Тэр гурван согоог агнахад нэг нь зүрхээр сум туссан боловч тэр хүчтэй ухасхийн урдаа байсан ургаа хар модыг угаар нь хуга татан унагаахдаа түүний зөв талын далан дээрээс алга дармын хэртэй хэсэг үс зулгаран унасан нь одоо хүртэл тэр халцархай хэвдээ музейн үзмэрийн доторх бугын дэргэд байгаа. Бугын их хүчтэйг үүгээр мэдэж болно. 

	Үүгээр өөрийн алсан бугын тухайг зогсъё. Харин хамт явж агнаж байсан сайн анчдын буга агнасан явдлыг яривал тун ч урт үргэлжлэх тул, тэр яриаг энэ удаа больё. 

	Одоо бугыг Улсын Их Хурлын тусгай зөвшөөрлөөр агнах журамтай болсон. Хэрэв бугыг хамаа бусаар агнавал гэмт хэрэг болж торгууль хүлээх учрыг манай ард иргэн цөм мэдэж, ангийн хууль, дүрмийг нарийн, нандин сахин хамгаалж байна. 

	 

	 

	3. БААВГАЙ

	Баавгай бол Хангайн нуруу, Хөвсгөлийн уулс, Хэнтийн уулархаг газар оршино. Баавгай тийм элбэг амьтан биш, маш их зузаан хөвчид ихэвчлэн орших авч, мөн хаана ч явж байж магад. Ер нь баавгай их тэнэмхий амьтан. Гэхдээ, ой хөвчийн хаана нь ч хамаагүй давын түрүүнд тааралдаад байхгүй. Ер нь баавгай байдаг газар бүхэнд баавгайтай заавал тааралдана гэж ч болохгүй, огт учрахгүй гэж ч болохгүй, яаж ч магадгүй байдаг. Баавгай олноороо оршин байдаг газар бусад ан ерөнхийдөө ховорхон байна. Учир нь баавгай ихэд хүчирхэг, яаж ч загнаж байж болзошгүй тул бусад ан амьтан түүнтэй ойролцоо амьдрахыг зүрхэлдэггүй байх. Баавгай ихтэй хөвчөөр явахад андашгүй мэдэгдэнэ. Асар өндөр хөгшин хушны орой өөд баавгай авиран гарч ноён үзүүрийнх нь самарт хэсгийг нь нэлээд доогуур хуга татан аваад хол газар хаясан байдаг. Тэгээд модноос бууж ирээд самрыг идчихсэн байдаг билээ. Том хушны орой, том салааг хуга татаад хаясан байвал баавгайтай газрын шинж. Тэгж унасан модыг үзэхэд, хугарсны ормоор хоёр талаас хэд хэдэн том хурц соёоны мөр байдаг, урьдаар хоёр талаас нь тас хазаад, дараа нь хуга татдаг бололтой юм билээ. Баавгайтай газар явж байхад асар том чулууг эргүүлэн хөрвүүлэн хаясан байдаг. Бас хэдэн морь, үхрээр ч зүтгүүлээд барамгүй урт том унанги дархийг онги татан эргүүлээд хаячихсан, бэсрэг модыг хуга татсан, асар том модны хожуулыг булга татсан байдаг. Энэ бол, энгүй их чадал хүчтэй, муйхар баавгайн мөр ул мөн. 

	Баавгай янз бүрийн үндэс, самар, бажууна, төрөл бүрийн жимс, халиар зэрэг үр жимс, үндэс ногоо, өндөр уулын ар газрын хөвд, модны шоргоолж бүхий өмх хэсэг, том томоор үүрлэсэн шоргоолж зэргээр хооллоно. 

	Ой хөвчид явж байхад, уулын алаг морин шоргоолжны үүр гэж том том овгор юм байдаг. Гаднаас нь харахад цайны шаар асгасан юм шиг байна. Тэр овгорын жишээ нь бухалдсан өвс мэт, түүнд үй түмэн шоргоолж байдаг. Гэтэл баавгай тэр үүрийг нь орвонгоор нь самардан эргүүлээд хоёр тавхайгаа долоож, тэр олон язганан бужигнагч шоргоолжийг наалдуулан долоож иднэ. Чухам тэгж шоргоолж идэж, тавлан сууж байхыг нь хараагүй, гэвч өдий төдий олон тийм үүрийг сүйтгэн идсээр яваад, хийрхэж, дэмийрэн учир намбаагаа алдан, үүгээр түүгээр тэнэж сэлгүүцэн явж байгаад алагдсан баавгай ч аль олон байдаг билээ. Тийм баавгайг хорхойтсон баавгай гэдэг юм. Энэ бол аварга хүчирхэг амьтан, баавгай маань шоргоолж их идсэнээс болж, харин архинд орж завхран, замаа алдсан зарим нэгэн хүн шиг, тэгж ан амьтдын гутамшиг болж явна гэж ойлгомоор юм. Шоргоолж их хортой, бас хүчтэй ч амьтан. Өөрийн биеийн чинээ, тугалгыг хөдөлгөж чадна. Тэгээд шоргоолж идсэн баавгай их гүжирмэг, хар бяртай байдаг гэж ярилцдаг билээ. 

	Үнэндээ баавгай бусад ан амьтантай зэрэгцүүлшгүй их бяр тэнхээтэй нь лав. Ийм их чадал хүчтэй амьтан болхи бойдоо бус байсан сан бол, ямар ч хэрэг тарьж магадгүй гэж санагдмаар. Баавгай бас хааяа мах иддэг амьтан бололтой. Гэхдээ ямар нэг амьтныг барьж чадвал, түүнээ идэхээс ч буцахгүй нь үнэн. Хангал том бодон гахайг бариад том дархины дор хийж, дээгүүр нь модны мөчир, шилмүүсээр бүрхэж дарсан байдаг. Ийнхүү олсон олзоо хожим идэхээр хадгалсан нь тэр. Бид тэр гахайг нь олж аваад олзлон идэж явсан удаа ч бий. Хожим хэрэв тэр баавгай, хадгалан нөөсөн гахайгаа идэхээр ирээд хүн авчихсан байхыг мэдвэл яадаг байсан юм бол? Эсхүл буцаж идэхээ ч больж, хадгалсан нөөцөө мартчихдаг ч байж магадгүй шүү дээ! Баавгай ер нь нямбай сүрхий амьтан биш болохоор түүний тухай ярихдаа баавгай тэгнэ, ингэнэ гэж баримттай хэлэх мадагтай юм. Баавгай зузаан том дах өмссөн хүн шиг янзтай харагдана. Баавгай хойд хоёр хөл дээр босоод, урд хоёр хөлөөрөө мод тэвэрч, бариад явахдаа яг хүн шиг билээ. Бас дөрвөн хөлөөр явна. Баавгайн хөл тун сүрхий майга. Мод өөд гарамгай авирна. Тийм болхи амьтан гэхэд модонд авирахдаа муур шиг хөнгөн шаламгай билээ. Модонд түргэн ч авирна. Хурдан ч бууна.

	Баавгай эв хавгүй, энд тэнд гишгэн, нэвсэлзэн явах харагдана. Цагаан газар бол баавгайг адгийн муу хашин морьтой хүн дорхноо хөөн гүйцэж чадна. Гэсэн ч хүчтэй тул асар холыг зүдэрч мацахгүй гүйж чаддаг юм. 

	Баавгайн толгой яг л нохойнх шиг, хурц цагаан соёотой, хулгар чих, маш жижиг онигор нүдтэй, тэр эсгэсэн мэт онигорхон нүдээрээ маш холыг сайн үздэг бололтой байдаг. Баавгайг дөрвөн хөллөн явж байхыг харахад сарлаг шиг янзтай. Баавгай цасан дээр мөрөө гаргахгүйн тулд цас орохын үед ичээндээ орж, цас арилахад гадна гарна. Баавгайн ичээ ихэнхдээ уулын ар шилээр нууц газар байдаг. Гэтэл ичээ баймааргүй цагаан газар ч бас ичээ нь хааяа тохиолдоно. Ингэх мөртөө баавгайн ичээ, түүний зан араншинтай голдуу холбоотой байх мэт үзэгдэнэ. Харин баавгайн ичээг олно гэдэг тийм амархан хэрэг биш, өргөн зузаан ой хөвчид хаа ганц тарваганы дош шиг юм байна гэж эрэх буй? Гэвч өвлийн цагт, баавгайн ичээг эрж яваад олж болно. Их хүйтэнд баавгайн ичээнээс уур савсаж, ойрхон очвол, цан хүүрэг болсон байна. Ер нь баавгай тарвагатай адил урт гүнзгий адармаатай нүх ухдаггүй, биеэ дөнгөж далдлахын төдий том нүхэнд ороод хэвтдэг юм. Намрын түрүүчийн цас орохын үед ичээнийхээ ойролцоо байна. Мөн хавар ч ичээний ойр байна.

	Эм баавгай 3—4 сард төрдөг бөгөөд ичээн дотроо бамбарууш төрүүлээд, түүнийг нэлээд том болтол хамт байна. Бамбарууш том болж, эхээ дагаж чадахтай болмогц дагуулан явна. Бамбарууштай баавгайтай гэнэт тохиолдвол тэр бамбаруушаа харамлан, аягүй бод өөдөөс довтлон дайрна. Уулын цагаан төмсний улаан цэцэг гарахын алдад (7 дугаар сард) баавгайн ороо ордог. Баавгай зун болоход үсээ зулбаж тачирхан үстэй болно. Намар, өвөл ичихийн үест үс нь гүйцэж ирнэ. 

	Монголын баавгай, сайн чанарын нүүрс шиг пад хар, хар хүрэн, цагаан халиу, мөн зарим нь цагаан шил, цагаан хүзүүвчтэй, зүрх цагаан зэрэг ийм олон янзын өнгөтэй. Ийм цагаан хүзүүвчтэй баавгайг их догшин гэдэг юм. Нэг сонин зүйл хэлэхэд, төрөөгүй байгаа эм баавгайг ичээнд нь байхад агнахаар очоод хөдөлгөхөд тэр баавгай эрт, орой боловч бамбаруушаа ичээндээ гаргачхаад гараад ирдэг гэж хуучин анчин ярьдаг билээ. Үүнээс үзэхэд баавгай бамбаруушаа гаргах нь болоогүй байхад хүртэл гаргачих тийм арга чадалтай амьтан гэж бодож болмоор юм. Нас гүйцсэн том эр баавгайг шармаахай гэдэг. Мөн энэ баавгайг ерөнхийд нь өтөг, мазаалай гэх зэрэг олон нэр томьёо бий. 

	Урьд, хангай хөвчийн хашир сайн анчин Вандан гуай ганцаараа гөрөөлж яваад идэш эрж явсан нэг баавгайг буудаад авсан чинь амин газар нь тусаагүй байжээ. Тэгээд тэр баавгай ууртаа дэргэдээ байсан багавтар авдрын чинээ чулууг аваад дэргэдээ байсан нарийвтар мод өөд чулуудахад, тэр мод нь ийш тийшээ гулзганан сүйд болж, баавгай маань харин хахир муухай дуугаран явсан гэдэг сэн. Бас саяхан хөвчийн сайн анчин Лүндэнгийн ярьсан нь: Нэг баавгайг буудлаа. Мөн амин газраа тусаагүй тул, дэргэдээ байсан нарийвтар ургаа модыг хуга татан амандаа зуугаад өөдөөс давхин ирсэн билээ. Үнэндээ энэ баавгай хаанаас буудсан, өөрийгөө алах гэж байгаа дайсан энд байна гэж миний зүг давхисан хэрэг бус байх, ая нь таарсан хэрэг биз ээ. Тэгээд явах замд нь дахин буудаад алсан гэжээ. 

	Бас Хантайн Нарийн Шүрэнгийн голын Улаан Толгой гэдэг газар байсан олон айлын зүг нэг баавгай давхин ирснийг зарим нэгэн барагтайхан анчин хөөсөн байжээ. Тийнхүү тэр анчдад хөөгдөн уур хилэн нь хэтэрхий бадарсан тэр баавгай зугтсаар явж, замдаа тохиолдсон нэг тэмээний хажуугаар өнгөрөхдөө гэнэт түүнийг дайрчээ. Харсаар байтал, тэр тэмээ нэг дээшээ гозойгоод, хажуу тийшээ үсрэн чулуудагдсан гэнэ ээ. Баавгай ч цааш зугтжээ. Харин тэмээг нь очиж үзэхэд толгой нь алга, баавгайн хойноос нэхэн хөөтөл, тэмээний толгойг баахан авч яваад хаясан байж. Баавгай ч гүн ойд орж алга болон алдагдсан юм гэдэг. 

	Хөвчид явж байхад, нэг сонин учрал болжээ. Нэг том гэгчийн бодон үхээд хэвтэж байжээ. Нягтлан үзвэл, баавгайтай нүүр тулгаран хоёул үзэлцсэн нь мэдэгджээ. Тэр том бодонгийн хутга шиг хурц урт дөрвөн соёог нь хэмх татан, эрүүг нь хоёр тийш нь заагаад хаячихсан байж. Гэвч тэр баавгай ч бас нэлээд хохирол хүлээсэн бололтой, цусаа асгаруулан бага зэрэг сэвс хаян явсан тэмдэг мэдэгджээ. Үүнээс үзэхэд хоёр хүчтэй амьтан учран тулалдахад, гахай нь самбаачлан завдаж, түүний гэдсийг хага зүсэн хадарсан. Тэгэхэд гэдсээ хага яруулсан баавгай, ууртаа тэр бодонг барин авч, чиний хамгийн аюулт зэвсэг амандаа байдаг байгаа вий гэсэн шиг; сэлэм мэт хурц соёог нь хэмх татан эрүүг нь хонины эрүү заадаг шиг хоёр тийш нь заан хуга татаад хаясан хэрэг биз. 

	Тэр аюултай хүчирхэг араатан, хүнтэй дайралдан аюул хөнөөл учруулсан жишээ бас л өдий төдий юм. Харин хүнээс чадалтай, ухаантай амьтан байдаггүй боловч зарим нэгэн анчин хүмүүс ямар нэгэн шалтгаанаар энэ зүйлийн аюулт араатан, хангай, хөвчийн хүчирхэг баавгайд хааяа нэг осолдон эндэгдсэн явдлууд урьд хожид аль ч үед тохиолдсоор ирсэн бодит баримтууд байдаг билээ. Жишээ нь: Баавгайн эх орон гэж болмоор Хантайн нурууны Сэлэнгэ, Булган аймгийн нутгийн зааг дээр хуучин Харуул нутаг Моёодой голын тэртээх ууланд (энэ нь Зөвлөлтийн хилд маш ойр) одоогоос 60 орчим жилийн урьд харуулд хуяг цэргийн алба хааж байсан Бадарч гэдэг хүн гөрөөлж яваад асар том баавгайн мөр үзжээ. Тэгээд түүнийг алахаар шийдэж хэсэг хүнтэй хэлэлцэн мөрийг нь анхны удаа боож, энэ хавьд байна гэдгээ мэдээд буцаж нөхөдтэйгөө чухам хэдийд, хаана цугларан очихоо хэлэлцэн тохиролцжээ. Гэвч, Бадарч ер нь би ганцаараа очиж тэр баавгайг алж, анч сайн нэр олъё гэж бодоод хамтын хүч, нийтийн хөдөлмөр илүү байдгийг үл ухамсарлан, тэр шөнөдөө явжээ. Ийнхүү хоёр дахь удаа мөрийг боож, ичээг нь олсонгүй. Гурав дахь удаагаа боож явтал яг нүхэн дээр нь очжээ. Тэгээд тэр хүн аюулт араатантай нүүр тулгаран, түүний хурц соёо, хүчирхэг саварт өртөгджээ. Хэлэлцсэн ёсоор нөхөд нь иртэл, тэр баавгайн ичээний дэргэд, баавгай, хүн хоёр аймшигт тулалдаан болсон ул мөр байжээ. Тэр талбайд учир нь мэдэгдэхээ байсан анчин, түүний буу хүртэл хэмх хэмх үсэрсэн, нэг том баавгай, ганц өчүүхэн анчныг юмны чинээд бодолгүй аргыг нь олчхоод, зугтан явсан байжээ. Сүүлд ирсэн хэдэн нөхөр нь тэр байдлыг нүдээр үзээд, түүний хойноос зориглон явахыг больж амь үрэгдсэн нөхрөө өрөвдөн гашуудаж байгаад тархан оджээ. Энд нэмж хэлэхэд, Хантайн баавгай ер нь том байж магад аа. Одоогийн Сэлэнгэ аймгийн Зэлтэрийн сангийн аж ахуй байгаагийн баруунаа, хуучин Харуулын нутаг баруун Хөө гэдэг ууланд, одоогоос 60 орчим жилийн өмнө Самдан гэдэг нэгэн гөрөөчин хүн жижиг идэштэй цахиур буутай, хэрэм агнаж яваад гэнэт баавгайн нүхэн дээр оржээ. Баавгай гарч ирээд, түүнийг самардан авч, толгойн арьсыг ар шилээс нь хуулан урд руу нь буулгаад явчихжээ. Тэгэхэд нь харин тэр хүн өөрийн арьсыг өөрөө засаж эдгээснээр одоо хүртэл баавгай Самдан гэж нэршиж явна аа. Нутаг орондоо нэртэй сайн анчин байсан юм. Түүний үр хүүхэд ач нар нь одоо албан ажил хийх буюу сургуульд байх зэргээр сайхан амьдран байна. 

	Баавгай ер нь хүний нүүр халуун гэдгээр ихэвчлэн толгойн арьсыг ар шилнээс нь хуулан унжуулж, нүүр халхалдаг гэж ярилцдаг. Бас Зэлтэрээс баруун тийш, Ордог Харуулд Буяндэлгэрийн Бэх-Очир гэдэг сайн анчин, Чүлтэмийн хамт баавгайд явж байгаад нэг баавгайн ичээг олжээ. Түүнийг агнахаар Бэх-Очир нь хөшиж, Чүлтэм нь шилдэн буудахаар зэхжээ. Гэтэл, баавгай гэнэт гарч ирсэн учир Чүлтэм нь хэдийгээр мэргэн бууддаг, сайн анчин байсан боловч алдаж буудаад нөгөө баавгай, Бэх-Очирыг амандаа зуугаад давхин явжээ. Нөгөө баавгайд зуугдан яваа Бэх-Очир нь бүсэндээ байгаа хутгаа суга татах гэж ноцолдоход, хутга нь урт тул бага хэмжээний зай дотор багтан сугарсангүй. Гэтэл тэр баавгай нэг том гэгч хөндлөн унасан дархин дээгүүр үсрэх гэснээ, эвгүй байсан юм уу өнөөх амандаа зууж явсан Бэх-Очироо харин модны наана аятайхан тавьчхаад, өөрөө модон дээгүүр үсрэн гарч давхисаар алга болжээ. Бэх-Очир огт зүгээр, амь мэнд гарчээ. Энэ бол, баавгайн тэнэгэрхүүг харуулж байна. Ичээг хөшиж байсан хүнийг амандаа зуугаад давхисан нь ууртаа тэгсэн хэрэг. Урж тастаад хаячих чөлөөгүй давхисан нь буутай хүнээс зугтаж холхон аваачиж байгаад учрыг нь олъё гэсэн мэт. Гэтэл замын саад тулахаар түүн дээгүүр үсрэхийн тулд, биеэ хөнгөлөн, түүнийгээ тавьсан нь агшин зуур саяынхаа явдлаа мартсан бололтой гэмээр. Энэ баавгайн хурц соёо, хүчирхэг саварт няц хазуулсангүй амь мэнд гарсан Бэх-Очирын ах дүү нар одоо Сэлэнгэ аймгийн Цагаан нуур суманд партизан Чүлтэм; Цэрэндаш нарын зэрэг хэд хэдэн нэртэй сайн анчин байна. Баавгай уулын хүчирхэг лут амьтан тул, түүнээс хүмүүс айн сүрддэг явдал олонтоо буй. Анчин хүн ч гэсэн түүнээс ямагт болгоомжлон айж, ямар нэг үед аюул гаруузай гэж явдаг болно. Баавгайнаас айж сандарсан учрал маш олон байдгийн дотроос нэгийг сонирхуулан хэлбэл: 1930-аад оны үед байх, Сэлэнгэ аймгийн Ивцэг гэдэг газар, намайг өөр хэргээр явж байхад мөн тэндэх нутгийн Гомбосүрэн гэдэг нэгэн хүний над ярьсан нь: Нэг өдөр би бор гөрөөс буудахаар Цагаан давааны ар өөд өнгийн, морио орхиж явгалтал өмнө талд минь торлог модон дотор гэнэт цагаан цамцтай хар костюмтай орос хүн зогсож байв. Би ер айн сэжиглэсэнгүй. Энэ орос хүн ан хийж яваа юм байх, очиж уулзъя гэж өөдөөс нь явтал, хүн бус болоод явчихлаа. Тэгээд л юу болсныг бүү мэд, нэг мэдэх нь ээ гэрийн наана хөл нүцгэн, цамцаа тайлаад хаячихсан усан хулгана болтлоо хөлөрчихсөн гүйж явснаа мэдээд, бас л дахин ухаан алджээ. Мөн л нэг мэдэхэд гэртээ байв. Ухаан орж, явдал учраа олж модонд уяад орхисон морио авахаар өөр хүний хамт явахад буу, дайзтай сумаа, ийш тийш шидсэн, гутлаа тайлаад хаясан байв. Харин малгайг маань урж, нэг хэвтээ модон доогуур хийсэн байлаа. Энэ юу болсон бил ээ гэхэд, би анх баавгайг хүн гэж санаад, дараа нь түүнийг таниад ухаан алдан, гутлаа тайлан, буугаа хаяад санд мэнд зугтсан бололтой. Үнэндээ тэр баавгай намайг яагаа ч үгүй байх, намайг тэгж сандарч сүйд болж байхад хачирхан, энэ амьтан яаж байгаа нь энэ буй гэсэн шиг харж байсан болов уу? Зугтаад явчихад энэ лав намайг хорлох амьтан бус байна гэж миний хаялж цацсан хувцасны дээр ирж, малгайг маань авч жаахан зэвүү нь хүрсэн мэт, урж модон доогуур хийсэн нь толгойд өмсдөг хувцсанд хүртэл дургүй нь хүрсэн хэрэг болов уу даа гэх мэтчилэн ярихыг сонссон. Энэ бол баавгайг яагаа ч үгүй байхад тийнхүү сандран айсан нь тэр аюулт амьтнаас хүн ухаан алдталаа айдгийн гэрч байна. Энэ мэт баавгайтай холбогдсон олон сонин яриа, үлгэр домог шиг юм маш олон байдаг боловч тэр бүгдийг тоочин бичээд яах вэ. 

	Харин би баавгай агнасан тухайгаа ярья. Үүний өмнө талд баавгай агнахын ашиг тусыг хэлэх хэрэгтэй. 

	Урьд бугаас ашигтай ан байгаагүй. Гэтэл одоо баавгай шиг ашигтай ан алга байна. Баавгай агнахад, арьс нь их хэрэгтэй. Үс урт, маш дулаан байдаг. Тэр чигээр нь дэлгэмэл байдлаар элдэж, хөл тавхай, хумстай нь, нүд хийж байшингийн хананд, орны ард хадаж болно. Эсхүл дөрвөлжлөн, дэвсгэр, гудас хийж ч болно. Дах, дэгтий хийвэл дээд зэргийн дулаан сайн болдог. Урьд 1922 онд хэрмэл Дамбийжанцаныг устгах хэрэгт толгойлон оролцож явсан Балдандорж гэдэг хүнд баавгайн арьсан дах байсныг би үзсэн. Маш хөнгөн дулаан юм билээ. Баавгайн арьсаар гутал ч хийж болно. Ер нь өвлийн тэсгэм хүйтэн хөр цасан дээр баавгайн арьс дэвсээд унтахад дороос чийг ер татдаггүй. Баавгайн өөх их тосорхог, царцдаггүй. Өвлийн хүйтэнд тос нь гоожиж байдаг. Баавгайн өөх юм бүхэнд сайн гэнэ ээ. Аль вэ, баавгайн өөх байна уу? Хүүхэд гараа түлчихлээ. Хожгор толгойдоо үс ургуулъя гэх мэтээр баавгайн өөх сурагласан хүн олон тохиолдсон билээ. Баавгай маш тарган амьтан. Түүний дотроос бүр гайхмаар тарган баавгай нэгийг би үзсэн. Тэр баавгайн өөх нь бүхэл бүтэн өөхөн арьс гарсан. Тос нь лав усны лаазаар нэг болох байх гэж бид ярилцаж байсан. Мах нь ашигтай. Харин мах нь идэхэд зохимжоор тийм сайн бус. Ер анчин хүн агнасан амьтныхаа махнаас заавал амсах ёстой гэдгийг дагаж амсахаас бус, идээд баймаар таатай сайхан мах огт бус аа. Харин өөхний нь үнэр самрын тостой төсөөтэй. Баавгайн өөхнөөс шахаж авсан тосонд боов чанавал маш сайхан болно. Ингээд баавгайн юм бүхэн хэрэгтэй. Гэвч түүний дотроос онцгой нэг чухал хэрэгтэй юм нь домти сөс буюу (цөс) юм. Баавгайн домтийг маш эртнээс эмд хэрэглэж иржээ. Баавгайн цэвэр домтитой эмч, сайн эмч гэж нэр олж байлаа. Тэр нь эмдээ домти оролцуулдаг учраас түүний эм сайн, өвчнийг эдгээдэг байжээ. Ер нь баавгайн домти маш их чухал зүйл билээ. Их халууныг дарна. Яс бэртсэн хүн домти уувал, халуурахгүй, өвчин бас намдана. Сүүлийн үед домтийг юм юманд хэрэглэх болжээ. Баавгайн домти хэдэн янз байна. Ичээндээ хэвтэж байсан баавгайг их уурлуулж байгаад алах юм бол домти нь том бөгөөд хамгийн сайн чанартай болно. Дараа нь ичээний бус цагт гадуур гүйж яваа баавгайн домти орно. Зарим үед баавгайн домтитой өөр юм хольж, бусад амьтны ч цөс юм уу? гэмээр юмыг өндөр үнээр худалдан явах хааяа тохиолддог. Энэ бол баавгайн үнэхээр сайн домтийн нэрээр чанар муутай буюу, эсхүл огт бус зүйлийг хийж хууран мэхлэн мөлжих арга хэрэглэж байгаа явдал байна. Тэр мэт хуурамч зүйлийг хийсэн хүн хуулийн хариуцлага хүлээх гэмт хэрэг үйлдэж байгаа юм. 

	Баавгайн домтийг усанд хийж шалгах арга бий. Үүнд, цэвэр аягатай усанд домтиос тун ялимгүйхэн эмтэлж авсан хэсгийг хийнэ. Үнэхээр хольцоогүй сайн домти бол солонгорон бууж уусна. Ер нь баавгайн сайн домти андашгүй байдаг. Яг л марганц шиг гялтганасан хар ногоон зүйл юм. Дээрх журмаар усанд хийхтэй зэрэг дээшээ харван цацарч уул усыг хар ногоон болгоно. Баавгай агнасан хүн домтийг нь автлаа түүнийг хагалчих вий хэмээн цээж хавь руу нь хүрэхээсээ болгоомжилно. Нэгэнт домтийг авсны дараа сэтгэл амарна. Домтийг авч цөсний гэр хальсанд нь хөлдөөнө. Дараагаар юманд боон авч гэртээ авчран тоононоос өлгөнө, тэр аажмаар хатаж шинэж бага болсоор гүйцэд хатаж жинхэнэ домти болно. Ичээний уурласан баавгайн домти зангилаатай гарын чинээ шахам байна. Хатахдаа агшиж анх байснаасаа 2-3 хувь шахам бага болдог. 

	Баавгайг агнах явдал дархан цаазтай бус, тэр хүн амьтанд аюул хөнөөл, гай зовлон учруулж болзошгүй тул түүнийг хэн эртэй чадалтай, авхаалж самбаатай хашир анчин, анчин бус ч гэсэн зоригтой л хүн агнах болно. Гэвч, баавгай агнах гэж байж амиа алдаж болох тул, түүнийг хүн бүхэн хурдан чадалтай буу, залуу зоримог чадал хүчиндээ итгэн агнаад ирье гэж явах нь маш ховорхон байдаг юм.

	Баавгайнаас бусад ан буудуулаад бараг л цөм цаашаа зугтдаг. Гэтэл, тулгаран буудуулсан баавгай ямар ч байлаа гэсэн, буудсан хүн рүү довтлон дайран ирэх нь олонтоо байдаг. Буутай хүнтэй хэчнээн ч ойрхон халз мөргөлдсөн амьтан, галзуу согтуу л юм бус бол хүнээс далдиран зайлна шүү дээ. Харин баавгай бол шууд л өөдөөс чинь тулаад ирнэ. Гагцхүү, холоос хүн харсан баавгай голдуу зугтан явах үзэгдэнэ. Зарим үед ямар нэг шалтгаанаар алсаас довтлоод ирж ч болно. Ийм учрал тохиолдвол зүрх чинь аргагүй л түг түг цохилно доо. Тэр аймшигт амьтны сүр бараа чихэнд хадсан хахир муухай чанга дуунаас айх л болно. Гэвч, анчин хүн зоригоо чангалан, сандран тэвдэхээс болгоомжлон, гар дахь зэвсэгтээ найдан итгэж, биедээ тулж ирэхээс урьдаар галт халуун сумаа түүний үхэх амин газар мэргэн тусгаж чадсан байхад тэр аюулт араатны улаан гал шиг улалзсан уур хилэн нь үүрд дарагдан, хүчирхэг том хөл нь нугаран атирч өлмийн чинь дор өөрийн эрхгүй хөглөрөн унана гэдэгт хэзээ ч итгэх хэрэгтэй юм аа. 

	За одоо би сайн анчдын хамтаар баавгай агнаж явснаа ярья. Анчин эр хүний эрмэг чадал, зориг тэсвэрийг сургадаг, амь насанд аюултай баавгайн ан, анчин хүндээ сайхан ч, бахтай ч. Агнасан баавгайнхаа дэргэд зогсож байгаа хүн тэр хүчирхэг араатныг тийнхүү доройтуулан дарж чадсанаа бодоход харин ч зориг хүч улам нэмэгдсэн шиг байдаг. Би 1951 оны өвөл Хангайн нурууны хойд хэсэг болох Хантайн Будлан гэдэг газар баавгай агнаж музейнхээ үзмэрт тавихаар зориглон гарч билээ. Бидний хамт явсан сайн анчин Лүндэнгийн баавгайч нохой баавгайн ичээ олж хавшин хуцах чимээгээр уг ичээн дээр хүрэлцэн очиж, газрын дээд талыг яаравчлан эзэлж, улмаар тэр баавгайн нүхийг шилдэн авч, нүхний амыг нээн баавгайн толгойг мөрийг хүртэл цухуйлган гаргаж байгаад тархийг хага буудан алсан юм. Тэр баавгай жигтэйхэн тарган байлаа. Би их тарган баавгай үзсэн гэж дээр хэлсэн маань энэ юм. Бид тэр баавгайг хоёр мориор татуулан, бас өөрсдөө чангааж байж нүхнээс нь арайхийж гаргасан. Тэгээд дээш нь харуулан тавьчхаад дээр нь хоёр хүн гарч хэвтэхэд багтаж байсан. Нэг л том бялхайсан ийш тийшээ палбайсан том юм байлаа. Түүнийг өвчих гэж үйлээ үзсэн. Маш тарган тул өвчихөд туйлын хэцүү байлаа. Тэгээд арьсыг арай гэж салгахад бүх бие нь зарим газраа дөрөв, таван хуруу зузаан өөхтэй байсан юм. Түүний хар махыг бүрхсэн гадар өөх нь битүү зузаан давхраа байсан бөгөөд бас нэг арьс мэт туламлан гарлаа. Түүнийг урт урт зүсэж, хоёр модны мөчир дээр хөндлөн мод тавиад дээгүүр нь тавих гэхэд нэг тийшээ холбирон унаад тогтохгүй байхад, дунд нь хутгаар огтлон нугалж сая тогтоосон билээ. Баавгайг ер нь тарган байдаг гэдэг. Гэвч ийм гайхалтай тарган баавгай ер үзээгүй гэж хашир анчин гайхан ярилцаж байсан юм. Тэгээд гэдсийг нь хагалахад цорой нь дан өөх, харвал дотор тал нь өлзий хээ шиг тийм дөрвөлжин хальсаар бүрхэгдсэн байсан юм. Тийм нэг гайхалтай тарган баавгай агнаж арьсыг нь чихмэл дүрс хийх журмаар хэмжин өвчиж толгойн хамт мориндоо ганзагалан явахад, нэг том гэгч нохой алаад арьс толгойг аваад явж байгаа юм шиг байсан. Тэр баавгайн арьсыг Төв музейд авчран түүгээр муухан шиг маягтай чихмэл дүрс хийсэн бөгөөд, тэр баавгайн чихмэлийг одоо Хэнтий аймгийн орон нутаг судлах кабинетад тавьсан болно. Тэр маш том, тас хар үстэй амьтан байсан юм. Харин анх чихмэл дүрс хийхдээ арай багавтар болгосон байна билээ. 

	1952 онд билээ. Хашир сайн анчин Вандан, мөн анчин Дугарсүрэн бид гурав Хантай нурууны Манхтайн гол өгсөн явснаа Вандан гуайн санаачилгаар гэнэт баруун тийш нуга эргэн Будлан уулыг чиглэн явлаа. Зуур замд юү ч таарсангүй учир ажиг сэжиггүй ямар ч анхааралгүй, юм хүм ярилцан явтал, дагаж явсан нохой гэнэт салхидан ухасхийж урагш давхив. Бид юу болов гэж нохойн хойноос газрын дээд талыг барин явтал нохой хуцан хавшив. Бид явсаар очтол нэг хандгайн давхисан мөр цасан дээр гарсан байлаа. Үүнийг Дугарсүрэн бид хоёр эхлэн үзэж хандгай харайсан байна гэж ярилцав. Энэ үед Вандан гуай маань нэлээд сүүлд явсан бөгөөд, удалгүй гүйцэн ирээд "за юу болов?" гэв. "Хандгайн мөр байна. Нэг хандгай байгаад нохойноос зугтан харайсан байна" гэхэд Вандан гуай маань тэр мөрийг баахан харж яваад, заа хүүхэд минь энэ чинь хандгайн мөр биш, баавгайн мөр байна гэв. Энэ их зузаан цасан дээгүүр цөм цөм гишгэн хол хол харайсан тул, юуны мөр болох нь бидэнд сайн мэдэгдэхгүй байсан юм. Гагцхүү манай хашир тэргүүн Вандан гуай маань л тийнхүү хагалбарлан тасалж чадах байлаа. Нүхэн дээрээ байсан баавгай дээр нохой оржээ. Ингэхэд одоо мөрөөрөө бушуу буц, хэрэв охин баавгай бол нүхэнд нь бамбарууш нь бий байх. Бамбаруушийг нь аваад явъя гэж Вандан гуай хэлэв. Бид хоёр нүдээ ирмэлцэн, түүний үгийг ойшоох янзгүй, Вандан гуай хандгайн мөрийг баавгайн мөр гэж андуурч байна даа! гэж далдуур шивэр авир хийлцэн аргагүйд л түүний үгэнд орсон болж буцлаа. Тэгэхдээ дахиад энэ 3 хавьд чинь баавгай байдаг бус байгаа даа! гэж өвгөнөө тоглоом хийж явлаа. Гэтэл удалгүй нээрэн нэг баавгайн ичээ тааралдлаа. Бид Вандан гуайдаа бүр итгэн биширч, түрүүчийн мөр үнэхээр баавгайнх болохыг мэдэж, хашир анчин гэдэг мөн лут юм байна гэж бодлоо. Ер нь ч энэ хүнийг хэзээний сайн анчин хэмээн итгэн дагасаар ирсэн юм. Гэвч тэрхэн удаа л наагуурдан бодсон хэрэг билээ. Харин нүхэнд бамбарууш байсангүй, тэр маань бага зэрэг биетэй эр баавгай юм байна гэж мөн л Вандан гуай маань айлдлаа. Тэгээд бид ичээг үзээд, эндээс нөгөө баавгайгаа мөрдөн эхэллээ. Ийнхүү баавгайг мөрдөн явахад хааяа бага цастай газар мөр нь яг хөл нүцгэн хүний мөр шиг байлаа. Тэр өдрөө үргэлж дагасаар яваад шөнө орой боллоо. Бид эхний өдөр гүйцсэнгүй хээр хонолоо. Шөнө Вандан гуай маань бидэнд ярьж байсан нь: мундаг зоригтой амьтан даа. Тэгж анх ширүүн гарсан юм чинь зогсохгүй л яваад байх биз ээ. Гэвч, бид нэг л гүйцнэ гэж байлаа. Бид өглөө эрт босож мөр хөөж эхлэв. Ийнхүү хөөхдөө түргэн явлаа. Учир нь биднийг хоноглон байх зуур тэр баавгай зогсолтгүй явсан нь магад тул, маш холдсон байх ёстой билээ. Тэр баавгай үнэхээр нэг ч зогсож саатсангүй, хааяа нэг шээчхээд л яваад байсан нь мэдэгдэж байлаа. Нэг удаа баасан байв. Баас нь яг хүнийх шиг байдаг юм. Мөр нь аажмаар халуун боллоо. Энэ үед Вандан гуай маань, за одоо нохойгоо тавья гэв. Нохой ч модон дундуур давхин алга боллоо. Удалгүй хавшин хуцлаа. За та хоёр явган түрүүлээд яв, тун анхааралтай яваарай. Нохойд хөөлгөсөн баавгай эргээд дайрч болно шүү гэж Вандан гуай захиад бид хоёрын морийг бариад хоцров. Бид хоёр хоорондоо нэлээд зайтай, бие биеэ дааж, хэзээ баавгай харагдсан цагт буудахад бэлэн явлаа. Том хутгаа урдаа огшоон хавчуулав. Бууны сум зэргийг үзэж бэлэн болгов. Гэтэл нохой маань нэг модны дэргэд очоод, тойрон хуцаж байв. Би чухам хаана байгааг харж ядан байтал гэнэт модны цаана том бөөрөнхий хар юм үсрэн бууж, цаашаа налмасхийж харайн алга болов. Тэр баавгай модон дээр гараад байжээ. Бид хоёр харсангүй. Тэгээд биднийг хармагц модноос үсрэн буугаад зугтах нь тэр. Бид цааш үргэлжлэн мөрдөж явах боллоо. Ийнхүү бид тэр баавгайн мөрийг санаа амар дагаад л явахгүй шүү дээ. Тэр чинь аль болохгүй бартаа саадтай хад хясаа дамжин, бас мөр тахирлан явна. Мөрөө чадамгай буруулан, хавар цас цоохорлон харласан газраар яваад мөр нь алдагдана. Эсхүл дээрээ цасгүй бүдүүн дархин дээгүүр дамжин яваад мөр нь алдагдана. Бүр алдаад холуур тойрон боож байж олох ч явдал гарна. Ингэж явсаар бэлд нь тэр шөнөө бас хонох болов. Тэр амьтныг агнах гэж ингэж хэдэн өдөр шөнө хойноос нь хөөн явах гэдэг бол анчин хүний чухам зорьсондоо хүрэх эсэх нь үл мэдэгдэх айхавтар явдал даа. Хөдөө хоёр хоноод өглөө нь Будлан уулын баруун сугаар орон буцаж, зүүн хойшоо эргэж, Пүүсгэр уул өөд чиглэв. Пүүсгэрийн энгэрээр орж, зүүн тийш нуга үсрэн анхан ирсэн замаасаа хойгуур нүхээ чиглэв. Тэгээд мөн, хөөн гүйцэж, шигүү модон дотор бие барааг нь харсан боловч буудаж чадалгүй дахин алдлаа. Орой ч болов. Гурав дахь шөнөө бас хээр хонов. Ядарч, зүдэрч байна гэдэг яриагүй. Гэвч анчин хүний зориг хатуужлыг гээж болохгүй тул мөн л өглөө эртлэн босож мөрдөн явлаа. Өдөржин хойноос нь явж оройхон болж байхад, нэг битүү мод бүхий бартаат өндөрлөгт оруулаад мөрийг нь алдав. Вандан гуай маань: заа энэ бартаат өндөрлөгийн модонд бүгжээ. Би энэ овгор дээр байя. Та хоёр нохойгоо хөтөлж, буу хутгаа бэлэн болгоод мод руу ор! гэв. Модон дунд очоод нохойгоо тавиарай гэж захиад үлдлээ. 

	Бид хоёр захиснаар бартаат өндрийн торгон хярыг дамнаж урагш даран ортол, хөтөлж явсан нохой гэнэт салхидан урагш тэмүүлэв. Нохойгоо тавьтал тэр чавхдан алга боллоо. Тэгээд удалгүй хавшин эхлэв. Бид хоёр нохойн чимээг барин жаахан явтал хоёр нохой маань бидэн өөд эргээд зогсчихсон боргоож загнан байв. Тэгтэл нүхнээс нэг том баавгай гараад л нохойг хөөнө, нохой ухран буцаж зугтана. Тэгэхэд баавгай буцаад ухарсаар нүхэндээ орж байгаа харагдлаа. Ингээд бид хоёр түргэн гүйн очлоо. Иймэрхүү үед хоёр хүн баавгайд ойртохдоо хайчлан гүйх гэж, нэг нь тэр баавгайг буудахад бэлэн сууж байхад, нөгөө нь жаахан ойртдог, гэтэл нөгөө нь дахин буугаа бэлэн болгон суухад, хоцорсон нь ойртдог ёстой байсан. Энэ нь хэн хэнийгээ хамгаалсан хэрэг юм. Хэрвээ баавгай гэнэт гарвал хэн суусан нь буудан алах хэмээсэн бодлого билээ. Гэтэл тэр баавгай нохойд хандаж тэр зүг хамаг анхаарлаа тавьсан байгааг ашиглан бид хоёр хамаагүй гүйн түүний нүхний ар шил дээр тулан хүрч очлоо. Гэтэл Дугарсүрэн маань гэнэт доошоо цөмрөн орж нэг хөлөө суга татан авч байгаа бололтой харагдав. Чухам энэ үеэр маш том биетэй сүрлэг догшин баавгай бидний дэргэд нүхнээсээ суга үсрэн гарч, нүхнийхээ аман дээр хавшин байсан хоёр нохой руу довтлон уулзлаа. Зүй нь бид хор энэ үеэр гал нээн буудвал зохих байсан боловч хоёр нохой маань баавгайн хамт бужигнан байсан тул, нохойгоо хамт буудахаас л болгоомжлон харж, түр хүлээсэн хэрэг юм. Гэтэл угаасаа сурамгай нохой тул, баавгайг нүхний амнаас арваад метрийн хол хууран аваачаад урьд ярилцсан юм шиг хоёр нохой маань гэнэт түүнээс салж, бид хоёрын зүг үсрэн ирэхэд угаасаа том биетэй хүчирхэг амьтан чинь тийм ташуу өндөрт хөнгөн биетэй нохойны адил түргэн эргэж чадахгүй, бөгсөөрөө сууж эргэх завшаанд нь буудан эхэллээ. Бид сандарсандаа болж дараа дараагаар хоёр хоёр буудахад тэр баавгай маань сая биднийг харсан бололтой, бид хоёр өөд довтлон ирлээ. Гэтэл хоёр нохой маань 3 дахь хүчин болж, бидний завсраар орон ирж тэсэж ядталаа уурлан хөндлөн гулд яваа баавгай, хоёр нохойтой цааш цаашаа хөөцөлдөн явахад нь түүний нэг завсар бололцоог самбаачлан буудсанд аргагүй л түүний амин газраар сая тусч, тэр уулын эзэн болж байсан эрэлхэг, сүрэлхэг эрэмгий том хүрэн баавгай маш муухай хахир том дуу гарган, дэргэдээ тохиолдсон нэлээд бүдүүн ургаа хар модыг ухасхийн тэврэн авч хуга даран нэвсийтэл уналаа. Энэ хуга даран унасан мод нь аз ирэхэд бидний нөгөөх зүгт унасандаа л болжээ. Хэрэв бидний зүг унасан бол тэр сүрлэг амьтан үхэхдээ хөдөлсөн хөлд нь өөрийн эрхгүй үрэгдэх байж билээ. Тэр ургаа модыг тийм хүчирхгээр татан унагаахдаа урд хөлийн модонд авирдаг том хумсны нэг тэр модондоо шигдэн үлдсэн тул одоо ч тэр хэвээрээ нэг хумсгүй баавгайн чихмэл мөн байгаа нь тэр ээ. Бид тэр үедээ тийм аюултайгаар энэ хүчирхэг догшин араатныг арай чарай л нэг юм дарж аваад түүн дээрээ хүнтэй, морьтой, нохойтойгоо цөм цугларч баяр хөөр бололцсон билээ. Ер нь баавгайг шилдэн авахаар очиход заавал түргэн явдаг юм. Учир нь баавгайг шувтран гарахаас урьдчилан хүрэхийг бодсон хэрэг. Саяын Дугарсүрэнгийн маань цөмрөн орсон газар дээр цөм очиж үзэхэд баавгайн нүхний өрх гэдэг жижиг цоорхойтой нимгэн газар байжээ. Зарим баавгайн өрх ийм их хэмжээний байдаг юм. Ер нь баавгайн нүхний араас очиход тун болгоомжтой явах хэрэгтэй юм шүү хэмээн манай Вандан гуай маань бидэнд сургаж байлаа. 

	Энд нэмэн хэлэхэд хоёр нохойгүй сэн бол энэ баавгайн дошин дээр бид хоёр их л давчдах байсан юм даа. Нохой гэгч амьтан ийм аюул бүхий цагт хэзээд эзэндээ тус хүргэж явсан түүхтэй юм. Энэ Дугарсүрэн гэдэг бол орон нутагтаа нэрд гарсан сайн анчны нэг мөн бөгөөд Улсын сайн малчин хүн юм. Тэгээд бид энэ агнасан баавгайгаа зохих журмаар өвчиж чихмэл дүрс хийхэд зориулан эмхэлж авлаа. Бидний энэ түүхтэй явж алсан цагаан хүзүүвчтэй маш том хүрэн баавгай нь одоо дөрвөн хөлөөр зогссон чихмэл дүрс хийгдээд Улсын Төв музейн амьтны аймгийн үзмэрт байна. Бид тэндээ дөрөв дэх шөнөө хонов. Тэр шөнө ихээхэн баяр хөөртэй, дуу шуу болцгоон хонов. Харин Вандан гуай маань: энэ чинь бидний мөрдөж явсан баавгай бус. Түүнийг маргааш мөрдөн хөөж, дахиад нэг баавгай алаад хоёр баавгайтай болоод буцна даа гэж байлаа. 

	Бид хоёр үнэндээ үнэмшихгүй л суулаа. Урьд мөрдөж явсан баавгай маань энэ мөн, нэг нүх олоод орсон гэж бид хоёр бодож байлаа. 

	Маргааш өглөө боллоо. Нөгөө баавгайн мөр алдагдсан газраас холуур боож байтал үнэхээр түрүүчийн бидний мөрдөж явсан баавгайн мөр гарлаа. Тэр баавгай бидний саяын ярьдаг битүү модонд орж саатсангүй цаашаа явсан байлаа. Мөрдөн хөөж үзвэл хэдэн хоногийн өмнө орхин гарсан нүхээ чиглэн явжээ. Тэгээд яг нүхний зүг мөр нь орсон байлаа. Вандан гуай маань бас ерөнхий шийдвэр өглөө. За, Дамдин чи ганцаараа мөрийг нь дагаад нүхэнд нь оч. Нүхнээс гараад ирвэл дор нь буудаж ал! Хэрэв зугтвал бид хоёр буудна гээд тэр хоёр маань газрын дээд талд байр эзлэхээр явав аа. Би ч даруй нүхний зүг их л болгоомжтой, сэмхэн явж очтол харин тэр амьтан нүхэндээ байсангүй. Түүний мөр нүхэнд оролгүй дэргэдүүр нь зүүн тийш гарч Сангалтын нэгэн бартаат өндөрлөг чиглэсэн байлаа. Гэтэл тэр өндөрлөгийн оргилд мод дуусаж, цаашаа мод дамжин явах аргагүй болсон байв. Энэ байдлыг үзэж Вандан гуай бид хоёрыг ашигтай газарт хуваарилан явуулах шийдвэр өгөх болов. Үүнд, мод дууссан газрын цаад өндөр дээр морио орхиод модны хойгуур ор! гэж намайг явуулав. Дугарсүрэнг модны урд талаар оруулав. Өөрөө хойгуур хөндлөн буй хярын нахис дээр суулаа. Тэр нь хэрэв баавгай хойш зугтвал яг тааран гарах ашигтай байр байжээ. Би ч хэлсэн ёсоор модны хойд талаар шурган мяраан ортол бууны дуу тасхийв. Шигүү хар модонд бүгэн байсан баавгай намайг хойд талаар нь урьдаар ороход эвхрэн хөдөлж, Дугарсүрэнгийн зүг ухасхийн гарахдаа зам тулгаран буудуулжээ. Ингэж тав дахь хоног дээрээ хоёр дахь баавгайг алж, хоёр баавгайн арьстай болж анчин бидний санасан бүхэн бүтэж, ганзага дүүрэн антай буцсан билээ. 

	Урьд баавгай агнаж явсан алдартай сайн анчид, тэдний агнасан бахдалтай сайхан явдал маш их байдаг билээ. Баавгай олон удаа агнаж алдаа осол гаргаж яваагүй нэртэй сайн анчин олон байсан юм. Тэдний нэг нь одоогийн бидний энэ анг удирдан яваа Вандан гуай болно. Энэ хүн бол Товхон ханы орчмоор нутагтай, нийтдээ 30 гаруй баавгай алсан хүн. Вандан гуай баавгайг ихэнхдээ ганцаар агнаж дадсан их туршлагатай хүн байсан юм. Нэг гөрөөлж явтал нь баавгайн ичээ байжээ. Түүнийг зохих арга хэрэглэн айлган гаргаж гавлыг буудан алжээ. Тэгээд сэтгэл нь амраад нүхний нь өмнө очоод тайвшран, амран сууж байтал нөгөө үхсэн баавгай нь гэнэт хөдөлсөн гэнэ. Тэгэхэд нь үхсэн маань амилж байна уу? Эсхүл цаана нь дахин байна уу? гэж гайхтал харин үхсэний хажуугаар бас нэг баавгай толгойгоо цухуйлгав гэнэ. Түүнийг бас буудан алжээ. Гэтэл бас цаана нь юм хүржигнэн хөдлөх шиг болжээ. Ер нь энэ чинь юу болж байна? гээд чагнахад үнэхээр нэг баавгай хөдлөх нь мэдэгджээ. Ийнхүү бас толгойгоо гаргахад нь бууджээ. Энэ мэт нэг ичээнээс гурван баавгай алсан тухайгаа ярьдаг сан. Энэ бол хашир сайн анчны мартаж болшгүй бахдалтай сайхан явдал мөн билээ. Вандан гуай ганцхан баавгайн бус, ямар нэгэн анд маш гарамгай алдарт сайн анчин байсан юм. Тэр хүн бие бараад нэлээд уджээ. 

	Бас залуу анчин Лүндэнтэй тохиолдсон нэг учралыг сонирхуулъя. Лүндэн бол одоо Зэлтэрийн сангийн аж ахуйд ажиллаж байна. Лүндэн нэг өвөл гахай агнаж яваад модон дотор нэг бодон алаад түүнийг ёсчлон ажиллаж дуусаад мориороо чирэн явахаар бэлтгэн байжээ. Тэр үед бүрий барай болж, юм үзэгдэхгүй шахам байжээ. Газрын уруу морио хөтлөн гахайгаа чирэн түр явган явж байтал дэргэдээс нь нэг том амьтан нүхнээс гэнэт гарч ирээд дайрчээ. Тэр угаас самбаатай хүн тул буугаа аван буудаад харвал харин нэг том баавгай өнхрөн унасан байжээ. Тэгээд гахайн дээр нэг том баавгайтай болж тэр шөнөдөө тийм их олз омогтойгоор харьсан гэдэг билээ. Энэ бол анчин Лүндэнгийн гайхамшигт самбаатай, золбоотой байдлыг харуулж байна. Огт санамсаргүй байсны дээр тийм харанхуй болж байхад дэргэдээс нь гэнэт баавгай дайрахад сандраад яаж ч чадахгүй амь алдаж болох байсан юм. 

	Иймд баавгайн анчин хүн ямар ч үед сандрахгүй, цовоо сэргэлэн, хэзээ ч учирч болох аюулаас өөрийн бие ба нөхрөө аварч чаддаг байх хэрэгтэй юм аа. Мөн дээр өгүүлсэн баавгайд үнхүүлдэг түүхтэй анчин, Бэх-Очирын дүү Цэрэндаш (Шарбанди) гэдэг нэн сайн анчин, тэр жил нэгэн өдөр ан хийж яваад өвөр харж суутал битүү модноос гэнэт нэг баавгай гарч ирэхэд түүнийг буудаад унагажээ. Гэтэл цаанаас бас нэг гарч, түүнийг бас л буудаад унгаажээ. Гэтэл гурав дахь нь гараад ирмэгц бас л амжаад авчээ. Бүр дөрөв дэх, тав дахь баавгай дараа дараагаар гарч ирэн цөм Цэрэндашийн мэргэн суманд өртөгджээ. Тэгж нэг амиар том жижиг таван баавгайг нэгэн дор нэг нэг буудан алсан юм. Энэ бол Цэрэндашийн самбаатай, золбоотой сайн бууддагийг харуулж байгаа хэрэг бөгөөд, ямар сайхан бахдалтай агналт вэ! Ингэхэд бас энэ хүний төрсөн ах партизан Чүлтэм, дүү Сосоржав зэрэг ах дүүсээрээ сайн анчин нар одоо Зэлтэрийн сангийн аж ахуйн ажилтан болоод, цөм амар мэнд, сайн сайхан амьдран явна. Ерөөгөөр нутагтай партизан Цэдэв бол, сурд шалгарсан мэргэн цолтой хүн, хар бага наснаас ан гөрөө хийж олон жилийн туршлагатай хашир сайн анчин юм. Энэ хүн арав гаруй баавгай, зуу шахам шилүүс, бусад өдий төдий ан амьтан агнажээ. Урьд Цэдэв гуай нэг жил өөр хоёр хүний хамт гөрөөлж явтал түүний нэг нөхөртэй нь нэг баавгай гэнэт тулж мөргөлдөхөд тэр хүн сандран буугаа хэрэглэн чадалгүй гэдрэг унажээ. Гэтэл түүний хоёр бугалгыг баавгай тас хазан, ар шилийг өм өм базаж, толгойн хуйх арьсыг яз яз хазсан байжээ. Энэ үед Цэдэв гуай нөгөө нөхрийн хамт тэр баавгайг дараа дараагаар хэд буудан алж, гэдсийг нь хага татан халуун цусыг нь авч шархадсан хүндээ уулган, халуун махыг шархны дээр тавин домтиос нь балгуулан шарханд түрхэж боосон байна. Тэр хүн барагтай болж гэртээ гайгүй буцаж ирээд, удалгүй эдгэрсэн гэдэг юм. Үүнээс үзэхэд баавгайн бүх юм ашигтай гэдэг нь улам тодорхой болж байна. 

	Урьд баавгай сайн агнаж явсан алдартай сайн анчдын нэрийг энд цухас дурсаж тэмдэглэх хэрэгтэй санагдана. Миний сайн мэдэх бөгөөд баавгай болон ямар нэгэн анд гарамгай сурсан нэртэй сайн анчид хэмээвэл Вандан гуай, Лутын Дэмбэрэл, Цэдэв, Бэх-Очир, Очир начин, Банди начин, Батцэрэн, Түшигийн Бат-Очир, Цулбуур Бат, Лүндэн, Бадрахын Дугарсүрэн, Цэрэндаш, Гомбо, Бүтэмжийн Дагва, Булган аймгийн хуучин Ордог харуулаар нутаглах сайн анчин Дэндэв агсны хүү Хишигсүрэн нарын зэрэг өдий төдий алдарт сайн анчид олон билээ. 

	Ер нь баавгай агнах гурван арга байдаг юм. Үүнд ичээнээс агнах, өнгийн харж мяраан агнах, үргээн авчирч агнах зэрэг болно. Хамгийн амраас нь хамгийн хэцүү аргыг хүртэл товчхон өгүүлье. 

	Өнгийн мярааж агнах гэдэг бол урьдаар мөрийг олж ялангуяа хаврын тавдугаар сарын үеэр өнгийн нууц далдаас харж тэр зүг салхийг тавьж, гэтэж мяраах, мөлхөх, элэглэх зэрэг аль бололцоотой аргаар түүнд ойртон очиж буудахыг хэлнэ. Ингэж агнахад аюул багатай. Учир нь нэгэнт мөрийг үзэж түүнийг мөрдөн яваа буюу аль өндрөөс харж, өөрөө нууцаар ахиж яваа болох тул маш их анхааралтай, буудахад бэлэн, мөн ч уул баавгай хол зайтай, нэг алдаж буудаж гэхэд буюу шархтуулж гэхэд хүрээд иртэл нь хэд буудан амжих зайтай байна. 

	Ер нь баавгайг мяраан өнгийж буудахад тэр баавгай хэрэв шархадвал барагтай л бол муухай орилон дэргэдээ байгаа юманд уур омгоо гаргаад зугтан явах нь олонтоо байдаг. Иймд мярааж өнгийж буудахад баавгайг гол төлөв ална. Алдавч аюул бага, аюул гарах байлаа ч гэсэн түүнээс биеэ аварч болно. 

	Үргээж авчран агнах гэдэг бол баавгай гарч болох газар заримыгаа, суурь авхуулан суулгана. Нэг, хоёр нь чухам энд байгаа гэсэн газар луу орж дуу чимээ гарган үргээж, нөгөө сууринд бэлхэн байгаа хүмүүстээ гарган өгч буудуулах гэсэн хэрэг. Энэ бол хялбар арга бөгөөд, араас нь үргээлгэн ямар ч хардлагагүй дэргэдүүрээ гарч яваа тэр амьтныг буудан ална гэсэн хэрэг шүү дээ. Ер нь баавгай бол зээр гөрөөс, буга зэрэг бусад антай адил зэрэглээтэн үзэгддэггүй билээ. 

	Баавгай агнахын хамгийн хэцүү амь дүйцэх арга бол ичээг олж агнах явдал мөн. Энэ талаар манай шинэ залуу анчин маш сайн мэдэж туршлагажих ёстой санагдана. Хамгийн нэгдүгээрт баавгайн ичээг олно. Олсны дараа, дараах асуудлыг мэргэн шийдэх хэрэгтэй. Үүнд хөшүүрэгдэн агнах уу? эсхүл үгүй юү гэдгийг шийднэ. Хөшүүрэгдэх гэдэг бол цахиур буу зэрэг барагтайхан зэвсэгтэй байх үед голчлон хэрэглэж ирсэн арга юм. Одоо ч гэсэн зарим нэгэн анчид хэрэглэсээр байна. Хөшихөөр шийдвэл, нэлээд холоос уртаараа 1 алд дэлэм хэртэй (3 метр шахам) бүдүүнээрээ 10 сантиметр орчмын ижил хоёр мод бэлтгэн авна. Тэгээд баавгайн ичээний тийш очно. Энэ үед юуг анхаарвал зохих вэ? Ичээг хөшихөд 3-аас илүү хүн хэрэггүй, ер нь баавгай агнахад олон хүн байснаас ганцаараа байсан ч дээр гэдэг, тийм зүрхтэй сайн анчид бас бий. Ер нь юуны өмнө дэлсгээтэн сандрах хүн бол очихын ч хэрэггүй билээ. Хэрэв тийм хүн очвол тус болохоосоо ус болох нь мэдээжийн хэрэг. Ер нь хэчнээн олон хүн хамтран агнаж явавч баавгайн нүх, ичээн дээр очихдоо зөвхөн агнан чадах хашир сайнаа шилж 3-аас илүү хүн очихын хэрэггүй байдаг билээ. Ичээн дээр очихдоо буугаа шалган үзэж гартаа яг бэлэн барина. Сумаа шалгана. Том хутгаа суга татан авахад бэлтгэн огшооно. Тэгэхдээ, суга үсрэн унахаар болгож үл болно. Сандран ийш тийш болж байтал хутга чинь унасан байвал хамгийн сүүлчийнхээ амь аврах зэвсгээс салах нь тэр шүү дээ. Заа ингээд ярих зэргээр чимээ гаргаж огт үл болно. Ямагт анчин хүмүүсийн дохиогоор ажиллана. Ичээн дээр маш сэмхнээ гэтэж очно. Нэг нь нүхний ар шилд буугаа яг бэлтгэн нүхнээс баавгайн 2 чихний хулхийг цухуйхын хамт гавал руу нь буудахад яг бэлэн зогсоно. Гэхдээ түүний мөрийг цухуйсан төд гавалд нь бууд. Шилдэх хүний анхаарах нь: Баавгайн ичээний амсраас нэлээд зайтай хий авах нүх гэж, дороос нь нимгэхэн ухчихсан газар байдаг. Түүн дээр гишгэвэл доошоо цөмөрнө! Дээр дурдсан хоёр баавгайг агнахад анчин Дугарсүрэн маань тийм нүхэнд цөмрөн орж баавгайн бөгсөн тушаа гишгэн сандарч арайхан сугарч гарсан тухай бид түрүү ярьж байсан шүү дээ. Баавгайг хөшихдөө, бэлтгэсэн хоёр модоор хөшнө. Хөшигч хоёр хүн зөвхөн хөшүүргээ барьж явна. Хэрэв нүхний амсар таглаатай байвал түүнийг ухаж нүх гаргавал зохино. Ингэж байтал баавгай ухасхийж харайн гараад ирж ч болно. Юуны түрүүнд л шилдэх хүн бэлэн байж мэргэн буудах явдал шаардагдана. Тэгээд хөшигч хоёр хүн нүхний амсрын хажуу дээд талд зогсож хоёр модоо зөрүүлэн хааж хөших хэрэгтэй. Зөрсөн хоёр модны доогуур баавгайн толгой цухуйх ёстой юм. Хөших гэдэг бол, нүхнээс гарах баавгайг өчүүхэн саатуулан буудахад л бэлтгэх гэсэн арга. Түүнээс бус тэр хүчирхэг амьтныг хөшиж дарж тогтоох гэсэн санаа огтхон ч биш ээ. Тэгж тогтоох гэвэл том гуалин мод ч аваачаад хөшсөн, түүнийг юмны чинээ бодохгүй тэнхээтэй амьтан юм. Ингэж хөшихөд баавгай гарчихгүй ч байж магад. Гараад ирвэл шилдэж байгаа хүн маань буудах болно. Ингэж буудахдаа хар хоншоорыг нь гялалзан цухуйхтай зэрэг буудаж бас болохгүй. Учир нь хамар нармайг мөчидхөн оновол баавгай тэр ууртаа сүйд хийнэ. Иймд сандралгүй толгойг лав цухуйсан хойно ар дагз руу нь буудна. Ингэж буудахад баавгай хэдийгээр хүчтэй боловч амь голтой амьтан тул дороо намсхийн унана. Хэрэв баавгайг ичээнд нь агнах гэж хөшөөд гарахгүй бол малгайгаа авч нүхний амсар луу хаяхын хамт гарна. Чимээ анир ч өгч болно. Хашир сайн анчин, ичээн дээр ганцаараа очиж хөшүүрэг үл хэрэглэн, нарийн модонд малгайгаа өлгөөд, нүхний амсар луу хийхэд баавгай гарна. Тэгэхэд нь буудаад алдаг юм гэдэг. Мөн баавгайг урт модон хөшүүрэг үл хэрэглэн, түймэрт түлэгдсэн, давирхай нь шингэсэн модны үндэсний уг нь үлдэж ийш тийш арзайсан тийм хожуулыг бага сага засаад өргөж авчран, ичээний ам руу шургуулахад дотор нь байсан баавгайн уур хүрч тэр модыг өөр өөдөө хүчлэн татна. Дараа нь буцаан түлхэхэд нөгөө хожуулын арзгарууд хөмсөг, амны нь энд тэнд хатган нүхний амсарт тээглэн чагтлахад тэр баавгай хүчлэн зүтгэж, шороо чулуутай нь хамт огло татан гарах гэж саатна. Энэ хооронд л буудна даа. Урьд тийм хожуул аваачаад ичээнд нь хийхэд эргүүлж мулт түлхэх гээд болохгүй болохоор тохой хэр зузаан хөлдүү хөрс бүхий нүхний омог амсрыг онги татан гарч ирсэн баавгай буудуулж байсан удаатай гэдэг. Иймд тэр арзгар хожуулыг заримдаа хэрэглэж болно. Баавгайг иймэрхүү л аргаар агнана. Энэ бол баавгай агнах анчны гол арга юм. Монголчууд баавгайг эртнээс нааш хоёр янзаар нэрлэн ирсэн билээ. Үүнд хүн хар баавгай, нохой хар баавгай гэнэ. Хүн хар баавгай бол үндэс ухаж иддэг, хүч чадал ихтэй, хүнд тус хүргэж чадна гэлцэнэ. Бас тэнэгэвтэр учир шөнө ой модонд олон хүн дугариглан хэвтээд унтаж байхыг үзээд, тийм дугариг мод авчран дарахаар шөнөжин эрж яваад, үүр цайхад мартдаг гэж ярилцдаг. Гэвч хүн хар баавгай гэж чухам ямрыг хэлж байгаа болохын учир тодорхойгүй. Одоо байгаа баавгай бол нохой толгойтой, хурц цагаан соёотой, хойд хоёр хөл дээрээ босоо явна. Харин хүн шиг юм өргөн тэвэрнэ. Чухам иймээс одоогийн баавгайг толгой, биеийн ерөнхий байдлаар нь тийнхүү хоёр янз нэрлэсэн байх гэж санах байна. Гэвч хүн хар баавгай гэдэг нь монголчуудын эртнээс домог болгон ярьсаар ирсэн алмас гэдгийг ч хэлдэг байсан байж магадгүй юм. 

	 

	 

	4. ГАХАЙ

	Гахай, хөвчийн ангийн дотроос дээгүүр суурь эзэлнэ. Эр гахайг бодон, эмийг мэгж, багыг нь ховс, нялхыг торой гэнэ. Бодон хэд хэдэн янз. Хамгийн том хангал эр бодонг ногтмол гэнэ. Соёо нь хамар дээрээ зөрсөн ногт янзтай учир ийнхүү нэрлэсэн байна. Шүдлэн насны орчим бодонг шавшуурга, түүнээс дээш насны дунд зэргийн бодонг хадарга гэдэг. 

	Гахай, Хангай, Хөвсгөл, Хэнтийн уулархаг хөвчид ихэвчлэн оршино. Зуны цагт уулын ар, аль шигүү ширэнгэ газар байх бөгөөд, өвөл нь өвөрлөн ирж аль нөмөр дулаан байр дагадаг. Энэ нь том том хадны ёроол, бүдүүн модны ёроолыг ямагт бараална гэсэн хэрэг. Ер нь зөөлөн аятайхан дэвсгэр новшгүй нэг ч шөнө унтаж үл чадна. Хэзээний нөмөр дулааныг дагаж, дэвсгэр новш бэлтгэсэн байдаг. Гахайд ер нь болдог сон бол дэвсгэр зэхээд өгвөл түүн дээр тавлаг унтан тайван хэвтэхийг л хичээх байх. Гахай тэр чанараараа буга, хандгай, баавгайг бодвол, биеэ дулаалахыг их боддог. Овоохой гэр шиг юм зэхэн байрлахаас ч буцахгүй зан араншинтай амьтан билээ. Новш нь маш дулаан, сайхан засагдсан байна. Төрөх үедээ нэлээд бүдүүн том мод хугачин, новш зэхээд гадуур нь мөчир шилмүүсээр хучиж дулаална. Дотор талыг мөн дулаалан зөөлөн аятайхан дэвсгэр зулан дэвсэж бэлтгэнэ. Харин тэр новшийг хүн олоход бэрх. Тун хачин бартаатай буюу нэвтэршгүй шигүү ширэнгэд байдаг юм. Энэ овоохой новшийг гахайн төрмөл буюу төрц гэж нэрлэдэг. Их хүйтэнд сүрэг гахай жижигтэйгээ нэг дороо овоорон хэвтдэгийг үзсэн. Ийнхүү овоорон хэвтэж байсан гахайг буудаад нэг ч үгүй хоцорч явсан анчин бас байна. Амарбаясгалант хийдийн тэндэх Бүрэн ханы ард хорь гаруй гахай дээр дээрээ гаран хэвтэж байхыг харсан Лувсандорж гэдэг хүн буудаад нэгийг ч унагаалгүй алдаж байжээ. Хүйтэнд тэгж овоорон хэвтдэг явдал бол, биеэ хүйтнээс хамгаалж байгаа хэрэг юм. Харин жижиг нь хамгийн дор нь том нь дээр нь хэвтэх юм байна билээ. Нохойн гөлөг дээр дээрээ гаран хэвтэж байдаг. Тэр арга яг гахайд байдаг бололтой. Ер нь нохойтой зарим нэг зан байдлаар ижил зүйл гахайд олон бий. Цас ороход гахай хэвтсээр байгаад цасанд дарагдана. 

	Анчны амьдралаас ажиглагдсан нэг сонин жишээ байна. 

	Хушаатын Даагатын Шар хадны өвөрт юм гэнэ. Гурван хоног шахам цас ороод байхад хар хар сондуул шиг юм үзэгдэж байжээ. Анчин ч ер анзаарсангүй. Хад чулуу, модны хожуул биз гэж явтал гэнэт олон гахай босон харайж байжээ. 

	Гахай хамгийн сайн чанарын үндэс, эмийн ургамлаар хооллоно. Мөн мангир, сонгино идэж, газар хөлдөхөд нарийн өвсөнд орно. Гахай бол бөгтөр, шодон сүүлтэй, дэлдэн том чих, онигордуу жоотгор нүдтэй, бас хайч мэт дээш, доошоо солбисон хурц цагаан соёотой амьтан даа. Тарган гахай голдуу бор саарал өнгөтэй байдаг. Гахайн хоншоор уртавтар, үзүүр нь зоос (зоосон хошуут гэнэ) тав мэт болж гэдрэг махийсан байна. Тэр хоншоор нь бөх хатуу юм шиг байдаг, хэрэв бариад үзвэл зөөлөвтөр байдаг. Газар сэндийлэн ухахдаа зүгээр л гадас, хүрз царил гэсэн үг. Хоншоор нь гахайн хувьд хэлэхэд хамгийн чухал зэвсэг нь юм. Тэр хоншоороороо хоол тэжээлийн зүйлийг олж иднэ. Гахай, салаа тууртанд ордог. Түүний биеэ сэрэмжлэх хамгаалах сайн арга нь үнэрлэх эрхтэн болно. Маш холоос үнэр авч зугтан алга болно. Мэгж дунд хэмжээгээр 70—80-аас 90—100 гаран ч кг хүрнэ. Том бодон дунджаар 140 хүртэл кг татах байх. Гахай тэнэг муйхар амьтан шиг санагддаг. Буудуулсан олон гахай чиг зүггүй яг чигээрээ давхин харайдаг. Хэрэв чиг нь таарвал дээгүүр ч харайгаад гарахаас буцахгүй мугуйдхан амьтан. Өвөл маш эрт босон идшилж аваад нууцалсан газартаа орон өдөржин хэвтэнэ. Нар гарахын хэрд босон иднэ. 

	Гахайн хадрах аюултай. Гэвч түүнээс биеэ хамгаалахад тун амархан. Толгойгоо дээш нь чөлөөтэй өргөж үл чадагч тэр амьтныг халдан ирэхэд ялимгүйхэн өндөр юман дээр гарч амжвал хадарч эс чадна. Мөн таргахан гахайнаас газрын уруу зугтаад гэнэт самбаа завдал тааруулан хажуу тийш бултмагц том биеэ татан авч чадалгүй уруу газар давхин өнгөрнө. Ингэж зайлахдаа харин түүний ойр хавиар л шүргэсэн байвал хадруулна шүү. Үүнээс маш болгоомжлох хэрэгтэй. Модонд явахдаа гахай өөрөө чимээ аниртай явна, хамраа сар сүрхийлгэн, ялангуяа орооны үед бол адуу шиг янцгаан чарлах дуулдана. Гахайн нийллэг, ид жин хүйтэн 12 дугаар сард болно. Орооны өмнө гахай, хуяглах гэж нэг сонин юм бий. Энэ нь бодон гахай хоёр харьтныхаа орчим газрыг зайртсан усанд дүрээд л элсэн дээр очиж хөрвөн хаандаа хөлдөөж, модонд үр үрсээр хоёр хааны тус газарт мөс, элс дааварлуулдаг. Тэгээд нэг хатуу дайр шиг юм болно. Хуягласан гахайг цахиур буугаар буудахад нэвтэлж чадахгүй гэж ярилцдаг. Бууны сум даахгүй гэдэг нь ч юу юм бэ. Харин маш бөх юм болдог нь үнэн билээ. Үүнийг хуяглах гэнэ. Энэ нь чухам ямар учиртайг сайн мэдэхгүй. Гагцхүү биеэ хамгаалах арга юм уу, эсхүл өөр ямар нэг учир холбогдолтой байж ч болно. 

	Мэгж торойгоо 5—6 дугаар сард бэлэн зэхсэн новшиндоо аятай тавтай гаргана. Дээд тал нь 13, хамгийн цөөн нь 5—6 гаргана. Мэгж талын 6, бүгд 12 хөхтэй. Тэгээд хэдэн торой гаргасан байвал түүний тоогоор хөх нь сүүтэй байна гэнэ. Хэрэв 13 торой гаргасан бол 13 дахь торой өөрт оногдсон хөхгүй тул бүх 12 хөхний аль нэгнээс хөхдөг байх даа! Тэгээд тэр нь дэвсгэр торой гэгдэх ядмагхан нэг торой байдаг нь тэр бололтой. Бодон бараг дандаа ганцаар явна. Гагцхүү орооны үед сүрэглэн явна. Нэг сүрэгт хэдэн бодон ч явж болно. Бага залуу шавшуурга, хадарга зэрэг нь хөөгдөн гадуурхагдана. 

	Бүрэнханы Нумт Цагаан Булуу гэдэгт 70—80 баян сүрэг явахыг харсан. Тэр олон сүргийн дотроос олныг ална, хоёр гурван давхраар нь унагаана гэж хүлээн хэвтэж байгаад буудсан хэр нь хоёрхныг алж байж билээ. Түүний нэг маш том бодонгийн шил нь сэт татуулан хагарсан байлаа. Энэ бол орооны үед том бодонд хага хадруулсан байж билээ. Үүнээс үзэхэд гахай орооныхоо үед хоорондоо ноцолдож, бие биеэ сүйд майд хийдэг бололтой. Гэвч нэгийгээ алаад хаясан юм тохиолдоогүй билээ. 

	1948—1949 оны үед Хангайн нурууны Хантайн их уулсын нэг амны нугалаа бүрийг өнгийхөд, олон цөөн боловч гахайн сүрэг заавал харагдаж байсан юм. 5—6-гаас эхлэн гахайн сүрэг гэж нэрлэдэг билээ. Гахайн агнуур бол, эдийн засгийн ач холбогдолтой, махыг гадаадад гаргана. Мөн дотооддоо хэрэглэнэ.

	Гахайн мах амтлаг, тосорхог, сайн чанарын хоол тэжээлийн зүйл болно. 10—11 дүгээр сард гахай хамгийн тарган байдаг үе нь байна. Гахайн өөх их, хатуу хялгасаар нь бийр, сойз, багс зэргийг хийж болно. Эцэнхий үеийн арьс нь маш зузаан, хатуу байдаг, үүгээр урьд нанжин гахай гөлөм хийдэг байжээ. Бас дэвсгэр хийж ч болно. Тийм дэвсгэр бөх юм. Гахайн арьсаар сайн чанарын чемодан хийдэг. Соёогоор онц гойд юу хийх буй. Гэвч жижиг хутга шөвгийн бариул, эсхүл хатгах, сэтгэх юмны тээг хийж болох биз ээ. Гахайн гэдсийг хагалахад сонгино, саримс хольсон бууз, банш гаргаж байгаа юм шиг болдог. Учир нь тэр тийм хоолны ногоо иддэг учраас юм. Ходоодыг ярахад урьдын эмч хүний манхагтай эм задалсан юм шиг болдог. Гахайн баас урьд эмд орж байжээ. Тэгэхдээ үндэс идсэн үеийнхийг хэрэглэнэ. Гахайн ходоодыг ходоод муудсан хүн идвэл сайн гэж ярилцана. Боловсон эмнэлэг хараахан хөгжиж чадаагүй байх үес адгуус амьтны энэ тэрийг сайн гэж байсны алиныг тэр гэх вэ? Гэвч ямар нэг өвчинд тус болдог хэрэгтэй зүйл байх нь гарцаагүй билээ. Орчин үеийн эмнэлгийн шинжлэх ухааны үүднээс шалгаж тустай хортойг ялган салгах ёстой. Гахайн өөх, мэнгэртэй хүнд сайн гэнэ. Чөмөг нь чихний булгийг анагаадаг гэнэ. Гахайн өөхийг хайлаад юманд хийж хадгалан хуучруулаад хар дарь буюу хүхэртэй хольж хамуунд буюу, энд тэнд гарсан гөвдрүү юманд түрхэхэд дороо эдгэдэг билээ. Гахай алахад, түүнээс хэрэггүй хаях зүйл тун бага юм. 

	Гахай агнахад, мөн хэд хэдэн арга байна. Үргээн агнах, мөрдөн нэхэж агнах, өнгийн агнах зэрэг юм. Энэ гурван арга нь дээрх буга, баавгайн антай адил тул энд бичихийг түдгэлзье. 

	
Харин гахай агнаж явахад ажиглагдсан нэг сонин зүйл бол, гахай хэчнээн ч өндөр хаднаас ойчихдоо гэмтдэггүй байна. Анчин Лувсандорж, нэг бодонг буудан шархдуулаад өндөр хадан дээрээс нисгэн унагаасан байна. Гэтэл тэр гүйж явжээ. Саяын буусан гахай биш байх гэж бодоод унагааж шархдан үхсэн гахайгаа авахаар очиход ямар ч гэмтэлгүй яваад өгсөн байжээ. Гахай их өөхтэй тул ямар ч өндрөөс унасан яс, үе мөчөө хугалаагүй явчихдаг байна. 

	Би 1934 оны өвөл Нарийн Сүрэнгийн эхэнд нэлээд олон анчин хамт явсан. Шовгор гэдэг анчинтай хамт яваад гахайн олон сүрэгтэй тохиолдон буудсан бөгөөд, нэлээдийг алсан. Тэгээд санамсаргүй явтал шархадсан бодон гэнэт довтлон ирэхэд миний морь түүнээс үргэж ташуу газар булгисан тул яах ч аргагүй уналаа. Би морио барьж арай ядан тогтоов. Тэр бодон ч өнгөрөв. Түүнийг дахин буудаж унагаасан билээ. Гэтэл тэр бодон миний хажуугаар шүргэн гарахдаа морины сүүлийг тас хярган өнгөрсөн байлаа. Хүн хэрэв тийм хадралтад тохиолдвол аль хэдийн сүйдэх байжээ. Анчин хүмүүс ийнхүү алдсандаа харамсан гомдож, алсандаа хөөрч баярлан явах цаг ч бишгүй байдаг юм даа. 

	1949 оны өвөл Дугарсүрэнгийн хамт Бүрэн ханд тавь гаруй гахайн сүрэгтэй тохиолдон хүн хүн арав гаруй нийлээд хорь гаруй сум буудаад нэг ч гахай унагаасангүй. Бас Бүрэн ханы Номт, Цагаан Булуунд 60—70 гахайтай дайралдаж буудаад хоёрыг алсан. Уг нь тэр олон гахайг хармагц «За, үүнээс чинь хоёр, гурваар нь таширлуулан баахныг аваад хоцорно доо» гэж бодож байсан. Гэтэл хоёрхонтой үлдсэн юм. Энэ нь их санасан ууланд гөрөөс ч үгүй гэдэг хуучин үг бий. Сэтгэлийн шуналаас болж хааш яаш буудан санасандаа хүрээгүйдээ маш их харамсаж билээ. Мөн Бүрэн ханы Вангийн овоот гэдэг (Энэ Вангийн Овоотод Автономитын үед Дайчин ван Ханддорж, Орост очихоор явах замдаа бүгж байсан гэдэг) ууланд Дугарсүрэн, Лувсандорж нарын хамт ан хийж гахайн хэсэг сүргээс нэлээд алсан. Гэтэл нэг шархадсан бодон ширэнгээс гэнэт дайрахад зайлан зөрж, араас нь буудан алсан болно. Ингэж давчим тулгарсан үед би баахан сандарсан бол шархадсан том бодонгийн хурц хайч мэт соёонд аль хэдийн өртөгдөн амттайхан зууш болох байсан биз ээ. 

	Урьд Дамдинсүрэн хурц, Мишигдорж гэдэгтэй хоёул гөрөөлөн яваад нэг том бодон тохиолдсоныг шархдуулсанд тэр нь дайран иржээ. Бууд буудсаар Дамдинсүрэнгийн сум дуусжээ. Мишигдоржийн буу нь гацаад буудаж чадсангүй. Гахай даруй хүрч ирээд Дамдинсүрэнг нухан дарж дээл хувцсыг баахан ураад цоройг нь хага яраад явжээ. Тэр хоёр гахайд хадруулан нэгийнхээ цоройг яруулснаа боогоод буцаж ирсэн гэдэг. 

	1930 онд Богд ууланд гахай агнах тухай зар гарч олон хүн анд гарчээ. Тэр үед хоёр хүнтэй тохиолдсон явдал сонирхолтой билээ. Тэр хоёрын нэг нь орос винтов, нөгөө нь дробинктой, винтовтой нь харагдсан том амьтан бүхнийг би л буудаж унагаагаад байя гэж явжээ. Гэтэл «Гай газар доороос гахай модон дотроос» гэгчээр нэг том бодонтой гэнэт тохиолджээ. Нөгөө дробинктой нь урьд ярьснаар энэ том амьтныг орос винтов барьсан нөхөр маань угтан буудах биз гэж харж байтал харин тэр маань ямар ч эсэргүүцэл үгүйгээр нэг харахад цааш зугтан харагдав. Харин энэ үед нөгөө шувууны буутай нь арга алдахдаа жижиг үрлэн сумаар нэг удаа буудсан боловч тэр хүчирхэг амьтны нүүр өөд нэг аяга хүйтэн ус цацсаны ч шинжгүйгээр шууд дайран ирж мань хүнийг бууны хамтаар даран авч нухалж гарчээ. Түүнд баахан нухлуулж байгаад сая нэг юм ухаан ортол, хатуу тоглоомтой тэр бодон гахай маань түүний дэргэдээс бага зэрэг холдон явжээ. Тэр угаасаа муу санаатай амьтан тул эргэн эргэн харсаар цааш нэг хоёр алхална. Түүний нүдийг харуулдан хөдлөх гэсэн чинь хамаг бие хөдлөх аргагүй болжээ. Гэвч арга буюу эцсийн хүчийг гарган арай л нэг юм хөдөлж ийш тийшээ харвал өөрийн нь барьж явсан дробинк бууны гол төмөр, хуй мод хоёр нь салж дэргэд нь хэвтэж харагдав. Харин нэлээд зайтай газар нөгөө бардан амтай баатар эрийн барьж явсан винтов буу бүтэн бололтой хэвтэж байгаа үзэгдэж байв. Арга буюу амиа алдахдаа хүрч, хөр цасны хүйтэнд жигнүүлэн хэвтэж, хүчит араатны дөрвөн хөлд гишгэгдэн түүний хурц соёонд талхилагдан ядаж байсан хөөрхий тэр хүн эцсийн хүчийг гаргаж тэртээ хэвтэж байгаа буундаа арайхийж л нэг хүрчээ. Гахай ч эргэн ухасхийв. Мань хүн ч хурдан сумтай хурц буу барьсан анчин эр хүн тул бууны гохонд гар нь хүрч дуу гарав. Довтолсон гахай ч өөрийн эрхгүй унажээ. Гэтэл хөдлөх аргагүй хэвтээ тэр хүн дээр хэдэн цэрэг хүмүүс тохиолдож, тэрхүү алагдсан бодон гахай, үхэхдээ шахамдсан хүн хоёрыг хотын эрүүлийг хамгаалахад хүргэн ирсэн юм. Харин нөгөө, том амьтан л тохиолдвол би унагаагаад л явна гэдэг ам бардан баатар маань тэр аюулт цагийн үеэр барьж явсан буугаа таягдан хаяад өөрөө зугтан зугтсаар аль хэдий нь хотод ирж гоёж гоодоод ажиг ч үгүй явж байсан гэнэ билээ. Аюултай цагт нөхрөө ингэж хаядаг тийм хүнээс сайн нохой дээр гэдэг анчдын хуучин үг байдаг бөгөөд ан хийж яваад нөхрөө хэрхэвч орхиж болохгүй гэж хашир анчид сургадаг билээ. 

	1934 оны өвөл Хантайн нурууны Авдар гэдэг газар олон гөрөөчин явсан сан. Би Долгоржав гэдэгтэй хоёул саланги явж байтал Авдрын ноёлох энгэрт долоон том гахай идэж байлаа. Наанаас нь очиход салхи буруу байсан тул цаанаас нь тойрон очъё гэтэл харуй бүрий болж байлаа. Ийнхүү морио Долгоржавт бариулж очоод долоон гахайг дараалан буудаж алсан. Энэ бол миний гахайн ан хийсэн хамгийн бахдалтай явдал болсон билээ. Би үүнээс олон гахай нэг дор алж яваагүй. Ер нь гахайг олныг агнасан. Хөвсгөл, Булган, Сэлэнгэ, Төв, Хэнтий аймгийн нутгаас лав зуу шахам том жижиг гахай агнасан байх. 

	Гахайтай холбогдуулан нэмж хэлэхэд, гахайд толог гэдэг өвчин буй, түүгээр гахай маш их үхдэг, энэ нь үхрийн шүлстэй ойролцоо өвчин гэдэг. Үхэр шүлстсэний дараа гахай тологтдог гэнэ ээ. Халуурах нь их учир нэг дороо зогсож байгаад л үхсэн байдаг. Тэр ч байтугай новшиндоо олноороо үхсэн байдаг болно. 

	Гахай нэг хэсэг их үржин олон болдог. Нэг мэгж 13 хүртэл торой гаргах тул гахай амархан үржинэ. Гэтэл гахайн толог өвчин гахайг их сүйтгэдэг билээ. Хангайн нурууны Хантайд 1937—1938 онд толог өвчнөөр гахай маш их үхсэн юм. Гэтэл 1940 оны сүүлчээр гахай маш олон болсон байлаа. 1950 онд дахин тологтож гахай үхсэн, 1951—1952 онд гахай тологтон бараг байхгүй болсон байлаа. Одоо харин өсөж байна. 1947 онд Хантайд гахайн толог гарсан. 1959 онд Богд ууланд толог гарч, олон гахай үхсэн. Зарим хүн цохиод ч алж байжээ. Толгийн үед өвчтэй нь ийш тийшээ гүйн нүх сүв, ганга гуунд орж үхнэ. Эрүүл нь зугтан арилна. 1948—1949 онд гахайн толог гарч, гахай нь дууссанаас 1951 онд Товхон ханаас Хантайн Торгон шарын нуруу хүртэл ан хийхэд дөрөвхөн гахай тохиолдож, түүнийг 4-5 хоног хөөцөлдөн дагаж яваад, сүүлдээ алдаж байлаа. Саяын Торгон шарын нуруу хэмээгч нь Чингисийн үеийн Торгон «Сорхан» Шар хэмээгч хүний нутаглан байсан нутаг нь байх болзошгүй юм. Энэ хүн бол 12 дугаар зууны үеэр зүүн зүгээс түүгээр очиж нутагласан гэдэг зүйл буй. 

	Хамгийн сүүлд нэмж хэлэхэд гахайг нохойгоор агнаж болно. Сүрэг олон гахайтай тохиолдоход нохойгоо тавихаас урьд, чадахын хэрээр буудан унагаана. Тэгээд сүрэг олон гахай зугтан одмогц нохойгоо тавина. Тэр нохой хамгийн урьдаар жижиг торойг барина. Эзэн нь хойноос нь давхиж очоод уул торойг хутгалан алж хаяна. Нохой, барьсан торойгоо эзэндээ өгч, дахин давхиж барина. Энэ мэтчилэн бүх торойг түүнэ. Дараа нь нохой залуу ховс гахайг барина. Том бодонг ч барьдаг нохой хааяа бий. Энэ бол хэд хэдэн нохой том бодонг хоргоон архирч байгаад гэнэт дайран засаанаас нь зууж чарлуулан барина. Иймд нохойгоор гахайг агнаж болно. 

	Ийнхүү буудсан, нохойгоор бариулсан гахайг чирч харина. Хамгийн томыг урд талдаа, жижгийг араас нь зүүж, 10 хүртэл гахайг цасан дээгүүр чирэн явж болдог билээ. Гахайг алаад гэдэс дотрыг авч эмхэлнэ. Гэдсийг авахаар өрлөн цоолсон газар «цоройны» хоёр талаас өөх мах алагласан хэсгээс зүсэж авна. Үүнийг давч гэнэ. Тэр авсан хэсгийг хамгийн түрүүнд чанаж иднэ. Мөн гахайн ходоодыг цасаар угааж авна. Гахай алсан хүнд мэрэг гэж өгнө. Энэ мэрэгт уушги, зүрх, давч, толгойг өгдөг ёстой байна. Агнасан хүнд мэрэг өгөх гэдэг бол, түүнийг мэргэн буудаж ан оллоо гэж шагнаж байгаа хэрэг. 

	Ер нь гахайн амьдарлага нөгөө олон ан амьтдаас их л өвөрмөц байдалтай болох нь дээрх олон баримтуудаас тодорхой болох биз дээ. Гэвч дахин нэг зүйлийг хэлэхэд, новш байрнаасаа хөөгдөн гарч алслан яваа сүрэг гахай хүйтэн газар хоноглох болбол хамгийн багаа дороо хийж, хамгийн том нь дээр нь гарч нэгэн гэр мэт үл мэдэгдэх овгор юм болон хэвтэшлэх бөгөөд түүний эвдрэн хөдлөхийг харахад хамгийн том бодон нь дээрээс нь харайн бууж байгаа харагддаг юм. Мөн төрц гэж анчин бидний нэрлэдэг гишүү модоор голлон мөчир шилмүүсээр хучсан жижиг овоохойд төрдөг, бас ямар нэгэн шалтгаанаар алслан гүйж яваа сүрэг гахай хэд хэдэн хоногоор үргэлжлэн унах. Их цасанд хаа тохиолдсон тэр газар хэвтсээр байгаад дарагдсан байдаг сонин явдал бий билээ. Цасанд тийм олон гахай их намаг газрын том жижиг сондуул мэт үзэгддэг. Ямар нэг юмнаас цочин нэгэн зэргээр гэнэт босож бүрхэн тогтсон цасаа сэгсрэн бүгдээрээ ухасхийх нь харин ч инээдэмтэй харагддаг. Гахай ер нь хэчнээн олон боловч түрүүний замнан гүйсэн нэг гахайн жимээс ер хазайдаггүй түүгээрээ даган гүйдэг юм. Үзэхэд нэг л гахай явсан мэт тийм гоё сайхан жим байдаг билээ. 

	Гахай бол ийм тийм хачин сонирхмоор онцлогтой байдаг юм. Хөвч хангайн зарим нэгэн айл гахайн мөлжсөн ясан толгойг ээлтэй юм гэж гэрийн хатавчны ханан дунд орчмоос дүүжлэн зүүдэг заншил урьд байсан.

	Гахайн ан яггүй хүнд хэцүү. Хамгийн наад зах нь гурав, дээд тал нь арав, хорь хоног явна. Хүйтний дүн ид үед агнана. Ингэж ядран явахад хот газрын дулаан гэр, халуун пийшин санагдаж л явдаг юм даа. 

	 

	 

	5. БОР ГӨРӨӨС

	Эрийг нь гур, эмийг нь зүр, нялхыг нь янзага гэнэ. Бор гөрөөс Хангай, Хэнтий, Хөвсгөлийн их нурууд ба түүний салбаруудаар оршино. Уулын их таг цармаас доош цэцэг навч бүхий ус хужиртай газар, их уулын бэл, модны захаар голдуу оршино. Навч, цэцэг (яргуй), нарийн өвс иднэ. Өвөл цайвар бор, зун гүн улаан, намар бор, хавар цайруу өнгөтэй байдаг. Тана нь цав цагаан, гур нь эвэртэй, зүр нь мухар. Гурын эвэр нэг талдаа 2—4 салаа байна. Бас хэд хэдэн эвэртэй гур байдаг. Мөн духандаа ганц богино эвэртэй, зүр ч тохиолдоно. Тийм хачин сонин гур, зүр агнавал монгол анчид бэлгэшээн бодож «ан нүүрлэнэ» гэнэ. Энэ бол тааралдсан ангаа агнана хэмээсэн утгатай юм. 

	Бор гөрөөс, бугатай төстэй амьтан. Маш сонор сэргэлэн, юмны барааг холоос харна. Хөл хурдан, дуу чимээг маш сайн мэднэ. Агнахад яггүй ороо амьтан. Намар сөл хөөж явна. Хавар яргуй хөөнө. Тэр үед агнахад арай амархан байдаг. Зуны цагт бол эрт босон идээд өдөр хэвтэнэ. Мөн орой босон идээшилнэ. Хоёр гурав буюу заримдаа арав хориороо явна. Өвөл цас малтан хэвтэнэ. Их цастай хонхорт хонхойлгон хэвтсэн байдаг. Гэхдээ уул хөвчөөрөө цас их унаж зудын байдалтай болбол улам дорогш бууна. Зарим зудтай жил талд ч орж идшилдэг явдал байдаг билээ.

	8—9 дүгээр сард хөөцөө нь орно. Энэ үеэрээ хоёр гур, бугын адил хоорондоо мөргөлдсөөр салж чадахгүй талд буусныг тохиолдсон хүн хутгалан алж ашиглан байсан удаа ч бий юм. Энэ нь Товхон ханы орчимд тохиолдсон хэрэг. 

	5 дугаар сарын үеэр янзагална. Заримдаа ихэрлэсэн байна. Янзагыг сүүгээрээ тэжээж, дагуулан явж өвсөнд аажмаар оруулна. Бор гөрөөс салаа тууртанд багтана. Эврээ, бугын адил жилдээ нэг солино. Бор гөрөөс урьд элбэг байсныг бодвол одоо ховорджээ. Урьд уулын бэл орчмоор элбэг үзэгддэг байсан бол одоо модонд орж, үзэгдэж харагдах нь ховордсон байна. Ер нь зарим нэг ууланд бор гөрөөс тааралдахаас буга олон тохиолдоно. 

	Бор гөрөөс 8 дугаар сард хамгийн тарган байна. 

	 

	гэхэд хэчнээн эцэнхий байвч, түүний махны амт шүлт сайхан байдаг. Бор гөрөөсний мах хэзээд шөл алдахгүй, иймд бор гөрөөсний махыг идшинд хэрэглэнэ. Мөн зохих хэмжээгээр гадаадад гаргаж байна. Гурын арьсаар бойтог хийнэ. Дулаан бөх, хөнгөхөн эвтэйхэн гэгч нь яриангүй. Хаврын гурын хүзүүгээр уургын хуйв ногт хийж болно. Бор гөрөөсний хүзүүгээр хийсэн сур туйлын бөх сайн билээ. Арьсаар нь дах, дээл хийсэн удаа байв. Өмсөхөд дулаан, хөнгөн зохистой. Зээр буюу зүрэн дээлийг бор гөрөөс агнахаар өнгийхөд өмсвөл таарамжтай. Зүрийг үргээж агнана. Мөн гэтүүрээр агнаж болно. 

	Бороо орсны дараа гэнэт газрын цагаанд гараад ирэх ч тохиолдоно. Мөн хаврын ширүүн туйлаадсаар уулын араас өвөрт нь гүйн ирсэн байдаг. Үргээж агнахдаа суурь авч буудна. Уулын ар өвөр өнгийн агнана. Хавар өвөр харна. Хангай, хөвчид ан хийж явахдаа бор гөрөөс агнаж, алдаж онож л явлаа. Энэ бол анчин хүн бүхэнд байдаг учрал билээ. Бор гөрөөс агнасан хүний мэргэд нэм өгнө. Үүнийг зүлд гэнэ. Дөрвөн мөч, уушги, зүрх, өвчүү цорой хоёр богино хавирга, толгойг хэлжээ. 

	 

	 

	6. ХҮДЭР

	Хангай, Хэнтийн уулархаг их царам ой хөвчид оршино. Хүдэр, дээр дурдсан амьтдыг бодвол ховорхон билээ. Эр хүдэр бүүр ч ховор, охин хүдэр элбэг. Хадны хаг, уулын нарийн өвс иднэ. Чих сэртэн, нүд бүлт-

	
гэр хар, толгой шовгор, хошуу шөмбөгөр, бөгсөн тал нь том, цээж тал нь намхан. Хүдэр бол боровтор, бор гөрөөсний маягтай, шүдлэн ямааны дайтай амьтан юм. Энэ нь урт цагаан соёотой. Хүдэр салаа тууртанд орно. Жилдээ нэг янзага гаргана. Хүдрийн махыг идшинд хэрэглэж болно. Гэхдээ буга, гөрөөсний махны чанарыг арай гүйцэхгүй. Урьд хүдрийн үсээр өнгөц, дэвсгэр хийж байсан, маш хөнгөн зөөлөн өнгөц болдог. Тийм өнгөцийг нуга татаж эвхмэл сандал мэт болгон сандайлж суудаг, тэнийлгээд дэвсгэр болгон хэрэглэдэг байлаа. Ер нь хүдрийн арьсыг удаан хугацаагаар хэвтэж байгаа хүнд дэвсвэл өгзөг нь цоордоггүй гэж хэлэлцэнэ. Хүдрийн үсээр хийсэн өнгөцийг буйдан гэнэ. Урьд хавь ойрынхноос хүдрийн буйдан ширдгээ өгөөч гэж гуйж байсныг бишгүй дуулсан. Харин энэ дэвсгэрийг голцуу л лам, ноёд хэрэглэдэг байсан. Хүдрийн заар эмд орж байжээ. Заар бол эр хүдэрт байна. Одоогийн ларз, гавар шиг үнэртэй, заар нь эр хүдрийн чивийн үзүүрийн цагариг хэлбэртэй арьс нь тусгай хальсан бүрхүүлтэй, бор өнгийн цус шиг тусгай бодис болно. Тэр бодис тийм сайхан үнэртэй юм аа. Заарыг арьсны хамт авч хадгална. Хүдрийн заар өвлийн хүйтэнд хамгийн сайн чанартай байна. Бас сар бүрийн 15-нд сайн байдаг гэж ярилцана. Хавар зун, намрын цагт чанар нь муухан байдаг. Урьд Хятад хүдрийн заараар элдэв сайхан үнэртэн хийж байсан гэдэг. Өөр төрлийн үнэртэнтэй хольж, найруулан сайхан сайхан үнэртэн хийж болдог нь лавтай байх. 

	 

	«Хүзүүний чинь цагааныг хэлье гэвэл 

	«Хөвөн зулснаас юуны өөр вэ. 

	Хөлөрсөн хөлсийг чинь үнэрлэе гэвэл 

	Хүдрийн заараас юуны өөр вэ»

	 

	гэж монгол ардын дуунд байдаг түүний сайхан үнэртэйг янаг амрагтайгаа холбон хайрлаж магтсан байж болох юм. 

	Хүдрийг өнгийх, гэтэх, үргээх аргаар голлон агнана. 1932 оны хавар Бүрэн хаанаас нэг хүдэр агнасан. Шар хадны энгэрт бор гөрөөсөнд явж байтал, хүн, мал тууж явахтай адил шаг шүг хийсэн дуу гарсан. Гайхан бууж чагнатал мөн осолгүй дуугараад л байлаа. Бүр сүүлдээ гайхан, юу байдаг бил ээ? хэмээн мориндоо мордон явтал нэг жижиг хүрэн амьтан харайсан. Морио хаяж, хойноос нь гүйтэл том дархины наана жижигхэн бор амьтан зогсож байхыг буудаад унагаасан. Тэр маань эм хүдэр байлаа. 1941 оны намар Чингэлтэй ууланд самар түүж явтал нөгөө дуу маань гарсан. Урьдын танил дуу тул, таньж ч цөхсөнгүй жаахан гэтэж яваад олж буудсан. Энэ мөн эм хүдэр байв. Эр хүдэр ховорхон бололтой. Хүдэр угаас ховор цөөхөн амьтан тул түүнийг агнахыг хориглон цаазалж дархалсан байна. 

	 

	 

	7. ШИЛҮҮС

	Шилүүс Хангайн бүсийн хаа ч байна. Энд зөвхөн Хангайн шилүүсний тухай товч хэлье. Шилүүс чоно шиг аюултай махчин амьтан болно. Жижиг амьтнаас эхлэн том амьтныг хүртэл аль дийлэхийгээ барина. Харин хүний алсан амьтныг идэх дураар бага мэт үзэгдэнэ. Энэ нь түүний муу санаатайг гэрчилж байна. Ямар нэг амьтныг базаж барингуутаа гүрээний аль тохиолдсон талын судсыг тас ханаж бүх цусыг сорон ууна. Хэд хоноод тэр амьтны махыг эргэн ирж иддэг байна. 

	Шилүүс ноднин, уржнангийнхаа зулзагатай хамт явж үзэгдэнэ. Үүнийг бүүр Шилүүс гэнэ. Шилүүс бол ирвэс, мануул, мууртай тун төстэй. Сүүл богино, чихний үзүүр урт үстэй. Нүд ногоон, шүд хурц, хумс бэлэнгүй. Түүнийгээ муур мэт нууж, гэтэж мяраан, зөөлөн сэмбэгэр гишгэж явна. 

	Шилүүс хонин, морин гэж хоёр янз буй. Морин шилүүс бие том, улаан ноолууртай, соргүй байна. Зарим газар эр шилүүсийг тайга, жижиг шүдлэн шилүүсийг хүү шилүүс гэх мэтчилэн нэрлэнэ. Жилдээ нэг удаа төрж голдуу 2 зулзага гаргадаг. 

	Шилүүс ууртай догшин амьтан. Хярж нуугдахдаа гайхалтай сайн. Гэнэт л алга болно. Чононоос арай цөөхөн байх. Шилүүсний арьсыг хэрэглэнэ. Дээл хийхэд тун дулаан, хөнгөн сайхан болно. Годоор нь малгай хийвэл нүүрэнд мэдэгдэхүйц дулаан байдаг. 

	Шилүүс мал, ан амьтны дайсан, махчин амьтны нэг юм. Бор гөрөөсийг сүйтгэнэ. Хүнд ч аюул учруулж болно. Амьтан, хүнийг базаж тасчин хаяна. Хумсаа шигтгэн урна. Мөн хазна. Шилүүсийг таван амтай амьтан гэнэ. Шархадсан нь аюултай, хүн амьтны барааг холоос харна. Мөрөө маш чадмаг буруулна. Зүгээр явж байгаад гэнэт буцан өөрийнхөө мөрийг дагаж явдаг, хар цоохор газарт мөрөө булзааруулан буруулна. Эхлээд байдаг чадлаараа хэд хол харайна. Тэгээд сульдаж эцмэгц хярж нуугдах юм уу, хойгуур сууж хоцрох заль хэрэглэнэ. Шилүүсийг агнахдаа мөрдөнө, нохой тавина. Нохойд гүйцэгдмэгц модонд үсрэн гарна. Модолсон шилүүсийг буудан унагана. Энэ мөн бахтай байдаг. Гэнэт тохиолдоод шилүүсийг агнах учрал аль олон тохиолдоно. 

	1932 оны өвөл Бүрэн ханд хэдэн бор гөрөөс хараад сууж байтал миний өмнө өндөр, ханан хадан дээр нэг шар юм сэвс гээд буув. Тэр маань шилүүс байлаа. Түүнийг буудан унагаатал дэргэдээс нь бас нэг боссоныг дор нь буудаж, ингэж хоёр шилүүсийг нэг дор алж, анхныхаа алахаар харж суусан хэдэн бор гөрөөсийг үргээн алдсан билээ. 

	1934 оны өвөл Очир начин гэдэг сайн анчны хамт Бүрэн ханд гөрөөлж явтал Вангийн овооны урдах Хөндлөн гэдэгт, нохойд хөөгдөн модолсон шилүүс 3-ыг алсан. Мөн 1950 оны өвөл, анчин Дугарсүрэнгийн хамт Бүрэн ханд гөрөөлж явтал Номт Цагаан булууны зүүн хярд нохойд хөөгдөн модолсон шилүүс нэгийг алсан. 

	1949 оны өвөл, Дугарсүрэн, Лувсандорж нартай хамт явж нэг шилүүстэй тааралдаад хашхиран дайрсанд тэр гэнэт алга болоод, нохой маань хүртэл олохгүйд хүрсэн. Гэвч удалгүй түүнийг бидний хойно маань хяран сууж үлдсэнийг илрүүлэн олж агнасан. 

	Шилүүс ийнхүү хүн нохойг хуурна. Шилүүс олныг агнасан анчин цөөнгүй бий. Ерөөгийн анчин Цэдэв гуай, 100 орчим шилүүс агнасан байна. Товхон хан орчмоор нутагтай байсан Бадай начин гэдэг алдарт анчин 300 орчим шилүүс агнасан гэдэг билээ. Агнасан хүнд урьд хоёр годыг нь мэрэг болгон өгдөг байсан. 

	 

	 

	8. МАНУУЛ

	Мануул бол хангай газарт Ховордуу байдаг амьтан тал хөндий, хоолойгоор оршино. Мануул хадны хонгил ба нүхэнд байдаг махчин амьтан бөгөөд, хулгана, зурам шувуу хүртэл иднэ. Өнгө нь бор саарал, муур шиг ногоон нүдтэй, сүүл урт, хүзүү бүдүүн, жижгэвтэр амьтан юм. Мануулыг зарим газар зэрлэг муур гэж нэрлэнэ. Санаа муу, мэхтэй. Нүхэнд зулзагална. Мануул жилдээ хоёр удаа зулзагалдаг гэж ярилцдаг. Мануулын арьсыг хэрэглэнэ. Мануул агнах хэд хэдэн арга байна. Тааралдсан цагт хэзээ ч бол ямар ч аргаар агнаж болно. Хавхадна. Явах замыг тосож ална. Урьд хороор агнаж байжээ. Мануул гэнэт тохиолдвол хөөгөөд алж болдог. Мануул бол удаан явдалтай, аажим хөдөлгөөнтэй, тарга хүч ихтэй амьтан. Мануул нь харин амь бөхтэй удаан үхдэг юм. Би харин мануул нэгийг ч алж үзээгүй анчин даа. 

	 

	 

	9. ЧОНО

	Чоно хангай, тал говь, алинд ч тохиолддог. Олон янзын нэртэй. Эрийг азарган чоно, эмийг гичий буюу өлөгчин, нялх гөлгийг бэлтрэг гэнэ. Зарим газар чоныг цээрлэн боохой, хээрийн амьтан, тэр ч байтугай Лувсан гэлэн, мөлхөө Лувсан, Ойдов гэцэл гэх зэргээр лам хүмүүсийн сахил санваартай холбон нэрлэх явдал ч байна. Энэ нь хэдэн талтай утга хадгалсан үг байж болно. Нөгөөтээгүүр арга мэхийг хэрэглэж нийт олныг мунхруулан мөлжиж байсан гэлэн, гэцэл нарыг шууд чонотой адилтган тэгж нэр цолыг нь чононд өгч байсан буй заа. Эн түрүүнд чононы аюул, хөнөөлийг тайтгаруулан намжаах зорилгоор жинхэнэ нэрийг цээрлэн тийнхүү гэлэн, гэцэл санваартнаар хүртэл нэрлэн байсан юм. 

	Хангайд: ой, талын, голын чоно гэж байна. Ойн чоно хар сортой, хөх ноолууртай. Талын чоно улаан сортой, шаргал ноолууртай. Талын чоно улаан сортой, шаргал саарал. Голынх нь бор байна. Хааяа цагаан шар чоно тохиолдоно. Чоно бол гэрийн нохойтой төсөөтэй жартгар нүдтэй, ерөнхийдөө орог сааралдуу өнгөтэй, босоо чихтэй байдаг. Шүд маш хурц, бас соёотой. Чонын арьсыг хэрэглэнэ. Дах, дэгтий, бойтог, гутал хийж болно. Дулаан, хөнгөн хувцас болдог байна. Цөсийг ханиад хүрсэн малд өгвөл сайн гэлцдэг. 

	Чоно бол туйлын махчин араатан мөн бөгөөд бүх төрлийн мал, буга, гөрөөс, гахайн торой зэргийг барьж иднэ. Малын хамгийн өнгөтэй, өөдтэй, аль сайн шилдэг тарганыг барьж идсэн байдаг. Хүний хайртай ганц сайн морь, эр үхэр зэргийг идэж гонсойлгохын алиныг хэлж барна. Жишээ нь: Сэлэнгэ аймгийн Боохой хэмээх Данзан арсланд улаан морь гэж аймаг орондоо байтугай Улсад алдартай хурдан морь гарсан юм. Энэ морь 1934 оны Улсын их наадамд уралдсан их насны 300 гаруй морины түрүүнээс 2 дугаарт баригдсан алдарт хурдан морийг Данзаны 100 орчим адууны дотроос олж барьж идсэн байж билээ. Данзан бол мөн ондоо Улсын наадамд барилдаад үзүүр булаацалдсан хүн юм. Энэ нь зориуд тэр хурдан морийг таниад идсэн хэрэг биш, тохиолдлын чанартай гэдэг нь мэдээжийн хэрэг юм. Гэхдээ хайрлан хамгаалж байж таргалуулсан, хайртай сайн мал бусдаасаа эдэлгээ барагтай тарган байдгаас чоно бас түүнийг шилэн барьдаг байж ч болох юм. Үүнчлэн энд тэнд ямар нэгэн сүргийн дотроос аль шилдгийг барьж идэж, эзэн хүний голыг харлуулж байсныг алиныг тэр гэх вэ?

	Чоно бол ан амьтныг маш их сүйтгэж байна. Хангайн чоно хөвчид орших олон сайхан анг ангаалан хөөж яваад их мөсөнд шахан халтирган унагааж иддэг. Мөн энэ аргаар өндөр ханан хад, хясаанаас нисгэн унагааж иддэг муу аргатай. Чоно ер нь буга гөрөөсийг ойд их барьж идэж байна. Жишээ нь анчин Цэдэвийг Ерөөгийн халуун ус орохоор явахад очих замд нэг бугыг чоно идсэн байжээ. Гэтэл арваад хоноод буцахад бас нэгийг барьж идсэн дайралджээ. Тэрхэн зурвас жаахан газар хэдхэн хоногийн дотор ингэж барьж байгааг бодоход хэдэн олон зуу мянган хавтгай дөрвөлжин километр ой хөвчид хэчнээн олон сайхан буга гөрөөсийг тийнхүү барьж идэн бүрэлгэж байгаа бол гэхээс сэтгэл сэрхиймээр байна. 

	Хангайн бүсэд чоно туйлын олон. Ороо орж үүрлэхийн үед зуу шахам чоно явж байхыг хараад айсан хүн ч байна. Мөн их жаахан хамар ухааг бүрхсэн чоно явахыг үзсэн байна. Энэ нь чоно олон байгааг гэрчилж байна. Хангайн энэ дайсан чоныг устгах ажил маш чухал байна. Ой хөвчийн чоныг агнах явдал маш хэцүү гэдэг. Энэ талаар зохих арга хэмжээг боловсруулан ажиллах нь чухал болжээ. 

	Гичий 7—8 бэлтрэг гаргана. Бэлтрэгээ сүүгээрээ тэжээн том болгож, мах зөөж өгнө. Нэлээд томорсны дараа төл малыг амьдаар авчран өгдөг байна. Ийнхүү амьтан барихад дасгана. 

	Над нэг сонин явдал тохиолдсон юм. Намайг Алтанбулагаас Цагаан нуур орох замдаа Шүрэнгийн даваа руу явж байтал шарилжид хоёр жижигхэн шувуу шиг юм шоволзож байв. Хүрээд очсон чинь нэг жижиг хурга майлаад ирсэн. Цаашаа нэг бэлтрэг зугтан алга болсон. Хургыг баахан шүлсдэн, арьсыг нь энд тэнд хэгзэлсэн байж билээ. Ийнхүү тэр хургыг өвөртлөн айлд аваачиж өгсөн юм. Бэлтрэг ингэж дасгал хийдэг жишээ өдий төдий билээ. 

	Чоно бол тэнгэрийн муухайг ашиглана. Ер нь муу хүн чөлөөнд, чоно бороонд гэдэг. Шуурга цас, бороо салхитай байхад чоно хоттой хонинд орж, хөөн гаргадаг байна. Тэгээд хонины сүүлийг тастаж хаяад явсан байдаг. Энэ бол түүний аюултай хорлогч мөнийг гэрчилж байна. Хангайд ямар ч өндөр хашаан дээгүүр чоно орсон байдаг. Хашааг сүүл сүүлдээ улам өндөрлөн барьж байна. Тэр ч байтугай чоно жижиг малын пин бүхий өвөлжөөний саравчны дээрээс цоолон орж мал идсэн явдал бий. Мөн хашааны ард хураасан их өвсөн дотор олон хоног орогнон малын хашаан доогуур нь орж идээд байсан явдал хүртэл гарчээ. Энэ мэтээр үзэхэд чоно ер нь муухан хүнээс дутуугүй заль мэх, хулгайн аргатай байна. 

	Харин ямар нэг том мал адуу, үхэр, тэмээ, сарлаг зэрэг нь чонотой сүргээрээ тааралдвал, түүний азарга, бух, орсон буур бол сүргээсээ чононд үл идүүлнэ. Азарга бол чоныг сүйд хийдэг юм. Хөлөөрөө цавчина, самардана, хазна, хайрч тангарна. Хамгийн аюултай нь хөөн гүйцээд хэмх хэмх өшиглөнө. Энэ мэт биеэ болон сүргээ хамгаалах явдал малд байдаг. 

	Чоныг тааралдсан тохиолдсон газраа бүх бололцоотой бүгдийг хэрэглэн алж устгах хэрэгтэй. Чоныг монголчууд маш олон янзаар агнан устгасаар иржээ. Үүнд: Орой түүний гөрөөнд гарах газрыг отож ална. Өглөө буцах замыг угтаж амдан сахих арга хэрэглэнэ. Түүнийг явах магад гэсэн газар хавх тавих, шинэ гарсан хэсгийг аль бололцоотой газар нь очиж сахих аргаар ална. Хавхыг сэг дээр ч тавьж болно. Тэгэхдээ хавхыг аргамжина. Чиргүүлэг хийнэ. Чоно хол явахгүй. Чононы заавал явах газар, хор тавих арга хэрэглэнэ. Мөн, сэг дээр тавина. Үргээлгээр алж бас болно. Хэвтсэн газрыг олж ална. Өөр төрлийн амьтныг агнаж явахдаа чоныг хамт агнах хэрэгтэй. Орой харуй бүрийд чоно шиг улих юм уу, адил юм дуугарган дуудаж хууран авчирч алах явдал бий. Хангай газрын үргээлэг бол хоёр янз байна. Олон хүний хүчээр үргээнэ. Нөгөө арга нь цөөн хүнтэй бол маш урт олс утсанд бүч мэт улаан даавуу уяж маш урт хэмжээний газар зэллэн татна. Түүнтэй тулгарсан чоно дагаж давхина. Ингэж дагаж давхихыг тосож буудан ална. Хонь, ямааг хөдөө аваачиж уяж оройхон отож байгаад алдаг арга ч байна. Морины хурдаар хөөж ална. Урьд чоно алахад зориулсан чононы хүрэн гэх зэрэг тусгай сургуультай сайн морьд байлаа. Тэр морийг, чоно хөөхөөс өөр уналгад үл хэрэглэнэ. Тэр морь бол чоноо гүйцэн яг цохихыг тааруулан, хотойж суун өгдөг, бас өөрийн биеэ сайн хамгаалдаг болно. Бусад хурдан унаагаар хөөн алж болно. Гөрөөсний анд явж байхад дутуу буудуулсан гөрөөсөнд хор хийж гуядан хөөхөд тэр гөрөөс яв явсаар гэнэт унаж үхдэг билээ. Тийм хүний мөр улгүй, өөр ч сэжиггүй ангийн махыг чоно ямар ч харгүй идэж үхнэ. Занга тавина. Занга бол чоно явах газар мод унагаан, саад хийж 100 метр буюу түүнээс илүү хэмжээний газраа чоныг багтахаар нүх гарган, гарах газар нь тусгай оньс бүхий хайч мод хийж, тэр амьтныг гарахад уул оньс мултран хүнд том мод нь уул амьтныг хавчин дарж ална. Занга тавьсан газар өөд чоныг үргээнэ. Тийм занга олныг хийнэ. Амьтан ороход авч дахин тавина. Сааль тавина. Чоно явах газар нойтон хар модон нум хийж, сумыг оруулан зангыг тааруулан, сум мултрахаар утас, олсоор татаж уяна. Татсан утсанд хүрэхийн хамт сум харван чоныг ална. Мөн том пүнз тавина. Энэ нь модон дээр байнга барьсан байна. Орох нүхтэй, дотор нь мах тавина. Махнаас идэх гээд зулгаахад оньс мултран буцаж гарах зам хаагдана. Энэчлэн олон арга байдаг билээ. 

	Хангай хөвчийн анчид дээр тоочсон аргуудыг хэрэглэн, чоныг намнасаар ирсэн юм. 

	Хангай, хөвчөөр орших айл амьтан асар элбэг, олон төрлийн ангаар арвин баялаг болохын дээр хоргодох шивээлэх бартааг дагаж хээр талын чононуудаас хүртэл ямар нэгэн шалтгаанаар ирсэн зэрэг учраас хангайн чоно, олон болсон бололтой үзэгддэг. Гэвч, урьд одоо аль ч үед, ялангуяа эдүгээ цагт чоныг олноор алж хорогдуулсаар байна. Дээр яригдсан Лутын Дэмбэрэл гуай жилдээ 20-иос доошгүй чоно алдаг байжээ. Харин, нэг жил 100 гаруй чоныг ганцаараа алж байсан баримт бий. Энэ хүн бол намар, өвлийн улиралд гэртээ тун цөөхөн хонож байсан гэдэг билээ. Хааяа гэртээ байвал хүн унтахын үеэр дах, дэгтий хэрэглэн, хээр очиж унтдаг, ёстой нэг чонын аранга хүн байсан юм. Энэ хүн ганц чоно бус, ан бүрийг чадамгай агнаж явсан алдарт сайн анчин байсан юм. Ер нь урьд, одоо чоно олныг алдаг анчид олон байсны гадна ядуу доройхон анчны нэг байсан би хүртэл ан хийх болсон цагаас эхлэн одоо хүртэлхийг бодоход Хэнтий, Төв, Булган, Хөвсгөл, Говь-Алтай, Ховд, Завхан, Өмнөговь, Дорноговь зэрэг аймгуудаар голчлон морьтой, тэмээтэй, явган буюу хааяа нэг машин дээр дайн явж 50—60 орчмын чоныг үргээлгэх, сэг сахих, хавх, тавих, үдэш өглөө гүйх замыг тосох, хөөх зэрэг аргыг хэрэглэн агнасан юм. Энэ агнах завсраа би хүний машин дээр дайн явж Сэлэнгийн солгой талд Тийрэгийн хөндий гэдэгт нэгэн сүрэг 60—70 чонын дунд хурдлан орлоо. Гэтэл машины нэг дугуй хагаран сууж орхилоо. Олон чоно ч огторгуй өөд цацсан тариа шиг, нүд алдам хөндийн дунд нэг нэгээрээ тархан одож арилав. Их санасан газар гурав хоног хоосон хонов гэгчийн үлгэрээр тэр олон чононоос дажин болж явж дөнгөж хоёрхныг авч хоцров. Энэ нь одоо хүртэл харамсалтай санагддаг юм. 

	Жич: Манай оронд жирийн чононоос гадна бас өөр хэдэн төрлийн чоно байдаг гэж хэлэлцдэг юм. Алтайн нуруугаар шагал гэж манай энэ чононоос арай жижиг нам, чадал ихтэй чоно байдаг, бид 1952 онд түүгээр явахдаа Алтайн Маантын давааны цаад талд нэг хүн шагал алаад байсны арьсыг авчирч Улсын Төв музейд шилжүүлсэн билээ. 

	Алтайн цаадах Элст манхны орчмоор хааяа нэг чоно явдаг гэнэ. Тэндхийн зарим чоно идшилэн явсан отрядын ямаанаас нэгийг бариад түүндээ чирэгдэн явж, цэргүүдэд буудуулан алуулсан удаа байдаг. Түүний гэдсийг хагалан үзэхэд дан царцаа оготноор хооллон явсан байжээ. Үүгээр үзвэл бас ийм ядарсан дорой чоно ч бол байдаг байна. 

	Хөвсгөлийн хойд хэсэг болох их тайга хөвчид цөөвөр гэдэг чадал их, бие жижиг чоно байдаг бөгөөд хүнийг идэх санаа ч агуулдаг бололтой. Хүнийг нуугдан отож дагадаг юм гэнэ билээ. Амьдрал нь бусад чонын адил, гэвч, тийм чоно монгол орны бусад газар байгаа эсэхийг мэдэхгүй. 

	Хангайн бүсэд бас дэлт чоно гэж хамгийн том чоно байдаг. 1950 оны орчимд Зүүн Хараагийн хойд ууланд... чонотой тохиолдоход унагаа дагуулсан гүү шиг том чоно явж байсан гэнэ. Сэрвээн дээгүүрээ урт дэлтэй юм гэнэ билээ. 

	Ардын аман зохиолд чонотой холбогдсон үлгэр, оньсого маш их байдаг. Жишээ нь:

	 

	«Согоо саарлыг сургаж болдоггүй 

	Сухай ташуурыг барьж болдоггүй» 

	 

	гэлцэнэ.

	Энэ мэт оньсого газар орны ямар нэг нутаг усны байдалтай холбогдон өөр өөр үг утга санааг хадгалсан байдаг юм. 

	 

	 

	10. ҮНЭГ

	Үнэг бараг газар бүр байна. Хангай хөвчийн үнэг хэдэн янз юм. Үүнд модны улаан сорт, бургасны цагаан сорт, хадны халтар гэж бий. Хааяа хар үнэг байдаг. Тэрийг галт хар гэнэ. Хангайн бүсэд заримдаа цул хар үнэг тохиолддог. 

	Үнэг бол өглөө, орой хоёр гөрөөлөн явдаг махчин амьтан бөгөөд хулгана, зурам, шувуу зэрэг өөрийнхөө дийлэх л бүгдийг иднэ. Үнэг зориуд өөртөө бэлтгэсэн нүхгүй, айж сандран зугтаж яваад үнэг тохиолдсон нүхэндээ шурган орж нуугдана.

	Хаврын сүүл, зуны эхээр хоёроос дөрвөн хүүхэд гаргаж сүүгээрээ тэжээж дараа нь мах, оготно, зурам барьж авчран тэжээнэ. Хүүхэд нь том болж нүхнээс гаран, өөрөө гөрөө хийж явна. Ийнхүү биеэ дааж оготно хулгана барьж идсээр эхээс салж, ангижран оддог. 

	Үнэг нууц мөртөө дайсныг холоос харж чадах тийм газар хэвтэнэ. Үсээ маш сайн хамгаалах учир муухай газар огт үл хэвтэнэ. Үнэг элбэг амьтан бөгөөд, урт сүүлтэй, нохой янзын хошуутай, сортон чихтэй, сүүлийн өргөн нь хүзүүний өргөнтэй бараг тэнцэнэ. Заль мэхтэй, нэлээд хурдан, сэргэлэн атлаа маш мартамхай билээ. 

	Үнэг дор нь шороо пурхийтэл буудахад нэг огло харайн буугаад, баахан ийш тийшээ харж байснаа чимээгүй бол дахин гөрөөлөн явна. Хүүхэд уйлж, инээж, ханиаж байгаа юм шиг олон янзаар муухай дуугарна. Үнэгний дуугарахыг сонсоогүй хүн бол шөнийн цагт айж ч болно. 

	Үнэг ашигтай амьтан. Өвс ургамал, тариалангийн дайсан элдэв хулгана, зурмыг устгана. Үнэгний арьс үнэтэй, дотоодын хэрэгцээнд дээр үеэс орсон бөгөөд, одоо хэрэглэж байна. Хангайн улаан, Говийн халтар үнэгээр сайхан том лоовууз хийж гоёдог байлаа. Үнэгний арьс манай улсын гадаадад гаргах ангийн үсний нэлээд хувийг эзэлнэ. 

	«Үнэг хуураач, нохой шарваач» гэж ардын цэцэн үг бий. Нээрэн ч үнэг барьж сураагүй нохойд үнэг хариугүй гүйцэгдэхийн хэрд сүүлээ ширвэн хуурахад нохой хамраараа газар шааж гаслан буцдаг байна. Хэд дахин ингэж хууруулсны дараа түүний залийг мэдэж, сүүл шарвасан зүг рүү нь бус жинхэнэ үнэг бултсан тийш дайран барьдаг юм. 

	Үнэгийг агнах хэд хэдэн арга байна. Мөрийг хайн мөрдөж агнах, үргээж агнах болон үнэг байгаа газрыг мэдэж өнгийн мяраан агнах буюу эсхүл хурдан морины дайралтаар хөөн алж, нохойгоор бариулж, хавх тавьж, хороор агнах, нүхийг утаж агнаж болно. Бас нэлээд холоос тойрон явж дасган ойртож буудна. Би энэ аргуудын зарим нэгээр үнэг хэдийг агнасан билээ.

	 

	 

	11. ХЯРС

	Хярс хаа ч байж магад. Нүхэнд оршино. Үнэгний адилаар оготно, зурам барьж иднэ. Шар бор өнгөтэй, хэв маяг нь үнэг шиг байна. Биеийн хэмжээ жижиг. Зан араншнаар мөн л үнэгтэй төстэй. Хангайн бүсэнд уулын бэл хөндийгөөр байна. Арьсаар нь малгай, нударга, лоовууз, дээлийн дотор хийнэ. Мөн гадаадад гаргана. Хярс илэрхий хор багатай. Харин хөдөө аж ахуйн дайсан элдэв төрлийн мэрэгчийг барьж идэн устгана. Хярсны арьсаар эмэгтэйчүүдэд дээл хийвэл маш дулаан, хөнгөн сайхан болдог. Хярсыг агнах арга бол, үнэг агнадгийн адил юм. Харин хярсны халуун мөрийг олж түүнийг мөрдөж нүхэнд оруулан утаж алах явдал олонтоо байдаг билээ. Мөн хороор алдаг бөгөөд гагцхүү тойрон явж дасган буудах аргыг үл хэрэглэнэ. Би хэдэн хярс агнасан бөгөөд, үүний нэгийг Улсын Төв музейд чихмэл дүрс хийж тавьсан буй. 

	 

	 

	12. ЗЭЭХ

	Зээх, Хангай хөвчид оршино. Тусгайлан байрладаг байнгын байргүй, гагцхүү хадны хонгил буюу малтсан нүхэнд хэд хэдээрээ сүрэглэн өдөржин хэвтэх бөгөөд тэнэн явж амьдардаг. Зээх ер нь маш тэнэмхий амьтан тул монгол хүн, тэнэмгий хүнийг хүртэл зээх шиг гэж зүйрлэн ярих байдаг.

	Булган зээх, нохой зээх гэж хоёр янз байна. Булган зээх нь биеэр жижгэвтэр, хөл маш томтой, үс нарийн, зүрх бүдэг цагаан байна. Нохой зээхийн хөл багавтар, бие нам байна. Нохойг бодвол арай намхан балтгардуу, толгой жижигтэй, сүүл урт, үс бор шаргал өнгөтэй, нохой шиг улин хуцна. Гүйхдээ удаан боловч нэг сэжиг авбал зогсолтгүй хол явна. 

	Зээхийн толгой, сүүл нохойныхтой яг адил боловч бусад бие нь баавгайтай тун төстэй. Зээх биеэр бага атлаа тун хүчтэй амьтан. 

	Зээхийн арьс нь ашигтай. Малгай, дээлийн нударга зэргийг хийнэ. Булган зээхэн малгай гэж байдаг. 

	Зээхийг өвчихөд маш муухай үнэр ханхалдаг. Ам хамраа тагдаж байхгүй бол болохгүй. Ер нь анчин хүн зээхийн мөр тааралдвал нулиман явдаг. Хэрэв яг тааралдаад заавал агнах болбол, «Чиглэсэн буу чигээ бүү алд, чи муу нохой зээх чийгээ бүү гарга» гэж хэлээд бууддаг. Энэ нь сайхан ан бус гэж үзсэн утга болно. Зээхийг нохой хөөхдөө хүртэл маш дургүй. Нохойд хөөгдсөн зээх муухай хий харвадаг. Түүнийг үнэрлэсэн нохой гаслан буцдаг гэнэ. Бас цасан дээр шар будаг шиг толбо үлдсэн байдаг гэж ярилцдаг. Үнэн худлыг мэдэхгүй. 

	1950 оны үеэр Бүрэн ханд ан хийж яваад гөрөөс буудмагц бидний дэргэд бууны суманд оногдсон нохой улин хуцах шиг боллоо. Үүний учрыг шалгахад, арав гаруй метрийн цаана нэг зээх явж байжээ. Тэгээд намайг буудахад сандран нохой шиг хуцан ульсан ба чацга хаясан байхыг би үзсэн билээ. 

	Зээхийг мөрдөн агнана. Тохиолдлоор буудна. Мөн уул, хаданд ангийн мах хадгалсан модон пингийн дэргэд, зам тосож хавх тавин агнаж ч болно. Учир нь зээх заримдаа тийм пинд хийсэн мах хулгайлж иддэг юм. Би бараг зээх агнаж явсангүй, гагцхүү Товхон Ханы тэндээс нэг зээхийг алсан, хөвчийн модон пинд тавьсан мах хулгай хийх гэж ирсэн нэг зээхийг алсан, ингээд дөнгөж хоёрхон зээх агнасан билээ. 

	 

	 

	13. ДОРГО

	Энэ амьтан хаа ч байна. Махчин бөгөөд хурц соёо, шүдтэй. Хүч хүрэх амьтныг барьж иднэ. Дорго ихэвчлэн нүхэнд орших боловч тэнүүчлэн явна. Биеийн гадаад маяг гахайтай төстэй бөгцгөр билээ. Хошуу нарийн, хатуу үстэй, хүрэн бор өнгөтэй, зөгийн бал, уулын цагаан төмс ухаж иддэг гэлцдэг. Бас өвсний үндэс ухаж иднэ. Өвөл ичнэ. Ууртай, муухай ааштай, жилдээ нэгээс илүү зулзага үл гаргана. Арьсыг дотоодод ашиглана, гадаадад гаргана. Дорго тун тарган. Түүний арьсыг өвчсөний дараа бас өөхийг авна. Доргоны арьсыг элдэж дэвсэхэд архаг өвчинд сайн гэнэ. Мөн арьсаар ус үл нэвтрэгч сав хийнэ. Урьд эмийн манхаг, цахиур бууны замгийн гэр (бүрчин) зэргийг хийж байжээ.

	
Доргоны халуун цус уухад дотор муутай хүн сайжран, бадгантсан хүнд тус болно гэдэг билээ. Доргыг малын хошного ухаж иддэг гэж ярилцана. Чухам тэгж үхсэн мал үзээгүй. 

	Доргыг тохиолдлоор буудан алж болно. Мөн хавх тавина. Хөөгөөд цохиж ална. 

	Харин дорго бол удаан үхдэг, амь бөхтэй амьтан гэлцдэг. Үнэхээр урьд би хээр тавьсан хавхандаа орсон нэг доргыг арай ядан алсан юм. 

	 

	 

	14. МИНЖ

	Минж дархан цаазтай амьтан бөгөөд, Монгол оронд туйлын ховорхон билээ. Энэ амьтан алс баруун хязгаарын Ховдын Булган гол, хилийн ойролцоо орших зурвас газар байна. Минж навчирхаг өвс, бургасны мөчир, хальс зэргийг иднэ. Минж нэг талаас усаар хамгаалж, бургас хүрээлсэн газрын нүхэнд оршино. 

	Минж, ус, хуурай газрын аль алинд оршино. Гадаад байдлаараа тарвагатай адил, бурхи шиг юм уу, арай ч томхон болов уу гэмээр. Минж мэрэгч амьтан бөгөөд, урд хоёр хөл нь тарваганых шиг газар ухахдаа зохицсон байна. Хойд хоёр хөл нь усны шувууных шиг савар нь сайраар холбоостой байна. Сүүл нь гадуураа гялгар хайрс бүхий хавтгай, голдоо дан өөх болно. Усанд хойд хоёр хөл, сүүлээрээ сэлж явна. Гэхдээ урд хоёр хөл мэн үүрэгтэй юм.

	Минжийн арьс маш үслэг, ангийн дотроос хамгийн шилдэг сайн нь юм. Минж ховор ч, үс нь үнэтэй билээ. Монголчууд эртнээс минжин малгай, нударга, хүрэм зэргийг хийж, дээд зэргийн баяр ёслол, хүндэтгэлийн хувцас болгон хэрэглэсээр ирсэн байна. Монголын минж үс, сорын талаар Зөвлөлт Холбоот Улсын минжнийхээс их доргүй шиг байдаг. Харин Зөвлөлтийн минжний арьс мөнгөн, алтан сортой юм. 

	Минж бол, хэсэг бүлэг, ураг холбоогоороо нэг дор амьдардаг бололтой. Шөнө минж агнахаар хүлээгээд хэвтэж байхад тэр амьтны амьдрал байдлаас ажиглан мэдсэн зүйл олон бий. Минж шөнө болмогц уснаас гарч бургасан дотор орно. Тэгээд бургас мэрж тачигнуулан эхэлнэ. Нэлээд удсаны дараа тэр мэрсэн бургас нь нясхийн хугарч унах сонсогдоно. Тэр зүг харанхуйд сэмхэн очиж харвал хамгийн том нь мэрж унагаасан бүдүүн  талаас, үзүүр нарийн тал руу нь жижиг нь цувран, цөм чирч маш түргэн аваад явчихна. Усанд аваачин шал пал дуу чимээ болцгоож, маш их бужигнуулах авиа сонсогдоно. Тэнд том жижиг олон минж цөм хамтран, хүчээ нийлүүлэн ажиллаж байгаа нь мэдэгдэнэ. Тэгж усан дотроо баахан удаж, чимээ анир болж байгаад дахиад л бургас руу гарч ирнэ. Энэ мэт шөнөжин ажлаа хийдэг юм билээ. Энэ нь үргэлжийн биш байх. Зөвхөн өвлийн бэлтгэл ажлыг хийх үе болов уу. Минжний шөнийн ажлыг маргааш өглөө нь очиж үзэхэд үнэхээр хүн үнэмшихгүй их хүчир ажил хийсэн байдаг. Нөгөө тас мэрж унагаасан модоо усны эрэгт оруулан мэрсэн талаар эргийн шороонд нэлээд гүн шааж суулгасан байна. Модны мөчир тал нь усны урсгал талд байна. Хамгийн дор талд зэрэгцүүлэн 2—3 метр өргөн өрж, улмаар дээр нь өрж голын эргийн өндрийг хүртэл шахам модоо хураасан байна. Ийнхүү усны эргээс ус руу орсон, модон гүүр болно. Бөх батхан хийсэн тул, түүний дээр сууж, зогсож, тэр ч бүү хэл түүгээр дамжин усанд орж болно. Ингэж эргээс ус руу оруулан хийсэн бэхлэлт мод нь эргээс хуурай газар луу орсон нүхний амыг хамгаалсан чанартай буюу эсхүл, нүхний амсар хавийн эргийг урсгалын хүчинд нурахаас хамгаалж хашсан юм шиг санагдаж байсан. 

	Минж тийм модны харалдаа эрэг рүү нүхээ ухаж оруулна. Нүхээ маш сайн хамгаалалт бүхий болгоод бас буруулсан байдал байна. Эрэг рүү нүх ухахад тэр нүхээр ус орно. Гэтэл минж нүхнийхээ хонгилыг аажмаар өөд нь болгоно. Тийнхүү ус орохыг байж, хуурай болсоор минжний аль олноор орших сонин гэр орон болно. Уул төв нь усны эргээс 5―10 гаруй метр зайтай байна. Минжний ямар нэгэн шалтгаанаар орхиод зайлсан ийм зохион байгуулалттай нүхийг ухаж үзсэн. Тэр нүх бол урьд минж байгаад явсан буюу эсхүл минж нь саяхан явсан юм уу гэмээр нүх байлаа. Нүхний зохион байгуулалтыг сонирхуулъя: Усны эргээс хуурай газар өөд явахдаа дээшээ улам улам өгсүү янзтай болсоор эргээс нэлээд хол очихдоо ийш тийш салаалан нэгэн хэсэг талбай эзэлсэн байна. Энд маш их зохион байгуулалттай олон нүх байна. Янз бүрийн идэшний зүйл хадгалах том жижиг олон тооны агуулах байна. Нэг нүхэнд дандаа бургасны залуу мөчир (зулзага) хөндлөн хураасан, нөгөөд нь дан навч овоолж, бас нэгэнд нь мод, бургасны хальс, нөгөөд нь богинохон хэрчсэн мод хураасан байхыг үзсэн. Гэтэл унтдаг тусгай нүхтэй, мөн ч зочин минжээ хүлээн авдаг болов уу гэмээр тасалгаа нүх, жич өтгөн шингэнээ ялгадаг тусгай мухар байна. Үүгээр зогсохгүй харуулын өндөрлөг хийсэн нь нүхний дунд хэрд нэлээд өндөр тавцан байна. Тэр тавцан дээр харуул харагч минж үргэлж суудаг бололтой. Харуулын тэр тавцан бол дээшээ маш нимгэн, заримдаа жижиг нүхтэй, гишгэхэд цөмөрнө. Үүнийг бас хий авдаг нүх гэнэ. Өөрөөр хэлбэл баавгайн ичээний шилэнд байдаг, нимгэн газартай маш ойролцоо билээ. Тийм нимгэн газрын яг дор харуулын тавцан байх тул гаднаас ирж байгаа ямар нэг дайсан нүхний амсрын зүг буюу, голын усны талаас ирж магад гэдгийг отсон байртай. Тэгээд дайсныг сайн мэдэж, ямар нэг ажиг сэжиг гарвал бусад минжинд мэдэгддэг байдалтай байна. Мөн нимгэн газрын яг дээр нь дэлэм дэлмийн хэртэй тас татсан бургас модоор хүн үл багтах яггүйхэн уран хийцтэй жижиг овоохой босгосон байна. Энэ нь мөнхүү нимгэн болсон газраа ямар нэг аюулаас сэргийлсэн зүйл бололтой. Гэтэл тэр овоохойн баримжаагаар нүх энд байна гэж мэдэж болох талтай. Үүнийг мэдсэн юм шиг минж маань сүүлийн үед овоохойгоо барихаа больсон гэж нутгийн ардууд ярилцана. Минжний эдгээр хөдөлмөр бол түүний санаатай - урьдчилсан зорилготой хийсэн зүйл огтхон ч бус бөгөөд түүний амьдралын тавилангаар шалтгаалсан хэрэг. Минж тийм сүрхий хамгаалалт хийсний хэрээр биеэ сайн далдалдаг амьтан юм. Ямар нэг дайсан, түүний нүхний гаднаас ухахаар шийдвэл тэдгээр минж усны эрэг рүү орсон нүхээр цувран гарч, усан доогуур алга болно. Хэрэв усан талаас хүн хар ухвал, нөгөө нимгэн газраар цоолон гарч алга болох маягтай байдаг. 

	Минж ер нь туйлын сэргэг. Уснаас зөвхөн нүд хамраа цухуйлган баахан чагнаж зогсоно. Тэгээд чимээгүй бол усны эргийн зүг явна. Эргийн тэнд очиж баахан зогсоно. Тэгээд сэжиггүй бол эрэг дээр гарна. Гараад баахан сэргийлэн чагнана, чимээ аниргүй бол цааш явна. Модонд явтал ямар нэг ажиг авбал, харвасан сум шиг явж усанд цолхийн орж алга болно. Минж бол усанд ормогц доогуур нь сэлэн явж нөгөө бэхэлсэн модон доогуур ороод, улмаар ус дүүрсэн нүхээр жаахан яваад аажмаар усгүй нүхээр дамжин их нүхэндээ очно. Минж хэрээрээ хурдан амьтан. Харин тэр хурдан нь ойр зуурынх байх. Минжтэй газар, түүний нүх эргийн аль хэрд байгаа нь тун амархан мэдэгдэнэ. Нүх байгаа эргийн ирмэгээс бургасны зүг зам, зөрөг байна. Энэ бол минжний зам гэнэ. Тийм зам гарах ёстой. Нөгөө олон модыг зөөх, нааш цаашаа явахад нь гарсан зөрөг зам байх нь аргагүй юм. Минжний хазаж мэрэн унагасан мод ир муутайхан хангинуур сүхээр цавчсан юм. шиг байдаг. Шүд нь гайхалтай хурц, маш түргэн мэрдэг бололтой. Минжийг агнах аргын тухай ярих хэрэггүй. 

	Улсын их хурлын тусгай зөвшөөрлөөр минжний анд нэг удаа явахдаа түүний амьдрал байдлын талаар сонирхон танилцсанаа анчин хүний сэтгэгдлийн үүднээс энд товчхон бичлээ.

	 

	 

	15. ХАЛИУ

	Монгол орны дархан цаазтай амьтан халиу бол Сэлэнгэ, Шишгэд, Нөмрөг зэрэг гол мөрний сав газраар байна гэж ярилцана. Үнэндээ түүний байхыг үзээгүй. Алсан агнасан хүнийг ч мэдээгүй. Нийтийн ярианаас үзэхэд, энэ нь махчин амьтан бөгөөд, цагаан ноолууртай, хар бор өнгөтэй болно. Урт сүүлтэй, уртавтар биетэй, толгой нь гадас шиг хэлбэртэй гэнэ. Хув чихтэй, богино хөлтэй. Усанд байх бөгөөд, мөсний цоорхойгоор гарсан байлаа гэж ярилцана. Арьс нь үнэтэй, чанар сайтай үстэй билээ. Халиу малгай, нударга байдаг. Бас ёслолын хувцасны хөвөө эмжээр хийж байжээ.

	 

	 

	16. БУЛГА

	Булга, дархан цаазтай ховорхон амьтны нэг мөн. Хангай, Хөвсгөл, Хэнтий ууланд цөөвтөр байна. Ер нь булга хүн амьтангүй маш зэлүүд газар оршино. Тэгэхдээ, хадны завсар нүхэнд үзэгдэнэ. Бас модны хонгилд ч байна. Мод дамжин маш түргэн гүйнэ. Махчин амьтан бөгөөд, оготно, хулгана, бас самар жимс иддэг, тарваганы томхон мөндлийн чинээ, хар өнгөтэй амьтан юм. Жилдээ нэг удаа төрдөг. Заль мэхтэй. Гүйх хурдан, хаданд маш чадмаг дүүлэн алга болно. Нэг зугтвал ойрхон зогсох гэж байхгүй, маш хол явчихна. Арьс нь хэзээний үнэтэй. Монголчууд, булганы арьсыг эртнээс хэрэглэн иржээ. Булга уг нь элбэг байсан бололтой. Хүүхэд нярайлмагц «Буга намнагч уу? Булга эгнэгч үү?» гэж асуудаг монгол ардын сайхан үг байдаг. Хүү бол буга намнагч, хүүхэн бол булга эгнэгч гэж хариулна. Энэ нь эртнээс ан хийж явсан манай монголчуудын зан суртахуунд үлдсэн нэг сонин яриа байна. Уг ярианы утга бол буга агнах хэмээгч ангийн дээд, булга эгнэх гэгч үйлийн дээд юм гэдгийг харуулж байна. Өөрөөр хэлбэл хүү гарвал анчин, хүүхэн гарвал үйлчин болно гэж хүү, хүүхнээ ажил хөдөлмөрт сурган хүмүүжүүлэх санаа илэрч байна. Энэ мэт эх орныхоо баялгийг магтсан, амьдрал ахуйгаа эрхэмлэсэн цэцэн үг, хэлэлцдэг байгаа нь манай ард түмний оюун билигт ухааны тод илрэл мөн. 

	 

	 

	17. СУУСАР

	Суусар бас дархан цаазтай амьтны нэг бөгөөд урьд хаа ч байжээ. Хангай, Хөвч Алтай, Өмнө, Дорноговийн уулсаар явахад алинд нь ч суусар байсан баримт тэмдэг одоо хэвээр байдаг юм. Энэ амьтан голдуу уулсын их хад хянганд байна. Мөн гол мөрний дагуу үзэгдэнэ. Амьдрал байдал, зан араншнаар булгатай адилхан, махчин амьтан бөгөөд, оготно хулгана, шувуу зэрэг өөрийнхөө чадах бүгдийг барина. Өнгө цайвар, булга шиг, түргэн хөдөлгөөнт мэхтэй амьтан. Олон цөөний талаар бол булганаас ховорхон, үс нь булганаас хямд үнэтэй. Чанарын талаар дор боловч, үнэт үслэг анд орно. Суусрын үсээр малгай хийнэ. 

	 

	 

	18. ЭЛБЭНХ

	Сүүлчийн зуугаад жилд манай оронд ийм амьтан байгаагүй юм гэж хэлэлцдэг байлаа. Гэтэл, ойрын үед тус улсын нутаг элбэнхтэй болсон байна. Хэнтийн зүүн хэсэг Онон голын сав дахь Булган ууланд анх үзэгдэж эхэлсэн юм. Анхандаа түүнийг танихгүй. 10 орчмыг алж Чойбалсан аймгийн хоршоодын холбоонд нохойн арьс гэж үнэлэгдэн очоод түүнийг нь нохойн арьс бус хэмээн голж байжээ. Гэвч, сүүл сүүлдээ түүнийг таних болжээ. Элбэнхийн арьс бол нохойныхыг бодвол хамаагүй илүү үнэтэй юм. 

	Одоо Хэнтийн уулархаг хэсэг ба Халх голын сав газарт элбэнх бузгай үржсээр байна. Хангайн уулны савд ирсэн эсэх нь энэ хэр мэдэгдээгүй боловч удахгүй ирж бас л үзэгдэх байх. Элбэнх бол гөлгөн нохойн чинээ биетэй, махчин амьтан юм. Арьс нь музейд ирсэн бөгөөд, түүнийг үзэхэд, хар сортой, хар бор өнгөтэй байна. Үс нь хатуувтар юм билээ. Манай оронд шинэхэн бий болж байгаа ховор сонин амьтан тул түүнийг дархан цаазтай болгон хамгаалж өсгөж үржүүлэх зорилго тавьж байгаа юм. Нэг газар оронд урьд байгаагүй амьтан, нөгөө газар шилжин амьдрах, шинээр бий болох, нүүж одох зэрэг нь байгалийн орчин нөхцөл байдал, тэр амьтны амьдралтай салшгүй холбоотой байдаг. 

	 

	 

	19. ЗААРТ ХАРХ

	Энэ амьтан мөн урьд манай оронд огт байгаагүй шинэхэн амьтан билээ. Монгол орны хойд хэсэг, гол мөрөн, ус намагтай газар бүхнээ түгсэн байна. Ерөөгийн Энх тал орчмоор хүртэл үзэгдэх болжээ. 

	Маш түргэн үрждэг бөгөөд нэг удаад 5—6 зулзага гаргаж түүнийгээ дагуулан явж байх үзэгддэг. Заарт харх, Зөвлөлтийн нутгаас дамжин иржээ. Ялангуяа сүүлийн үед түргэн үржиж байгаа юм. Ус ба хуурай газар хослон амьдарна. Малын хөлийг ноцож шархдуулдаг бөгөөд биеийн хэрээс хэтэрсэн их ууртай. Өвөл бол бор, зун улаан хүрэн өнгөтэй. Хэлбэр дүрс нь минжтэй төсөөтэй, урт, бөөрөнхий модон галай шиг сайран сүүлтэй, биеэр жижиг, үхэр огдойноос арай томхон байх. Үс нь зөөлөн жижиг ширхэгтэй, бусад хэрэм, цагаан үен зэргийн амьтны арьс шиг дээл хувцас хийж болно. Харин дээлд нэлээд тоотойхон орох байх. 

	 

	 

	20. ЦАГААН ҮЕН

	Цагаан үен хангай, хөвчийн уул, ус горхитой газар оршдог. Ихэвчлэн, хаданд амьдарч оготно, хулгана барьж иднэ. Мөн хадны хаг, самар, буурцаг, жимсний зүйл идэх үзэгдэнэ. Өнгө нь цас шиг цагаан, толгой, биеийн хэлбэр зурмынх шиг болоод урт нарийн, сүүл урт. Зан араншин тун овилгогүй, тогтворгүй амьтан бөгөөд, ийш тийшээ чавхадсан, их л тавтиргүй. Харин арьс нь нэлээд үнэтэй бөгөөд, голдож, дээл хувцас хийдэг, ялангуяа эмэгтэй хүний европ маягийн эргүүлсэн захтай хувцас хийхэд их л зохимжтой дэгжин гоё болохын гадна бас бөх гэж ярилцдаг. 

	Цагаан үен мөрдөн олж агнаж болно. Жижиг хавх зүүн барьж болно. Заримдаа жижиг модон занга тавьж барих ч бий. Мөн тохиолдлоор буудах, эв нь тааралдвал хөөгөөд алж ч болно. Нохойгоор бариулсан ч болно. Ойрхон нүхэнд бол ус цутгахад гарч ирнэ. Ер нь энэ мэт жижиг амьтныг зөвхөн калибраар агнах ёстой. Калибр ч гэсэн арьсыг нь их урж гэмтээдэг юм. 

	 

	 

	21. СОЛОНГО

	Энэ амьтан их уул хөвчид голлон байна. Морин солонго гэж бас бий. Тэр бол, уулын хаданд голдуу байна. Жижиг солонго, гол горхины орчим байна. Махчин амьтан, хулгана, зурам, жижиг шувуу барина. Мөн самар жимс иднэ. Шар өнгөтэй. Арьсыг нь хэрэглэнэ. Мах идэх маш дуртай, маханд их шунаг учир гадаа тавьсан махыг хулгай хийн идэж байсан удаа байна. Миний агнасан хэд хэдэн солонго одоо музейн үзмэрт тавиастай байна. 

	 

	22. ТАРВАГА

	Тарвага бод тал хээрийн бүс болон бас хангай газар байна. Хангайн тарвага орших газар орны байдлаар хоёр янз бий. Уулын тарвага, тал хөндийн тарвага гэнэ. Тарвага уулын энгэр, ар ганга жалганы ирмэг, дов толгодын ар өврөөр амьдарна. Тарвага бол нүхний амьтан юм. Бор, шар алаг, заримдаа цагаан тарвага үзэгдэнэ. Эрийг бурхи, эмийг нагай тарч, шар хацар, хотил, нялхыг мөндөл гэнэ. Тарваганы толгой, минжнийх шиг загзгар, их бие нь богино, болцгор, хулгар чихтэй, бүлтгэр хар нүдтэй, дөрвөн хумс бүхий богиновтор хөлтэй билээ. Хамгийн шимтэй сайхан амтлаг өвс, үндэс ухаж иднэ.

	Тарвага уур ихтэй, тэсгэлгүй эгдүүтэй амьтан. Бас өөртөө дайсагнагч амьтантай хэрэлдэн, хазаж урахдаа айхавтар юм. Хурц хоёр үүдэн шүдээр нэг хазвал тавихыг үл мэднэ. Тарвагыг уурлуулан хошхичуулж бууддаг. Чоно хүртэл хошхируулан хуурч барьдаг. Мөн тарвага ч гэсэн нүхний дэргэд хошхичин чононы халаг хүргэж байгаад, дайрахтай нь зэрэг нүхэндээ орж, чононы хамрыг нүхнийхээ омогт мөргүүлж дөнгөдөг юм. Тэгээд нүхэндээ мөчигхөн орон загнахад нь чоно, түүний нүхийг ухаж ч чадахгүй, байж ч тэсэхгүй, дэмий л горьдон харж байгаад явдаг байх. Хангайн тарвага урьд олон байсан, одоо ховорджээ. Цөөн бүр нь хад модонд нүхэлж алагдахыг больж байгаа юм. 

	Тарвага 5 дугаар сард 8 хүртэл мөндөл гаргана. Мөндлөө сүүгээрээ тэжээнэ. Мөндөл нь том болж, эхийн хамт гарч идшилэн эхэлнэ. 

	Тарваганы арьс үнэтэй, түүнийг элдэж боловсруулан юу ч хийж болно. Малгай, гутал, дээл хүртэл хийнэ. Тарваганы арьс тооны талаар манай гадаадад гаргах ангийн үсний бараг ихэнх хувийг эзэлдэг байх. Иймээс эдийн засгийн их ач холбогдолтой билээ. 

	Тарваганы тахал гэж харин нэг сүрхий аюултай өвчин байсан. Боловсон эмнэлэг үгүй байхад тахлаар үхэж сүйдэж байсан удаа олонтоо бий. Одоо тэр өвчнийг устгаж, эдгээж чадахуйц сайхан эмүүд гарч байна. Тэр ч байтугай тарваганы тахал эсэргүүцэх тариа гарч тахал эсэргүүцэх олон зангилаа ажиллах боллоо. 

	Тарвага маш тарган, махыг хүн иднэ. Хайлмаг, тослог өөхтэй, тун сайхан амттай, адууны мах шиг байдаг, биед шингэц сайтай, өөх нь ч амархан шингэнэ. Эртний монголчуудыг тарвага иддэг тухай жуулчин Марко Поло тэмдэглэсэн байдаг. Үүгээр үзэхэд тарвагыг их эртнээс агнасан байжээ.

	Тарваганы мах, ялангуяа хорхог биед туйлын сайн, хамгийн дээд зэргийн сайхан хоол болно. Ер нь тарваганы мах их эрхэм чадалтай гэж эртнээс ярилцсаар ирсэн юм. Үүнийг тарваганы мах иддэг хүнд холбогдуулан хэлж байна. Тарваганы мах огт иддэггүй, маш их сэжиглэдэг хүн ч бий. 

	Тарвага агнах олон арга байдаг. Нүх сахиж буудна. Хавх тавина. Урт урхи зүүнэ. Нохойгоор бариулна. Гүйж эгдүүг нь хөдөлгөн явж ална. Хангайд тарвага агнахад чонын чих бүхий цагаан малгай өмссөн орог саарал хувцас өмсөж, сарлагийн сүүлээр хийсэн цагаан даллуураар даллаж, ийш тийш маяглан гүйж яваад тарвагыг хошхичиж байхад буудан алах арга бий. Энэ аргыг газар бүр хэрэглэдэг бололтой. Хүний өөдөөс тарвага шиг тэгж хэрэлдэн загнаж байж амиа алддаг ан үгүй билээ. Гагцхүү тарвага л тийм араншинтай юм. 

	 

	 

	23. ЦАГААН ЗЭЭР

	Цагаан Зээр бол Хангай хөвч, говь тал аль алинд нь байна. Их уулын завсар, хөндий, цагаан тал мөн цайдам хоолой газраар оршино. Урьд маш олон байсан, одоо ховорджээ. Тэгээд ч тал хөндий ил ЧӨЛӨӨТЭЙ цагаан газраас ой мод, бартаат газрыг дагах болж байна. Сүүлийн үед бор гөрөөсний оршдог бартаатай газар орших болжээ. Цагаан зээр мод, хад зэргийн бартааг дамжиж яваа нь түүний амьдран оршихын нөхцөлөөс шалтгаалж бүхий хэрэг биз.

	Цагаан зээрийн эрийг ооно, эмийг шаргачин, зулзагыг янзага гэнэ. Бүдүүн том ооныг хүхээт гэдэг. Цагаан зээр цайвар цагаан, шаргал өнгөтэй, биеийн хэлбэр нь бор гөрөөстэй адилхан, эр нь салаагүй хос эвэртэй, эм нь мухар, цагаан цайвар танатай, маш хурдан, сэргэг соргог; холын хараатай, холоос зайлан явж чаддаг амьтан билээ. Цагаан зээрийн нэг гойд сонин онцлог бол, өмнүүр угтан хэрж давхих нь ихээхэн гайхалтай. Ингэж хэрэн ангаалж давхидаг амьтан бол манай адуу, хулан, тахь, хар сүүлтээс өөр нэг ч байхгүй. Хөлийн хурдаа хүч мэдэн шалгаж сорих гэсэн шиг заавал өмнүүр гарч байж сая сэтгэл нь амардаг, энэ амьтны өвөрмөц хачин зан араншин билээ. Энэ нь хурдан хөлт дээрх амьтад л байдаг билээ. Харин сүүлийн үед цагаан зээр, дээрх зан чанараа орхиж байгаа юм шиг санагддаг. Гэвч түүний төрөлхийн дадал тул үлдэгдэл нь байсаар байна. 11 дүгээр сарын үед зээр маш тарган байна. Шаргачин нь 5 дугаар сард нэг, хоёр янзага гаргана. Янзагаа сүүгээрээ тэжээнэ. Цагаан зээр салаа туурайтанд багтана. Орой идэж, өглөө бэлчин, өдрийн цагт нууц газар хэвтэнэ. Биеэ хамгаалах хөдөлгөөн зэрэг нь гөрөөсний төрлийн бусад амьтантай адил. 

	Цагаан зээрийг агнах арга гэвэл: гэтэж мяраан агнах, эргүүлэх ба суулгаж агнах, мөн, говь газар тэмээ хөтлөн буудах зэрэг болно. Мах нь жижиг малын махтай яг адил. Тарган зээрийн махнаас бараг хаях зүйл байхгүй. Гэдэс дотрыг нь хүртэл хонь ямааных шиг янзалж иднэ. Арьсыг гадаадад гаргана. Мөн дэвсгэр, дах зэргийг хийнэ. 

	Оонын соёогоор шор хийнэ. Ногт чөдөр зангидахад эсгэсэн нүхийг ихэтгэн, чангатгах, тайлах, бусад юмыг хатгах, шүтгэхэд хэрэглэнэ. Оонын эвэр шор гарт барихад эвтэйхэн. Мөн үхрийн хамрыг тийм шороор хатган, хамагчилж дөрлөнө. Цагаан зээрийн зулч гэж янзагатай хээлийг нэрлэнэ. Зулч хавар төллөсөн ядарсан мал, мөн жилбэнтсэн адуунд сайн гэж хөдөөгийн хүмүүс ярилцдаг. 

	 

	 

	24. ХЭРЭМ

	Хэрэм бол Хангай, Хөвчийн мод дагаж амьдарна. Ялангуяа самрын хуш ихтэй газар олон хэрэм мод дамжин гүйнэ. Мөн газар буугаад ч явж чадна. Хөнгөн шаламгай, сагсгар том сүүлтэй, сортон чихтэй, бүлтгэр нүдтэй, хурц нарийн хумстай, жижигхэн амьтан юм. Мэрэгч амьтан бөгөөд хар, саарал, улаан, цагаан сүүлтэй ч хэрэм байдаг. 

	Ер нь хэрмийн зонхилох өнгө нь сааралдуу болно. Модны хонгилд голдуу байна. Мөн тэнд үүрээ засах нь үзэгдэнэ. Хэрмийн үүрийг хурил гэнэ. Хэрэм самраар голлож, давирхай, буурцаг иднэ. Модны хөндийд самар цөмөн нөөцөлсөн байна. Хэрэм маш түргэн үржиж нэг газраас нөгөөд нь шилжин нүүдэг болно. Нэг жил хэрэм байгаагүй газар нь дараа жил нь хэрэмтэй болж, нөгөө хэрэм байсан газар нь огт хэрэмгүй болсон байдаг. Тэр ч байтугай Улаанбаатар хотод хэрэм ороод ирсэн, тэгэхдээ, бүр энд тэнд үзэгдэж хашаа гудамж дамжин гүйж явсан удаа бий. Тэгж гүйж ирсэн хэрмийг хөөгөөд алж байсан баримт ч бас байна. 

	Үүнчлэн модгүй цагаан газар гэнэт олон хэрэм үзэгдсэн удаа ч бий. Энэ бол түүний нэг тийшээ хөдлөн нүүдэг, шилждэгийг үзүүлж байна. 

	Хэрмийн арьсыг гадаадад гаргана. Мөн арьсыг элдэж эмэгтэйчүүдийн дээл хийж болно. Хөнгөн дулаан дээл болдог. Хэрмийн арьсыг сайхан зүйгээд эмэгтэйчүүдийн европ маягийн хувцас хийсэн байдаг. Тийм хувцас үнэтэй, цэвэрхэн, гоёмсог билээ. Хэрмийн сүүлийг урьд эсгий тоорцогт хадаж байсан. Хэрмийг зөвхөн калибраар агнана. Буудахад модон дээр дүүжлэгдэн ойчихгүй байх явдал аль олонтоо үзэгдэнэ. 

	Хэрэм ер нь нэлээд амь бөхтэй амьтан. Бас зүрх цагаан хэрэм байхыг үзсэн. Хэрмийн арьс 9 дүгээр сараас 1 дүгээр сар хүртэл гүйцэж сайн байна. Энэ үеийн арьсыг хоршоо худалдан авна. Хэрмийн ан, анчин хүнд сонирхолтой. Хэрмийг гайхалтай түргэн буудаж, богино хугацаанд олон хэрэм агнадаг хүй бий. Би хэрэм агнаж явсан билээ. Тэгэхдээ тийм олныг зориуд агнахаар явж байгаагүй юм. 

	 

	 

	25. ӨМХИЙ ХҮРЭН

	Өмхий хүрэн хаа ч байна. Ганга жалгатай газар голдуу нүхэнд байна. Махчин амьтан бөгөөд, чадахыгаа барьж иднэ. 

	Хурц шүд соёотой, ичээндээ орсон амьтныг хүртэл ичээг нь цоолон орж иддэг юм гэнэ билээ. Өмхий хүрэн, шар хүрэн өнгөтэй. Солонго шиг болоод бүдүүн амьтан. Алаг эрээн цоохор өнгөтэй бас байдаг. Хурдан гүйдэлт ууртай амьтан юм. 

	Арьсыг хэрэглэнэ. Гадаадад гаргана. Өмхий хүрнийг агнах арга бол нүх сахин буудна. Нохойгоор бариулна. Урхи зүүж болно. Нүхнээсээ хол явахад буюу, ан хийж явахад нь хөөгөөд алж болно. Өмхий хүрэн, нүхэнд өндөглөдөг шувууны өндөг, дэгдээхэйг хүртэл барьж идсэн байдаг. Алахад амь бөхтэй. Би урьд хавхандаа орсон нэгийг зүдэрч л цохиж алсан юм даг.

	 

	 

	26. ТУУЛАЙ

	«Ангийн түрүү бор халзан туулай» гэдэг үг бий. Анд гарч явтал туулай дайралдвал заавал бууддаг гэдэг байна.

	Хангайн бүсийн туулай хоёр янз байна. Ойн бор туулай, нөгөө нь цагаан чандага юм. Туулай нь сайн чанарын өвсний үндэс ухаж иднэ. Мөн хөндий тал, голын сав газрын бор туулай гэж байна. Туулай бол цахилдаг, дэрс, бут, хонхор, цонхор аль нуугдан хорогдохуйц газрыг дагаж оршино. Туулай бол дэлдэн том чихтэй, бүлтгэр хар нүдтэй нарийхан урт хөлтэй, богинохон сүүлтэй, зузаан памбагар сэтэрхий (тэмээнийх шиг) уруултай, монхор өргөн хошуутай, зан маш номхон, хөдөлгөөн хөнгөн, маш хол харайдаг амьтан юм. 

	Эвт дөрвөн амьтан буюу зохилдсон дөрөв гэдэг тумбаашид, туулай шувуунаас жимс авч мичинд өгч, мич нь заандаа өгч байгаа зураг байдаг. Энэ бол өөр өөр амьтан бие биедээ дайсан болохгүй, хамт амьдарч болно гэсэн санаа билээ. Эвтэй тэр амьтны дотор туулай оролцсон нь түүний зан байдалтай бас холбоотой хэрэг билээ. Туулай шиг гэмгүй амьтан ховор. Туулайг агнахад маш амархан. Туулайн арьсыг ангийн үсэнд оруулна. Мах нь өөх багатай, бажгар хар мах байдаг. Шөл маш сайхан гарна. Туулай жилдээ нэг л төрдөг. Нэг удаа төрөхдөө 6 хүртэл хөөрхөн жижиг бөжинхий төрүүлнэ. 

	Туулай ба туулайн бөжинхийтэй холбогдсон ардын дуу, цэцэн үг, үлгэр оньсого элбэг байдаг. Гэмгүй хөөрхөн тэр амьтан мөн анд оролцон явдаг билээ. 

	 

	 

	27. ЦАА БУГА

	Бид Хангай хөвчийн ангийн тухай ярихдаа Хангай, Хэнтийн уулыг ямагт дурдаж байсан билээ. Гэтэл, цаа бугын тухай өгүүлэх гэвэл Хөвсгөл аймгийн хойд хэсэг, Тагнын нуруунаас нааш орших Цаст Сарьдгийг заавал дурдах хэрэгтэй болно. Учир нь Монгол оронд цаа буга гагцхүү тэдгээр газруудаар оршдог байна. 

	Цаа буга хэдийгээр гөрөөсний төрлийн амьтан боловч, буга, хандгай, бор гөрөөс зэрэг төрөл хамаатан аймгаас нь салган холдуулж хамгийн сүүлд оруулав. Цаа буга бол гэрийн тэжээмэл, гарын мал болсон ба мөн хээрийн зэрлэг амьдралтай байх нь бас л үзэгдэнэ. Цаа бугыг барьж, эртнээс амьдран ирсэн хэсэг нутгийнхан байдаг. Тэднийг цаатан гэж нэрлэдэг байна. Гэрийн тэжээмэл цаа олон янз нэртэй. Үүнд: Бухыг этэр, хөнгөлсөн шар болон мөн соёолонг зарь, эр хязааланг гуудай, эр шүдлэнг донгор, эр, эм бярууг дасван, нас гүйцсэн эм цааг манджиг, шүдлэн буюу гунжийг жоон манджиг буюу хязаалан дунгуй, шүдлэнг дунгуй эр, эм тугалыг хугаш гэнэ. Энэ бол гэрийн тэжээмэл болсон цааны нэрс бөгөөд, зэрлэг цааг ерөнхийд нь дасванан гэж нэрлэнэ. 

	Зэрлэг цаа Тагнын нурууны үргэлжлэл, Цаст сарьдгийн ууланд байна. Мөн түүнээс нэлээд холхон орших Хивэн, Залуу эг үүр гол, эг үүрүүдийн зангилгаа уулст байна. Урьд зэрлэг цаа маш олон байсан бөгөөд, одоо цөөрч үзэгдэх нь ховорхон болжээ. 20—30-аар сүрэглэн явах нь үзэгдэнэ. 

	Цаа буга салаа туурайтанд багтана. Бугыг бодвол жижиг, цайруу саарал зүстэй. Эвэр нь олон салаа, бугын эврийг бодвол нарийн. Зэрлэг цаа уулын хөвдөөр хооллоно. Зэрлэг цаа оршигч их уулсаар өвөлд цас маш их унаж, хавцал, ганга амыг битүүлнэ. Ийм зузаан цасан доогуур зэрлэг цаа шурган орж шувтран гарч хөвд идэж явна. Гарч ирэх үеийг тааруулан нүх сахин байж барина. Мөн тэр нүхлэн орсон нүхний амсар дээр хужир шүү тавьж барина. Гэрийн тэжээмэл болон зэрлэг цаа хужир марцад их дуртай. Тэр ч байтугай, цаа унаж яваад шээж болдоггүй. Шээс бол давслагтай тул, түүнийг долоох гэж сүйд болдог. Иймд урьдаар цааг модноос уяж байж шээдэг байна. 

	Тэжээмэл цаа маш их ашигтай. Цааны сүүг ууна. Арьсаар нь олон зүйлийн хувцас хийнэ. Цааг бас унана, ачна. Цаа буга унахад явдал зөөлөн. Ан гөрөөнд явж болно. Цаа унахад хэрэглэдэг хүүхдийн эмээлийг эрвээлж, томыг янгирцаг гэнэ. Эмээлийн дээр зөөлөвч байна. Зөөлөвчийг тусгайлан хийнэ. Эмээлийн тохмыг урьд амьтны арьсаар хийж байсан. Одоо гудас тохох болжээ. Цааны эмээлийг уруу өөд гарахад хөдөлгөхгүйн тулд хударга, хөмөлдрөгтэй хийсэн байдаг. Эмээл нь ганц оломтой, цааг унаж явахдаа алд шахам таяг барьж тулж явна. Мөн цаанд мордохдоо уурга шиг тулж хэрэглэнэ. Цаа унаж явахад түргэн бөгөөд, жижиг завсраар гарч чадна. Цаа, хаданд үл халтирна. Цаа унаж үзээгүй хүнд ийш тийшээ холбирчихмоор байдаг. 

	Цаанд юм ачиж явна. Тэгэхдээ 50—60 кг-аас илүү хүнд ачаа ачихад нуруу нь амархан гэмтдэг байна. Цаа сажлан явна, хатирна. Хатирахдаа нэлээд түргэн билээ. 

	Цааны мах туйлын сайхан алагласан байдаг. Зөөлөн тослог, амттай байна. Цаа буга маллагч айл, жилдээ хоёр буюу дөрвөн цаа идшиндээ хэрэглэнэ. Урьд цааг нугаслан нядалж байсан. Одоо буудан нядалдаг болсон байна. 

	Цааны арьсаар дээл дэвсгэр, гэрийн бүрээс, малгай гутал, аргамж, сур татлага хийнэ. Цааны суран татлага маш бөх учир ачаа бараа баглах, татахад тун тохиромжтой. Цааны сур зөөлөн сайхан байдаг. Бас хатахдаа удаан, ус бороонд норж мууддаггүй юм. 

	Цаа бугын сүү маш өтгөн бөгөөд, тослог ихтэй, цай сүлэхдээ цааны сүүний сайн чанарыг зүйрлэн хэлэхэд нэг данх цайнд хоолны халбагаар нэг хийхэд сайхан сүлдэг байна. Цааны сүүгээр цаатан ардууд ээзгий, задгай ааруул, бяслаг шахна.

	Хөвсгөл аймгийн нутагт эрт цагаас цаа буга маллан амьдарсаар ирсэн сонин амьдралтай хэсэг өрх ам бий. Тэд бусад таван хошуу малыг малладаггүй, эрт дээр үеэс эхлэн зөвхөн цаа бугаа маллан гагцхүү цаа бугаараа амьдралынхаа бүх хэрэгцээг хангаж амьдарсаар иржээ. Түүнээс гадна, тус нутгийн ардууд хэзээний ан гөрөөгөөр амьдарч явсан хүмүүс мөн билээ.

	Хувьсгалын жилүүдэд цаатан ардын амьдрал байдал улам улам сайжран байна. Тэд уулын тагт бусад зах зэргэлдээ нутгийнхантай холбоо харилцаагүй хөвч ойд нутаглан байсан бол, тэр байдал одоо нэгэнт өөрчлөгджээ. Ардын засгийн жилд тэдний амьдралыг сайжруулах талаар зохих анхаарлыг тавьсны үрээр цаатан ардууд эрдэм сурч боловсрох бололцоог олж хөгжин, хөдөлмөрлөх, амрах эрхээр бүрэн хангагдсан байна. 

	Цаатан ардын амьдралд үлдэж хоцорсон буюу тэдний амьдрал ахуйгаас хоцрогдон алга болж байгаа өдий төдий олон сонин зүйл, ялангуяа угсаатны зүйн холбогдолтой зан заншил, дээл хувцасны хэв маяг, тэдний хэл ярианы онцлог, ан гөрөө хийдэг арга барил зэргийг маш нарийн судлан тусгай хэвлүүлбэл маш сонирхолтой сайхан зүйл болох сон байх. Гэвч тэр нь миний бичиж байгаа энэ зүйлийн зорилт биш, харин манай угсаатны зүйлийн судлагч эрдэмтэн, мэргэжилтэн нарын хийх зүйл буй заа. 

	 

	 

	28. ХАНДГАЙН БУГА, БУГАН ХАНДГАЙ

	Хангай, хөвчийн хашир анчдын ажигласан нэгэн сонин зүйлийг яривал, яг хандгай шиг биетэй атлаа буга шиг эвэртэй хандгай байдаг. Яг буга шиг биетэй атлаа хандгай шиг эвэртэй буга байдаг гэлцдэг. Энэ нь хандгай ч биш, буга ч биш, өөр нэгэн төрлийн амьтан байдаг юм уу гэдэг сэтгэгдэл төрүүлж болно. Гэтэл, тийм амьтан биш харин хандгай, буга хоёрын эрлийз мөн болох нь гарцаагүй байна. Тэмээн гөрөөсний буур, тахийн азарга, янгирын ухна зэрэг нь гэрийн тэмээний ингэ, адууны гүү болон эм ямаатай нийлэлддэг шиг, хандгай буга бас түүгээрээ нийлэлдэж угсаа үүлдэр нь тийм болдог байжээ. 

	Гэвч хандгай ба буга хоёр бол гахай мэтийн зарим нэг антай адил үүгээр түүгээр тэнүүчлэн явдаггүй аль орших уулын зоо тагаар байрагнадаг тул түүгээрээ хэрхэн нийлэлдэхийг хэн мэдэх вэ? Тийм учир энэ нь судлах ажлын нэгэн зүйл сэдэв болж болно биз ээ. 

	 

	 

	29. ГОВИЙН БААВГАЙ

	Баавгай бол үндсэндээ Хангай, Хөвчийн амьтан болох тухай бид дээр ярьсан билээ. Гэвч манай орны Алтайн цаадах хамгийн их нэрт говиудаар, түүний цаадах үргэлжилсэн их нуруу болох Сэгс Цагаан Богд, Зуун мод, Зулганай, Атас Чингисийн нуруу, Шивээт Улаан, Хатан Хайрхан, Захуй Зарам зэрэг уул хөндийгөөр дамжин гүйж амьдардаг, цөөвтөр тооны агуйн шар баавгай, хадны баавгай (Мазаалай) оршдог байна. Тэнд хангай хөвчийн баавгайнаас арай бие бага, хүч чадлаар мөхөсөвтөр боловч илүү ухаалаг мэт байдаг билээ.

	Тэднийг тийм хэцүү бэрх зэлүүд цөл говиор амьдран оршдог ховор амьтан болохыг онцлон үзэж Бүгд Найрамдах Монгол Ард Улсын Их Хурлын Тэргүүлэгчдийн газраас дархан цаазтай болгосон юм. 

	Говийн уулст орших хадны баавгай бол угаасаа төрөлхийн тэндэх буюу эсхүл дээр үед ямар нэгэн шалтгаанаар Тагнын уулнаас баруун тийш дамжин гүйсээр Байдаг Богд болон түүнээс зүүн урагш үргэлжилсэн нэр бүхий их нуруудыг дамжин явсаар тэнд очсон алин болохыг тодруулахын тул түүний биеийн бүтэц, гарал үүслийг нарийвчлан судлах явдал чухал байна. 

	 

	 

	30. ГОВИЙН ГАХАЙ

	Гахайг би мөн л хангай, хөвчид оршдог амьтны нэг гэсэн билээ. Гэтэл бас л хамгийн сүрхий говь цөлөөр амьдардаг гахайнууд байна. Ховдын Хар ус нуур, Булган гол, Байдаг Богд уул, Алтайн Хонин ус, Элст Мянганы орчим, Зулганай, Зуун мод зэрэг газруудаар тус тус нутагжсан цөөвтөр тооны гахай байдаг билээ. Энэ нь мөн л дээрх баавгайн адилаар хойд зүгийн хөвчөөс ямар нэгэн шалтгаанаас саяын хэлдэг газруудад нүүдэллэн очиж удаандаа нутагшсан юм уу, эсхүл харин эдүгээх говийн зарим уулс урьд цагт хангай хөвчийн уулс адил ой модоор бүрхмэл байх цагт энд байсан нь хожим говийн нөхцөл байдалд зохицон үлдээд байгаа нь тэр байж магад биз ээ.

	 


ХОЁР. АГНАХ АРГА

	ЕРӨНХИЙ ОЙЛГОЛТ

	Хангай, Хөвчийн өргөн уудам уулсаар агнан явахад түүнд хэрэглэгдэх олон төрлийн арга байдаг. Тэдгээр аргыг манай монголчууд маш эртээс нааш ашиглан хэрэглэсээр ирсэн байна. Энэ аргуудаас заримыг дурдахад: Буугаар агнах (янз бүрийн буу орно), занга тавьж агнах, сааль зүүж агнах, гаранга (энэ аргыг төлөв Урианхайчууд ихэвчлэн хэрэглэнэ.) Үүнд: хавх ба нохойгоор агнах, бүргэдээр агнах, мориор хөөж агнах, нуудгай нүхэнд унагааж агнах, нүхтэй амьтны нүхэнд ус цутгаж агнах. Мөн утаж агнах, нүхийг малтан ухаж агнах. Урхи тавьж агнах, хор тавих, машинаар хөөж агнах зэрэг байна. 

	Үүнээс гадна өөр өөрийн орон нутгийн байдалд тохирсон янз бүрийн хачин сонин аргууд бас л бий. Эдгээр газар бүрийн анчдаас ямар нэгэн ан амьтныг агнах бүрдээ тэдгээрийн оршилт ба зан байдлыг удаан хугацаанд ажиглан судалсны үндсэн дээр тэр амьтныг агнах аргыг бас л шинээр зохиож ирсэн байна. Энэ бол ангийн түүхэнд хүн ба ан амьтны хоорондын тэмцэл үргэлж мөргөлдсөөр ирсний баримт мөн юм. 

	Жишээ нь хангайд гахайг агнах нэг арга гарсан байна. Энэ арга бол, хамгийн сонгомол шилдэг сайн арга бус боловч, гахайн зан байдлыг ажиглан судалсны үр дүнд үүсэж гарсан билээ. Гахай нэг жимээр цувж явдаг заншилтай тул, тэр явсан жим газраас хазайх дургүй, тэр чигтээ л зүтгэдэг тийм хачин амьтан, иймд олон гахай цувж явдаг жим дээр хөндлөн унасан унанги, модон дээр маш хурц иртэй, нимгэн урт хутга үзүүрийг дээш хандуулан иш талаар нь дээрх модонд бэх батаар суулган зоож орхиход, гахай угаасаа богино хөлтэй пагдгар амьтан тул, түүн дээгүүр бие биеийг дагалдан харайн гарахдаа гэдсээ хага хага зүсүүлэн олноороо үхсэн удаа гарсан байна. Мөн жижиг пин саравч барих, хашаа барих, их хэмжээний газар нарийн олсонд улаан даавуу хэлнүүд татаж, амьтныг задгай газар өөд гарч зугтахаас хориглон шахаж агнах зэрэг жижиг аргууд олон бий. Дээр өгүүлсэн аргуудыг чухам хэрхэн хэрэглэдэг тухай зарим нэг аргуудтай холбогдуулан товчхон дурдъя. 

	Үүнд: Янз бүрийн буугаар гэтэн, мярааж ойртон буудах, гэнэт тулгаран уулзаж буудах, нууцаас өнгийж буудах, отон сахиж буудах, суурь авч үргээлгэн буудах зэрэг байна. 

	 

	Занга тавих гэдэг бол үргэлжилсэн ой хөвчид, ан амьтан ямагт байдаг газрыг сонгон олж нэлээд урт хэмжээний газар модоор хашаа барьж, амьтан гарах арга үгүй болгоод, аль бололцоотой газруудаар нь тэр амьтны шурган орох төдий хаалга нүх гарган, тэр нүхээр толгойгоо хийж оньсыг хөдөлгөхийн хамт дээрээс нь маш хүнд мод унан дарж алахаар хийсэн зүйл байдаг. 

	 

	Сааль гэдэг нь модон дотор хавчаахай маягийн нум сумаар агнах гэсэн хэрэг юм. Энэ нь уул саалийн сумыг мөн тусгай нарийн олсоор оосорлон, амьтны хөл хүрэхийн хамт сум мултран харваж алахаар зохиосон байдаг болно. 

	 

	Хавхыг үнэг, чоно, хярс, мануул, тарвага, дорго зэргийг барихад хэрэглэнэ. Хавх хамгийн, наад зах нь гурван янз байна. Тарвага, үнэг зэрэг амьтанд тавьдаг жижиг хөнгөн хавх байна. Чонын хар гэж том хавх байна. Гэтэл зурам, өмхий хүрэн зэрэг жижиг амьтны жижиг хавх байдаг. Үнэг, хярс, чоно зэрэгт хавх тавихдаа малын сэг дээр тавихад амархан ордог, мөн амьтны явдаг зам жим буюу хорж цуглардаг газар нь тавихад ашигтай байдаг. Хавхтай амьтнаа хол явуулахгүйн тулд хавхыг гадаслан аргамжиж болдог.

	Үнэг, хярс, мануул, дорго зэрэг амьтан аргамжаатай хавхыг суга татан авч чадахгүй байх нь олонтоо байна. Чонын хард чиргүүлэг хийж болно. Чирээд явахад газар ба хад чулуунд тээглээд байхаар тийм арзгар төмөр зүүдэг юм. Хавхыг тавихдаа, маш нарийн нямбай булна. Өвөл цагийн амьтанд хавх булахдаа, цас орохын өмнөхөн хавхаа булаад хавх булсны дараа, тэр газрыг цас дарсан байвал хүний ул мөрний зэрэг ямар ч сэжиггүй байх тул, шинэ цасны дараа гүйж явсан амьтан хавханд амархан ордог болно. Хавхыг тавиад түүний ойр махны зүйл, хонины арьсны хэсэг, өөх зэрэг хээрийн амьтан холоос үнэр авах зүйл тавьж болно. Хавхыг айлын ойр тавивал гэрийн нохойг уях, тэр зүг, чиг явахаас хориглох хэрэгтэй. Нохой хавханд орох явдал олонтоо байдаг, мөн хавх булсан газраад нохой, мал явуулж үл болно. Хавхыг булах элдэв янзын арга байна. Ялангуяа тарваганд хавх тавих олон зүйлийн арга байдаг. Тарвага нэлээд зальтай амьтан тул мэдэгдэхээр болбол хавханд орох байтугай, хавхыг чулуу өнхрүүлэн буулгах, ухаж гаргаад, зам мөрөөс зайлуулан тавьсан ч байдаг, хэрэв хавх булсныг мэдвэл түүнээс чадамгай сайнаар тойрон явдаг, хавх хэчнээн хоног ч тэр нүхэн дээр хэвтсэн боловч үл орно. 

	Хавхыг тарваганд тавихдаа нүхэнд нь оруулан булах, гүйдэл дээр нь булах, дошин дээр нь булах, бэлчиж явдаг газар нь булах зэрэг олон арга бий. Сэжиг авмааргүй сайн булбал нүхний амсарт ойрхон булах нь ашигтай болно. Хавхыг булахдаа шилж авсан газраа очиж, хавхны хэмжээгээр газар ухаж түүн дотор дэлгэж тэвхдээд, хоёр гарыг нэг тийш болгон ухсан газраа тавина. 

	Түүний дараа, адууны хомоол зэрэг хөнгөн зүйлийг дээрээс нь үнгэж бүрээд, дээр нь маш нимгэн шороогоор өнгөлөн, дээрээс нь өвс тавих зэргээр тэр газрын хөрсний адил болгон ор мэдэгдэхгүй болтол сайхан засаад орхино. Хавх булахдаа орчин тойронд нь хүний мөр зэрэг сэжиг тэмдэг үлдээж үл болно. Ялангуяа хүний үнэрийг ойр хавийн ус шороонд үлдээхгүйг машид сэргэмжлэн анхаарвал зохино. Хавхад орсон жижиг амьтныг голдуу цохиж ална. Хавханд орсон чоныг мөн л цохих боловч буудаж алах ч явдал гарна. Хавханд орсон амьтан хавхаа чирч алс хол явах ч тохиолдоно. Түүнийг маш нарийн мөрдөх хэрэгтэй, хавханд орсон тарвага хүртэл нүхнээс хол зайлан явсан байдаг. 

	Хавх тавиад түргэн эргэх хэрэгтэй. Орой тавьсан хавхыг өглөө эрт эргэх хэрэгтэй. Хэрэв эргэхгүй удвал хавханд орсон амьтныг махчин шувуу буюу өөр ямар нэгэн амьтан барьж идэх зэрэг учралууд тохиолддог. Бас тэр орсон амьтан хөлөө таслан хавхнаас салж явах явдал байна. Хааяа хөлөө тас хазаад явчихсан чоно ч байдаг болно. 

	Ямар нэг амьтанд хавх тавьж агнах гэдэг бол маш ашигтай юм. Тэр амьтанд гэтэх, мяраах зэргээр ядрахгүй хавхаа тавиад, гэртээ байна. Хавх бол, үслэг амьтны үсийг муутгахгүй, зөвхөн хөлийн арьсыг бага зэрэг гэмтээн барьдаг. Иймд үс нь гэмтэхгүй, сумны нүх ч үл гаргана. Хавхны ул үргэлж байдаг, тусдаа салаад ойчдог ч байдаг, тусгай ултай хавх амьтан орохын хамт ул нь салаад ойчдог юм. Харин хамт ултай хавхны улыг амьтан ороод хөдлөхөд хаядаг тул хожим нь дахин тавихад хэцүү болно. Анчин хүн, нэлээд олон тэвхтэй явах хэрэгтэй, хавх буухад тэвх нь хол чавхдан үсэрч олдохгүй болдог явдал бий. Тэвхийг хуурай нарийн бургас, торлог, харгана зэргээр хийвэл сайн. Нойтон зөөлөн модоор тэвх үл хийнэ. Махийж гулзайх болно. Өвлийн цагт цасан дороос адууны ба үхрийн шар хомоол, аргал үл олдох тул, шуудайд аргал хийж ганзагалан явдаг болно. 

	 

	Анчин айлд ангийн морь гэж хэзээд хайрлагдан байдаг, тусгай хадгаламжийн сайн морь байдаг юм. Энэ морийг өөр ажилд хэрэглэхгүй, зөвхөн анд хэрэглэнэ. Чонын хүрэн, чонын зээрд гэх мэт зөвхөн чоно хөөж цохиулдаг морьд байдаг сан. Хөөж очоод навтайн өгч эзнээ цохиулдаг, тийм сургуультай морь бий. Мориор хөөж ан хийх явдал манай монголд эртнээс нааш уламжлан иржээ. Анхны орсон шинэхэн цасанд үнэг гүйхдээ муу тул энэ үеэр мориор хөөж алдаг явдал манай монголын аль ч орон нутагт байдаг билээ. Үүгээр ч үл барам тусгай хагсраасан мориор чоныг хөөж алдаг, тийм сурамгай сайн морьд байдаг юм. Үүнчлэн дээр үед хулан, тахийг ч болов хагсраан уясан олон сайн морьдтой хүмүүс хоморголон хөөж алдаг явдал байжээ. 

	 

	Мөн энэ зэрэгцээгээр анчин нохойгоор үнэг, хярс, мануул зэрэг жижиг ан амьтдыг бариулдгийн дээр чоно шилүүсийг ч барьдаг нохой бий. Мөн сүрэг гахайг архиран хоргоож эзэндээ буудуулаад цаашаа цувран гүйсэн жижгээс нь эхлэн барьж эзнийхээ гарт тушаасаар яваад хамгийн сүүлд нь бодон гахайг хүртэл засаадан барьдаг нохой бий. Ийм нохой бол их үнэтэй, хэд хэдэн бод малаар буюу 1000-аас цааш төгрөгөөр өгч авдаг юм. 

	 

	Үүнчлэн мөн манай монголчууд эртээс нааш бүргэд, харцагыг буйлуулан анд сургаж, ямар нэгэн жижиг ан ба шувуу зэргийг бариулан ашигласаар ирсэн заншил одоо хүртэл байна. Энэ, монголын Нууц товчоонд тодорхой дурдсаны гадна одоо боловч манай Хасаг ястны дотор хэвээр хэрэглэгдсээр байна. 

	 

	Амьтны гүйдэл жим дээр гүн нүх малтаж дээгүүр нь өвс шилмүүс зэргээр үл мэдэгдэхээр бүрхүүлэн өнгөлж, сэжиггүй болгон, түүнд унагааж агнах ёс бий. Ер нь энэ арга бол харин эртний хүй нэгдлийн үеэс уламжилсан арга бололтой. Энэ мэт олон зүйлийн аргыг манай анчдаас өөр өөрийн орон нутагтаа, амьтан нэг бүрд нь тохируулан хэрэглэсээр ирсэн юм

	 

	 

	1. ЯВГАН ГӨРӨӨ

	Ямар нэгэн ан амьтныг агнахад түүний хамгийн ашигтай цаг нь гагцхүү өвлийн тэсгэм хүйтний үе мөн. Энэ үед ан амьтны тарга, хүч ба үс хөрс нь цөм гүйцсэн чухамхүү агнадаг хугацаа нь даруй мөн билээ. Хангай хөвчийн анд явган хүн бол дуртай газраараа явж, санасан зорьсон газраа хүрч чадна. Бас ан амьтанд сэжиг чимээ авхуулахгүй, агнах гэсэн амьтнаа нүүр учран уулзаж чадна. Энэ талаар явган явах анчин хүний биедээ хэрэглэн явах юм нь жижиг тогоо, халбага, модон аяга, шар тостой багсарсан арвайн гурил, цай, давс, зүү утас, бууны хэрэглэл зэрэг болно. Авч явах зүйл нь явган хүнд тээр болохгүй хөнгөн нимгэн юмнууд байна. Өмсөж явах дээл хувцасны талаар бас бодох хэрэгтэй.

	Богиновтор хөнгөн шиг дээл өмсөнө, гутал нь хандгай, бугын год буюу гурын арьсаар хийсэн бүдүүн гуяар татсан урт түрийтэй гутал их тохиромжтой. Энэ гутлыг хийхдээ, улыг зузаан даавуу давхарлан ширж, зулагтай нь гадна талаас нэвтгэлзэн уллана. Амьтны үс нь дорогш харсан байна. Гаднаас улладгийн учир бол, нэгдүгээрт ус нэвтрэхгүй, хоёрдугаарт халтираатай газар халтирахгүй байдаг, ийм гутал явахад хөнгөн байхаас гадна урт түрийтэй тул ямар ч гүнзгий ус намагт орсон ч ус халдахгүйн дээр дулаан байдаг болно. Мөн ийм гутлыг хатаахад их амархан, галд жаахан ээхийн хамт хатна. Харин гутлын дотуур нимгэн эсгий оймс зэрэг нимгэн дулаан зүйл давхарлан өмсөх хэрэгтэй. Энэ нь мөн л нэг нэгээр нь хатаахад амархан байдаг. Гутлын урт түрийг дорогш шалхайлган унагаахгүйн тулд гурван газраар боодолтой байдаг болно. Анд явж норсон оймсыг галд ээж хатаахын гадна, унтахдаа дороо дэвсвэл халуун биед сайхан хатсан байдаг болно. Явган хүний авч явах ангийн зэвсгийн дотроос хамгийн найдвартай чухал зэвсэг бол буу болно. Явган хүн хэрэв тойвшоохгүй бол хоёр буутай явж болно. Үүнд том амьтан буудах том буу, жижиг биетэй ан агнах калибр зэргийн бууг авч явж болно. Калибрын дуунаас барагтай бол том ан үргэхгүй. Мөн том жижиг хоёр хутгатай явна, мөн дурантай явбал сайн бөгөөд мөн зүг чигээ алдмаар бол луужинтай явахад зүгээр. Эдгээр нь явган анчинд чухал зүйл болно. Анчин хүний мартаж үл болох, аминд орох зүйл бол гал чүдэнз юм. 

	Одоо бууны тухай хэдэн зүйл хэлье. 

	Элдэв нэгэн араатан догшин амьтантай тулах, тэднээс халдан дайрах, довтлоход амиа хамгаалах зүйл буу л болно. Иймд буугаа маш хайрлан эрхэм чухал зүйлд тооцон, түүнийг арчлан хамгаалж явах хэрэгтэй. Хэд хэчнээн хоногийн анд явах, ямар амьтан агнахдаа сумаа тохируулан, дайзанд хийж бүслэх хэрэгтэй. 

	Ангаас хол яваа үед анчин хүн бууныхаа амыг доош хандуулан үүрнэ. Тэгдгийн учир бол нэгд бороо, цасны ус үл орно, хоёрт, мөрнөөс мултлан авахад амархан бас бууныхаа амнаас барин явахад тэнцүүртэй болно. Антай газраа хүрээд, хамгийн нэгдүгээрт бууныхаа овоо хараа, хэдэн сумтай зэргийг шалгаж үзнэ. Тэгээд амьтантай газар гэж үзвэл буугаа хагас мөрөндөө авч хэзээд бэлэн явна. Хэрэв амьтны халуун мөр олоод түүний хойноос яваа бол буугаа урдаа барьж, хэрэв хүнгүй ганцаар яваа бол замгийг цоожлолгүй ч явж болно. Тэгэхдээ ер нь бууг хэзээ ч болов товчлон хамгаалж явбал сайн, ганцаараа яваад буу осолдож өөртөө гэм тавьсан хүн ч байдаг юм. Ийнхүү амьтны хойноос явж байгаад тулгарвал олон янзаар буудах тохиолдол гарч болно. Үүнд амьтан харангуут босоо буудах, мод чулуу хацарлан буудах, мод чулуун дээр тавин буудах, сууж буудах, хэвтэж буудах, тонгойсхийгээд буудах зэрэг болно. Харин чулуун дээр тавьж буудах болбол малгай, нударга, бээлий зэргээрээ зөөлөвч хийж буудах хэрэгтэй. Хад чулууны зэрэг хахир хатуу зүйл бол буудахад доргио ихтэй, алдаж магадгүй байдаг. Ийнхүү буудахдаа амин газар нь яг барьж буудаж болохгүй амьтан бий. Жишээ нь баавгайг яг зүрхээр нь буудахад домти нь хагарч гарз гарах явдал бий. Тиймээс хойгуур нь ясдуулан буудах ашигтай болно. Ер нь зүрхээрээ буудуулсан амьтан хар хурдаараа давхиж яваад хамаагүй чанга унадаг тул тэр амьтны чухал хэрэгтэй зүйл гэмтэн хагарах явдал байж болно. Ямар нэгэн амьтныг буудаад босох аргагүй алсан буюу өөр дахин буудах шаардлагагүй болсон гэж үзвэл заавал буугаа тайван сууж арчих хэрэгтэй. Гэтэл зарим үед тийм зав өгөхгүй, нэгийг унагасан боловч цаана нь олон байна. Эсхүл дутуу буудаад тэр амьтан зугтаж яваа бол буугаа арчих ч байтугай дахин хэчнээн ч буудах тохиолдол гарч магадгүй байдаг. Буугаа сүмбийн тусламжтай арчина. Шувтаргаар арчина. Энэ нь нэг талдаа молцогтой нарийн бөх сураар хийсэн татуурга тайна. Эсхүл хоёр тийш татаж арчдаг, үүнийг гүйлгээ татуурга гэнэ. Амьтны хойноос явж байхдаа буугаа маш сайхан хамгаалан авч явна. Хэрэв хад чулуунд төмөр буюу модоор нь хүчтэй тулган цохивол буу гэмтэж мөн тэр чимээнээс нөгөө амьтан үргэж хулжин алга болно. Амьтанд мөлхөхдөө баруун гартаа буугаа хөндий барьж, тохойлдон зүүн гар хоёр өвдгөөрөө мөлхөнө. Тэгэхдээ өөрийн явж байгаа чимээ өөрийн чихэнд сонсохгүй л бол тэр амьтанд миний чимээ сонсогдсонгүй хэмээн явж болно. 

	Өвөл цагийн бууг гэнэт дулаан газар оруулах буюу гадагш гаргах явдлаас сэрэмжлэн хамгаалах хэрэгтэй. Ийнхүү халуун хүйтнийг хямралдуулж байснаас бууны дотор муудах гэм гарна. Ер нь бууг өвлийн цагт тос багатай, зуны цагт тостой байлгах хэрэгтэй. Өвөл бол тос нь царцаж, гэнэт буудах хэрэгт саад болох ч явдал бий. Зун бол чийг бороонд зэврэхдээ амархан байдаг тул тостой нь сайн.

	Анчин хүнд буунаас гадна чухал зүйл хутга байна. Эвтэйхэн том хутга нь ямар ч том амьтныг агнаад өвчиж янзлахад хэрэглэгдэнэ. Том хутгаа гэнэт суга татан авахад ямар ч саадгүй болгон өмнө талдаа хавчуулан явбал их тохиромжтой. Хэрэв ардаа хавчуулбал авахад удаан, нөгөө талаар буутай хавиралдаад явдаг юм. Том хутга халдан довтолж ирсэн араатан амьтнаас амь аврах үүрэг гүйцэтгэнэ. Үргэлжилсэн их ой хөвчийн битүү хар модон дотор явж байтал гэнэт баавгай мэтийн аюулт амьтантай тулгарч болно. Тэгвэл буудахаас өмнө хутга маань л аминд орно шүү дээ. Мөн тэрчлэн нохойтой явсан бол түүний барьсан амьтныг цааш нь харуулахад хутга хэрэгтэй, нэгд суманд гарзгүй, хоёрт нохойг хамт буудахаас болгоомжилно. Гуравт ойр хавьд байсан амьтнаа улам үргээн дүрвээхгүй зэрэг болно. Бас, нэг буудаад арай үхээгүй байгаа амьтанд хутгаа ашиглах явдал гардаг. Энэ нь ганц буудахад ойролцоо байгаа амьтан аль ч учраа ололгүй байж байх нь олонтоо байдаг, иймээс дахин буу дугаргахад тэр амьтан дүрвэн арилах болно. 

	Явган ан хийж яваа хүн өдөржин ой модоор тэнүүчлэн ядарч зүдрээд, орой шөнө болоход нэг газар отог (отог гэдэг нь анчин хүмүүс ганц заримаараа буюу, хэсэг бүлгээрээ түр буюу, нэлээд хугацаагаар байрлан хоноглох газрыг хэлнэ) авна. Өвлийн тас хүйтэнд нөөлөг тавьж өмнө талд гал түлэн, ар талаараа дээлээр жаахан хучаад амсхийх болно. Өвлийн шөнийн уртыг нөөлөг галын дэргэд өнгөрүүлэх нь анчин хүний амьдралын нэг онцлог мөн билээ. Үүр гэгээрэхийн хамт тэндээс босож, цаашаа ангуучлан явах болно. Ер нь явган анг голдуу хавар намрын улиралд хийдэг болно. Жилийн дөрвөн улирлын алинд ч гэсэн хангай хөвчид ан хийх бахтай сайхан билээ. Ганцхан өвөл цагийн ан хийх явдал туйлын хэцүү, тэсгэм хүйтэнд даарах, зүдрэх зэрэг бэрх хүндийг ялан давах гэдэг нь анчин хүнээс туйлын их зориг, чадал хүчийг шаарддаг юм. 

	Зарим хүн анг дан ганц зугаа цэнгэлийн зүйл гэж боддог, энэ бол туйлын буруу бодол билээ. Ан хийх гэдэг нь буу барьсан хүн бүхний амар хялбар биелүүлэн чаддаг ажил ч биш ээ. Анчин хүн бол олон өдөр ядарч зүдэрч явж нэг өдөр олдог юм. Бас тийм ч үгүй хааяа нэг тохиолдлоор гэнэт тохиолдон олдог ч бий. Ганцхан түүгээр анг хялбар гэж бодож болохгүй билээ. Гэвч зугаа цэнгэлийн чанартай ан ч бас байдаг. Үүнийг хэн бүхэн хийж чадна. 

	Жинхэнэ анчин хүний хөдөлмөр зүтгэл туйлын их мэрийлт чармайлтын үр дүнд бүтдэг юм. Амьтайгаа холбон, чадал хүчээ шавхан явж хааяа нэг амжилт гаргах тийм хүнд үе ч тохиолддог. 

	Харин анчин хүний тархи толгой, мэдрэлийн эрхтэн ариун сайхан агаар, ой мод, цэцэг навч дотор явж байхад оюун нь үргэлж амарч явдаг билээ. Мөн анчин хүн хэдийгээр ядрах зүдрэх боловч энэхүү агнаж явахдаа юунаас ч илүү андаа дуртай тул өөр ямар нэг зүйлийг санаашран боддоггүй, зөвхөн агнах амьтнаа бодож явдаг тул, түүний сэтгэл туйлын хангалуун сайхан явдаг юм. Энэ тухай эртний хүний өгүүлсэн нь: Анчин хүн бол гэрээсээ гарахдаа эхнэрээ мартана, мориндоо мордон явахдаа гэрээ мартана, буугаа барин ангуучлан явахдаа амиа мартана гэдэг гэжээ. Энэ нь анд яваа бүх бодол нь ганцхан анд зориулагдана хэмээсэн утга хадгалжээ. 

	 

	 

	2. МОРИОР ГӨРӨӨЛӨХ

	Хөвч хангайн анд голдуу морьтой явдаг. Явган явахад тохиромжтой боловч, явган хүн олон хоногоор хэдэн зуун километр газар хэчнээн их явах билээ. Иймд морьтой явах болно. Уулын анд унадаг морь тусгай байдаг. Уургын морь гэж сургуультай морь байдаг шиг ангийн морь гэж айлын адуунд мөн тусгай сургуультай морь байдаг. Үүнийг зөвхөн анд л хэрэглэнэ. Бусад цагт түүнийг өөр төрлийн ажилд үл хэрэглэнэ. Ангийн морь нь намхавтар биетэй, хүдэр зузаан, хөл маш сайн, номхон гэдэг нь хонь шиг байх хэрэгтэй. Буруу зөвгүй мордуулдаг, сэрвээ өндөртэй, ташаа өргөн, өл хоол даахдаа тэсвэртэй сайн, хагалбар дэлтэй буюу урт хотолтой (хотлоос нь барьж буруу зөвгүй мордоно) харин эмээлээс татаж мордох аргагүй, юм ачсан цагт эмээлээс чангаавал ачаа холбирох болно. Сүүл шингэн байх хэрэгтэй. Бөөн буюу өтгөн сүүлтэй морины сүүл өвс бутанд тээглэх явдал байдаг. Ангийн морь нь туйлын соргог, нүдний хараа сайтай байна. Зарим үед морь нь ч ан амьтны чимээ анир, үнэрийг эзэн хүнээс урьд мэдэж сэрвэлзэх явдал гардаг юм. Иймд морь бол анчин хүний хамгийн сайн нөхөр хань, аюулын цагт аврах итгэл болно. Анчин хүнд сайн морины туслах зүйл маш олон байна. 

	Өвлийн хүйтэнд анчин хүн морио ямар янзтай авч явах бил ээ?

	Хүйтэнд морины зоо их даарвал муу байдаг тул, зоог дулаан байлгах, урт тохом бүхий эмээл байна. Эмээл нь намхан бүүрэгтэй, хавтас нь урт, сур хэрэгслээр туйлын сайн байна. Маш бөх хар сураар хийсэн, талдаа найм найман ганзага байх болно. Дөрөөний сур бат бөх бөгөөд урт богино болгодог байвал зохино. Эмээлийн жирэм нь талдаа хоёр хоёр хос байна. Аль талаас нь ч олмыг татахад тохиромжтой байдаг билээ. Эмээлийн тохом зузаан байх хэрэгтэй. Энэ тохом шөнийн цагт анчин хүний дэвсгэр болно. Олом жирмийн угсуурга тус бүрдээ хоёр байвал сайн болно. Өөд гарахад урд талын олом, уруу ороход хойд олмыг тус тус чангалж явдаг. Эмээлийн гөлөм нь хөлдөх зэргээр хатуу болохгүй ширмэл даавуу, хивс зэргээр үйлдсэн байвал сайн. Хазаарын хамт, залгаагүй давхар ногт байна. Хазаар ногтны сур туйлын бөх байх хэрэгтэй, жолоо нь хойд бүүрэгтээ л хүрч морио хантайран сойж болохоор байвал сайн болно. Эмээлийн дөрөө хөнгөн, таваг сайтай байвал зүйтэй. Яарч сандрах үед дөрөө олдохгүй зовоодог явдал бий. Дөрөөний сур уртхан хэрэгтэй. Эмээлийн ганзага урт бөх байдаг, учир нь ангаа ганзагалах ажил гардгаас тийм болно.

	Анчин хүмүүст ганзага нийлэх гэдэг үг байдаг. Тэр үг нь анд нөхөрсөг эв түнжинтэй, агнаснаа чиний миний гэж ялгах ёсгүй, ганц зурам ч агнасан түүнийгээ тэв тэгшхэн хувааж иддэг, анчин хүний сайхан нөхөрлөлийн утгатай үг болжээ. Ер нь анчин хүн, эвгүй, өөг төөг явбал, бие биедээ саад болох, ан амьтныг үргээх зэрэг муухай явдлууд гарна. Иймд анчин хүн ан муутай явсан ч завсраа найрамдалтай сайхан явбал мөн л ганзага нийлж явсан нь тэр билээ. Ганзага нийлсэн анчид ан их олж ганзагандаа дүүрэн антай буцаж ирвэл бүр ч баяр баясгалантай хэрэг. Тэгж явсан хүмүүс хожим бас хамт явахдаа дуртай, ялангуяа ахлагч анчны үгнээс гарахгүй, тэр туршлагатай хүний заавар зөвлөгөөгөөр ан агнасан байвал бүр ч ганзага сайхан нийлэв гэж ярилцдаг билээ. Ан бол огт танил биш хүмүүсийг танилцуулдгаар үл барам ах дүү, ураг садан шиг тийм сайн нөхрүүд болгодог байна. Иймд ан гөрөө бол хүний хооронд эв нэгдэл, сайхан нөхөрлөлийг бий болгож өгдөг болно. 

	Ан гөрөөнд хэчнээн олон хоног яваад хоосон буцаж ирэх явдал олонтоо байдаг. Хоосон явахдаа гутаж гомддоггүй; ядарч зүдэрсэндээ сэтгэл санаагаар унадаггүй байх хэрэгтэй. «Арван хоног хоосон явж, нэг өдөр ашгийг олно» гэдэг цэцэн үг бий. 

	Морьтой ан хийхэд юу авч явах вэ? Хамгийн нэгдүгээрт, дүүжин, ачмаг гэж байдаг, энэ нь хоёр тус тусдаа бөгөөд, хооронд нь бөх эр хар сураар хийсэн гүйлгээ уяагаар холбосон байдаг. Зарим нэгэн сандрах үед түүнийг хаях хэрэг тохиолдоно, тэгэхэд ганц хүвэрхий уяа татахтай зэрэг уул ачмаг хоёр тийшээ унадаг болно. Энэхүү ачмагт идэх юм, цай, давс, татах тамхи, чүдэнз, бууны хэрэглэл, дотуур хувцас зэргийг илгэн баадан ба илгэн хүүдийд тус тус хийж явбал сайн, учир нь чийг цангаас болж хайлах, хөлдөх зүйлгүй болно. Хурц сайн сүх хэрэгтэй. Энэ эсгий уутан хамгаалалттай, бөх суран оосортой ачмагийн холбоонд хамт явна. Мөн эвхдэг төмөр тулга, баавгайн арьсан дэвсгэр, цагаан хүрэм, дэгтий зэргийг авч явна. Тэгэхдээ дах, сүхийг ачмагийн хамт мориндоо тохон тавина. Ялангуяа зай багатай маш шигүү модон дотуур зүсэн явахад буюу хоёр модны хоорондуур ороход ачмаг модонд тээглэж саад болдог. Ийм үед нөгөө дүүжин ачмагийг дорогш унжуулан морины гэдэс дор буулган хоёр талын модонд хүргэхгүй шурган гарна. 

	Саадгийн сур урт богино олон байвал сайн, зөөлөн бөх сур байх хэрэгтэй байна. Морин аргамж, жижиг төмөр гадас, сайн суран чөдөр авч явна. Аргамж нь шөнийн цагт морио аргамжин тогтоох, өдрийн цагт агнасан амьтныг чирэх үүрэг гүйцэтгэнэ. Энэ аргамж нь 5 алдаас илүүгүй 6 метрийн хэртэй байвал болно. Аргамж нь эргүүлэгтэй байна. Аргамжаа хэрэглэхгүй сул тавьдаг морь бий. Ийм морь туйлын сайн, хүзүүнээс нь хонх зүүж тавина. Хонх нь морь маань хаана байгааг мэдэгдэн өгнө. «Морины тохмын хамт 6 метр урт, 2 метр өргөн даавуу давхарлан авч явбал хэрэг болох газар бий. Өвлийн тэсгэм хүйтэн жаварт, салхин талдаа энэ даавууг татвал нэг хэсэг жавар халхална. Мөн цас бороонд аль орсон талдаа татаж, цас борооноос биеэ хамгаалж болно. Энэ даавууг тэлгүүр даавуу гэнэ. 

	Морьтой явсаар гөрөөний газар хүрч, түр зуур морио орхиод явган явах газар байж болно. Тэгвэл мориныхоо ачааг буулган морио усалж чөдөрлөн уяж орхино. Нэлээд удаан саатаж магадгүй гэж санавал морио бөх бат, аргамжаад явбал зохино. Ямар нэг шалтгаанаар мориндоо ирж чадахгүй, өнжиж хонох ч болсон, морь маань амран аргамжааныхаа өвсийг дуустал идээд байх болно. Морьтой явж байтал гэнэт амьтан харагдаад түүнийг завдан буудаад дутуу онож, түүний хойноос маш түргэн дахиж хөөх явдал гарна. Иймд тохоотой яваа ачмагаа тайлж хаяад нөгөө амьтны хойноос яаран мэгдрэн давхих болно. Ингээд уул амьтнаа хөөж гүйцэн унагааж авбал тэр амьтныг чирэх буюу янзлах ажилд орно. Энэ үед нөгөө хаясан юм маань их болсон юм шиг ч үзэгдэнэ, тэр ч байтугай урьд үүгээр явсангүй газар шиг байдаг билээ. Энэ нь хөөсөн андаа ухаан тавьснаас болно. Түүнд очих замд ганга жалга, хад хавцал зэрэг явах аргагүй шахам аюултай бартаанууд байдаг. Мөн амьтан мөрдөн хөөж явахдаа газрын бартаа саадыг мэддэггүй өнгөрсөн ч байдаг. Анчин хүний олон жил анд унасан дадлагатай сайн морины ашиг тус, эрдэм чадал анд гарсан өдрөөс эхлэн мэдэгдэж эхэлнэ. Явган хөөгөөд гүйцэхгүй болсон амьтныг морь л ямар нэг аргаар гүйцэж, эзнээ тэр зугтаж яваа амьтантай уулзуулж өгөх зэргээр морь маань жинхэнэ ашгаа гаргах болно. Агнасан амьтныг заримдаа чирч явна. Өвөл цаг цастай байхад нэлээд тооны гахайг мориор чирч болно. Ямар нэгэн шалтгаанаар олон нойтон гахайнуудыг чирэх бол хамгийн томыг өмнө талд нь хэвтүүлэн, түүний дараагаар жижиг жижгээр нь залгуулан зүүж холбон тэдгээрийн том жижгийн байдлаар олон цөөнийг тогтоон чирдэг юм. Гэтэл хөлдүү гахайг бол сэрвээгээр нь холбон хоёрыг зэрэгцүүлэн хооронд нь холбон түүний дараагаар мөн хоёрыг залган холбоод түүнээс залгуулан жижиг жижгээр залгуулан холбосоор зургаагаас, найман гахай чирч ч болно. Сэрвээгээрээ чирэгдэж байгаа хөлдүү гахайнууд бол чарга шиг болж маш түргэн гулгаж амархан явна. Хэрэв бор гөрөөс бол харин гурвыг нэг моринд эвийг олж ачиж дээр нь өөрөө унана. Энэхүү ачих, чирэх зүйлийг ганцхан морины чадал хүчээр гүйцэтгэнэ. 

	Олон гахай чирэхдээ хооронд нь хэтэрхий урт байвал явахдаа муу, хазгай газар луу хөлбөрөн орох тал бий. Гахайг оосорлох оосор нь зангилаа багатай, модонд тээглэхгүйгээр холбож уясан байвал зохино. Оосорлон чирч яваа гахай буюу амьтны эхнийх нь морины хойд хөлийн гишгэцэд хүрэх төдий байвал тохиромжтой болно. Оосор нь богино байвал чирэхэд амархан байдаг юм. Гахайг олноор чирэхдээ гахайн хар шажуураар нь нүхлэн саадгийн сураар хоёр давхарлан гогцоо гарган түүнээс урт оосроор оосорлоно. Энэ битүү талыг буруу талын дөрөөний суран доогуур оруулан урд бүүргээс өлгөнө. Ингээд агнасан амьтнаа мөн л морины хүчээр чирч явна. Ингэж 30—40 километр чирч явах ч бий. Ийнхүү явахдаа мориныхоо аяар явж морио байн байн амрааж явсаар отог дээрээ буюу, гэртээ хүрч ирдэг юм. 

	Ан гөрөө хөөцөлдөн мориор явахад моринд маш их бэрхшээл тохиолдоно. Гүн жалга, ганга дээгүүр хүчлэн харайн гарах, өндөр цавчим хадны ирмэг дээгүүр явах, эгц ташуу мөртөө чулуу өвстэй холилдон хөлдөж цэвдгэрсэн шил толь шиг газар дээгүүр явах, мөн хэтэрхий өндөрт мацан явж эрүү толгойгоороо халтиран цохихоор үл барам халтиран унах, ойчин бөмбөрөх аюул учралууд олон тохиолддог билээ. Ингэж өдөржин ядарч явсан морь, хүн оройн бүрий барай болмогц буудаллах газар отгоо шилж олж бууна. Отгийг нөмөртэй, түлш элбэгтэй хамгийн чухал нь мориндоо аятай сайхан өвстэй, чадвал устай тэгшхэн газар сонгож авбал зохино. Хазгай газар бол морь халтирахаас болгоомжлон амгалан сайнаар идшилж чаддаггүй болно. Отог шилэхдээ ганцхан морио бодох хэрэгтэй, тун бололцоогүй байвал цасан дээр хонох болно. Мориндоо цасан дороос өвс ухаж малтаж өгөх, ядахдаа цасыг нимгэлэн өгөх, морио цавчиж идэх бололцоо олгохын тулд өрөөлдөж чөдөрлөж тавих хэрэгтэй байна. Хэрэв сул тавихад явдаггүй морь бол бүр ч сайн. Их хөвч хангайд ан хийж сурсан анчин морь маш чадамгай сурсан байдаг, тэр ч байтугай анчин морь явах газраа өөрөө шилж, ашигтай газраар явж чаддаг, уулын торгон хярд гарахдаа навтайн намхан болж өгдөг, мөн амьтан үргээхгүйг хичээж дадсан байдаг болно. Зарим тийм морьтой анчин ан хармагц морио сул орхиод гүйдэг бөгөөд морь нь бууны дуугаар хойноос хүрээд ирдэг тийм морь байдаг билээ. Энэ бол маш бахдалтай хэрэг биш үү? 

	Анчин сайн морь, хэдийгээр, чадалтай сурамгай боловч аюултай газраар явж байгаад хөлөө хугалах, ханан хад, өндөр хавцал руу унаж нисэж үхэх аюул бас л гардаг болно. Моринд учирсан гэмтлийг эмчлэх эмтэй явах, морио эдгээж чаддаг чадалтай байх нь анчин хүний мөн л нэг үүрэг болно. Хөл нь хугарвал чиг барин боож, шарханд нь эм хийнэ. Тэгээд хайртай сайн морио амьд мэнд авч харих үүрэг тулгарна. Анчин хүний морь ан хийж явах хугацаандаа элдэв өвчин хүрдэг. Жишээ нь нялгатах, гүентэх зэрэг өвчин хүрнэ. Налихтах гэдэг нь морины халуунтай өвчин бөгөөд, гүентэх гэдэг нь дээд уруулд нь мөгөөрс ургах хэмээсэн хэрэг болно. Тэр мөгөөрсийг мэсээр арилган засаж болно. 

	Морины элдэв өвчин гэмтэл зэрэгт хамгийн сайн түргэн тус болох зүйл бол бас л баавгайн домти болно. Баавгайн домти зөвхөн морины элдэв гэмтэлд тустайгаар барахгүй, хүний элдэв гэмтэлд маш тустай, гар хөлөө урах, эсгэх, их хэмжээгээр цус гарах зэрэгт баавгайн домти тус болно. Хөдөө хээр, хөвч ойд урт богино хугацаанд ан хийж явахдаа биед учирч болох өвчин гэмтлээс хамгаалах сүүлийн үеийн шилдэг сайн чанарын эм, эмийн жижиг сантай явах нь бие, морио арчлан хамгаалахад их нөлөө үзүүлдэг сайн арга хэмжээ болдог байна. 

	 

	 

	3. НИЙТЭЭР АГНАХ

	Ан гөрөөнд ганцаар хоёул буюу эсхүл олуул ч явах байна. Ингэж олуулаа явахдаа нэг хашир сайн анчнаа ахлагч болгон тавина. Тэр бол ахимаг насны, олон жил ан гөрөө хийсэн их туршлагатай хүн байдаг. Олуулаа хамтран явж агнах явдал бол нийт хүмүүсийг хамарсан, нийтээрээ хийх ан болдог байна. Нийтээрээ агнахаар гарахдаа хэдийгээр нэгээрээ ахлагч тавьсан боловч чухамхүү ан гөрөө хийх ажил төрөлтэй холбогдсон асуудлуудыг нийтээрээ хэлэлцэн шийднэ. Гэвч ахлагчийн үгийг сонсох бөгөөд, тэр нь голдуу ангийн талаар зөвлөгөө өгнө. Гөрөөлөх газраа хүрсэн цагт отог авч хэн хааш явахаа ахлагчаар заалган ийш тийшээ гарч одох бөгөөд зарим антай нь түүнийг чирч ирнэ, зарим нь таг хоосон ирнэ, зарим нэг нь ч ан гөрөө хөөцөлдөн хол явчхаад шөнө дунд буюу эсхүл маргааш өглөө нь хүрч ирэх ч явдал тохиолдоно. Уг агналт нь нийтийн ан болохоор хэн хаа юу агнаж ирсэн тэр цөм бүх хүмүүсийн хоорондын ан болно. Ер нь нийтийн хүчээр хийх ан бол нэг анчин нь нийт олны төлөө, нийт олон нь нэгийнхээ төлөө явдаг юм. Учир нь арван хүн яваад ес нь хоосон ирэхэд нэг нь ганц гөрөөс агнасан байхад тэр ганц хүний агнасан ганц гөрөөс нийт арван хүний тэр өдрийн бүх ан болно. Тэр ганц хүн бусад есөн хүнийхээ төлөө агнаж ирсэн болж байна. Бас ан хийж яваад нэг нь амьтан шархдуулан хөөсөөр маш хол явчихсан байвал түүний хойноос хэсэг нөхөд туслахаар явна. Тэр ч байтугай нэг нөхөр нь аюул зовлонд учирвал бусад олон нөхөд нь цөм нэгэн адил түүнд тусалж өгнө. 

	Нийтээрээ агнахдаа зарим нь суурь эзлэн, нэг хэсэг нь үргээлэг хийхээр хүчээ хуваарилан явцгаана. Үргээлэгт ахлагч нь голдуу явдаг учир нь тэр бол настай хашир анчин, амьтан үргээхдээ туршлагатай байна. Нөгөөтээгүүр, суудал эзлэн суухад настай болсон хүн алдаж болно. Мөн даарч болно. Ийнхүү нэг хэсэг нь суурь эзлэн сууж, нөгөө хэсэг нь амьтан байх газраар үргээхээр хэлэлцэн явна. Хашир анчнаараа суух суурь газраа заалган жишүүлж сууна. Суудалд тэвчээртэй хатуужилтай байж, хүйтэнд даарах, дагжин чичрэх, өглөөний жаварт нүүр амаа долоолгож байсан ч тэр бэрхшээлийг даван суух хэрэгтэй, ойр орчмын газрыг маш нарийн анхааралтай харж сууна. 

	Ялангуяа амьтан үргэж миний дэргэдүүр ирэх болж байгаа гэдгийг мэдэхийн хамт тун анхааралтай сууж байх хэрэгтэй. Үргээлгээс дүрвэсэн амьтан яваад түүнийг буудаж унагаасан буюу алдсан алин боловч амьтан лав ирэхгүй болсон буюу үргээлгийн хүмүүс ирсэн хойно сая босож чөлөөтэй болно. Сууринд сууж байгаа бусад нөхдөө чухам хаа байгааг сайн мэдэж байх хэрэгтэй. Бие биеэ буудах осолдох явдлуудаас болгоомжлох нь чухал. Суурьт суухаар явж байтал чоно, шилүүс, гахай тохиолдвол аргагүй л буудна. Ойролцоо байгаа нөхөр нь амьтан буудаад гарвал түүн дээр очиж тусалж болно. Үргээлгийн амьтан ирээгүй байхад амьтан тохиолдон буудах явдал гарвал ан гарч ирэх газрын нөгөө эсрэг тал өөд буудвал туйлын сайн, үргээд ирж байгаа амьтан мэдэхгүй байж болно. Суудалд сууж байгаа хүн үргээлгийн талаас жижиг амьтан гараад ирвэл үл буудна. Жишээ нь гахайд суурилан байтал хярс, туулай ирвэл түүнийг буудах шаардлагагүй болно. Харин агнах гэсэн амьтнаа отож тэсвэрлэн хүлээх хэрэгтэй. Сууринд сууж байгаа хүний анхаарах зүйл бол амьтанд сэжиг урьдчилан авхуулж хажуу тийш бултран гарахыг болгоомжлох хэрэгтэй. Амьтныг харахгүй алдах аюулаас сэрэмжилж үргээлгээр ирсэн амьтныг хараад буудаж завдалгүй өнгөрснөөс буудаад алдсан нь харин дээр гэдэг. Хэрэв буудаад онож чадвал нийтийн гөрөөнд үүргээ нэр төртэй биелүүлсэн болно. 

	Үргээлгийн хүний гүйцэтгэх ажил нь гэвэл, амьтан баймаар хамгийн бартаатай явах аргагүй шигүү модон дундуур явж сууринд суусан хүмүүсийн зүг амьтныг гаргах зорилго тавина. Үргээлэг хэд хэдэн янз байна. Өнгийн байдлаар явах, бага шиг чимээ дуу гарган явах, морьтой хүн явж байна гэдгээ сайн мэдэгдэн явах, мөн эмээлийн гөлмийг цохиж, ханиах зэргээр явах, нэлээд чимээтэй явж үргээх, хамгийн сүүлд бүр хашхиран заримдаа буу тавьж үргээх ч явдал гарна. Маш зузаан гүн битүү ширэнгэд шивээлсэн амьтан барагтай бол босож гарахгүй байдаг тул тийм арга хэрэглэж байгаа явдал мөн. Үргээгч хүмүүс нь цөм үнэн санаанаас үргээнэ. Түүнээс бус бие морио хайрлан гүн жалга, гүнзгий гуу, битүү ширэнгэ зэрэгт, оролгүй явбал анчин хүний үүргийг эс биелүүлсэн явдал даруй мөн. Үргээхээр явахдаа хойно, урд сүлжин явах, нэг эгнээгээр зэрэгцэн явах, зөрүү жишүү янзаар явах зэрэг байна. Тэгээд бас үргээлгийн хүмүүс түүгээрээ антай тохиолдон буудах явдал ч байдаг болно. 

	Нийтээр агнахыг эртнээс ав хоморго хийх гэж нэрлэн иржээ. Хоморго гэдэг үг нь ямар нэгэн хүн, өөрийн хараанд эзэмшин харж агнах газрыг хэлнэ. Нийтийн хүчээр агнах явдал сүүлийн үед ангийн бригад зэрэг зохион байгуулалтын хэлбэрээр явагдаж байна. 

	 

	 

	4. ОТОГ ШИЛЖ БУУДАЛЛАХ

	Отог гэдэг нэр эртний овгийн байгууллын үеэс үүссэн нэр томьёо биз ээ. Энэ нэр томьёо манай улс нийгмийн амьдрал дээр хэрэглэж байсныг бид мэднэ. Ан дээр отог гэдэг нь түр зуур буюу нэлээд хугацаагаар байрлах газар хэмээсэн утгатай болно. 

	Хангайн ан хийж явахад отог шилж авах туйлын ач холбогдолтой. Отгийг шилэн авахдаа хамгийн нэгдүгээрт морь идэх нарийн шимтэй сайн өвс бүхий, түлштэй, нөмөрлөг дулаан, цас ус тэгш газар байвал сайн болох тухайг би дээр өгүүлсэн билээ. Шилж авсан тэрхүү отог дээрээ ирж морины ганзагалаа ба эмээл зэргийг буулган морьдоо идүүлнэ. Дараа нь мод цуглуулан гал түлж цай чанана. Цайгаа ууж жаахан юм идсэний дараа хүн бүхэн ганзаганы сүхээ барин, газрын өөд нөөлөг тавих модонд явна. Уул мод нь бүдүүнээрээ 30 см-ээс доошгүй, урт нь 4—6 м байна. Энэхүү модны урт нь нийт хүмүүсийн олон цөөнөөс шалтгаална. Арваад хүн бол 6 м лав урт байх хэрэгтэй. Хэрэв 3—4 хүн байвал 4 м байж ч болно. Уул унагаасан хуурай модоо аргамжаар оосорлон гал түлсэн газраа чирэн авчирна. Дараа нь модон дээр нойтон модыг дээрхийн хэмжээтэйгээр огтлон авчирна. Ийнхүү хуурай урт мод 20-иод, нойтон мод арваадыг унагаасны дараа сая нөөлгөө тавих болно. 

	Хамгийн эхлээд салхин талд хуурай мод хөндлөн тавьж ард нь зэрэгцүүлэн нойтон мод хоёрыг тавина.  Дээр нь мөн салхин талд хуурай мод зэрэгцүүлэн нойтон модоор арлуулан хамгийн дээр нойтон мод тавина. Эдгээр модыг тавихдаа хооронд нь бага зэрэг зайтай тавина. Энэхүү зайгаар салхи хөөрөгдөн орж байх ёстой. Ер нь их тайга хөвчийн салхи ам бүрээ уруудан салхилах тул нөөлгөний утаа эргэх ёсгүй. Хүмүүс ч салхины дээд талд буюу өөрөөр хэлбэл уулын амны дээд талд сууцгаана. Ийнхүү нөөлгөний модонд олон хүмүүстэй анчид уртаараа 6 метр модоор нөөлөг тавьсан бол хоёр зах хэрд нь гал оруулан богино модоор гал тавьсан бол дунд нь гал тавьж шатаана. Хуурай мод гал авалцан шатаж нойтон модоо бас асааж, салхин дээр байгаа хүн өөд гал дөл дүрэлзээд түлчих гээд байхгүй сайхан ноцно. 

	Нөөлгөний галыг байн байн засах ёстой бөгөөд өвлийн шөнийн уртад нэг тавьсан нөрлөг шатаж дуусахад дахин шинэ мод тавин ноцооно. Голоосоо шатсаар уул мод тасрахад хоёр талаас түлхэж засан их гал болгоно. Сууж байгаа газраасаа галаа засаж байдаг хоёр урт мод байдаг, түүнийг бошго мод гэж нэрлэнэ. Бас нөөлгөний галаас тамхи асааж байх жижиг урт мод байдаг, түүнийг наашлуур мод гэж нэрлэнэ. Өвлийн шөнө гурав дахин нөөлөг тавихад бараг ч үүр цайна. 

	Нөөлгөн галд ангийн мах хагсраан идэхэд амт шимт сайхан байдаг. Урьд цагт бүхэл бүтэн гөрөөсийг ч хагсраан идэж байсан гэдэг, нөөлгөн галын их цогийг татаж, дээр нь цай чанаж ууна. Нөөлгөн галаа тавьсны дараа морьдоо аргамжиж аргалан тогтооно. Морио хэн хаана аргамжих явдлыг хэдийн ярилцан тохирсон байна. Хүн, хүн унтах байраа нөөлгөн галын дэргэд хамгийн урьд цасыг арилган газрыг тэгшлэн, өмхөрсөн ялзарсан модны өмхийг авчран дороо дэвсэх юм уу, эсхүл алаг шоргоолжны үүр, үгүй бол модны шилмүүсийг дэвсэж дээр нь хөлстэй тохмоо нөөлөг галд бага зэрэг хатаагаад дэвсэж унтана. Тийм зүйлүүд огт олдохгүй бол нөөлгөн галын дэргэд урьд гал түлж хатсан газрын гал цогийг зайлуулан хэвтэх болно. Ийм газар чийг цохих гэм бий. Ингээд л нөөлөг талын дэргэд цас хайлан цай чанаж уусаар л байна. Мөн галын дээд талд өөр өөрийн хэвтрийг зэрэгцүүлэн засаж, түүндээ хэвтэх суух зэргээр элдвийг хүүрнэн ярилцаж, илүү дутуу ярьдаг хүмүүс ч шалгарна. 

	Ингээд зарим нь унтана, зарим нь эргэн хөрвөн байхад хот газрын халуун пийшин, дулаан гэр, нумтай ор, зөөлөн хөнжил зэрэг жаргалын орон зүйл бүрээр санагдаж л ирнэ дээ. Гэтэл зүүрмэглэн нойрссон юм шиг өвлийн шөнийн таг харанхуйн таг чимээгүй дунд асаасан нөөлөг галын ахин дахин дүрэлзэн шатах, түүний үсрэх очны чимээ зүүрмэглэсэн нойрны дотор хааяа нэг тас нясхийх сонсогдоно. Дороос хүйтэн газар хөлдүү цэвдэг, хөлстэй тохом жигнэж, өрөөсөн талаас хүйтэн жавар сэнгэнэн хөргөж, нөгөө талаас нөөлөг талын дөл халуунаар жигнэн, гал оч нь шатаах гэж сандраана, дээш харвал хязгааргүй огторгуйн дунд орчлонт ертөнцийн олон одон гарагууд, намайг шоолсон мэт цаана наана жижиг томоороо гялалзан үелзэж байх нь миний нойрыг зайлуулан аваачиж, хүйтэн цэвдгээрээ жигнэсэн юм шиг, хамаг биеийг минь жихүү татуулна. Хааяа, хааяа нүд алдам агаарын дунд харвасан гал мэт юм (солир) үзэгдэн нойрыг минь улам сарниулан, дэргэдүүр минь тойрон жагссан олон төрлийн өндөр нам моддын шигүү шилмүүсийг шурган нэвтэрсэн салхины зөөлөрсөн чимээ чихэнд шуугин сонсогдоно. Гэтэл тэнгэр гэнэт муухай болж одон мичид гялалзсан хөх цэнхэр огторгуй хоромхон зуур харанхуйлан намайг чадах гэсэн шиг лавсаглан унасан цас нь биднийг битүүгээр хучих ч үе бас хааяа нэг тохиолддог л юм. Энэ мэтээр элдвийг бодон эргэн хөрвөн унтаж маргааш өглөө нь отгоосоо бүрмөсөн буюу дахин буцаж ирэхээр энэ өдрийн андаа явна. Ан хийж яваад отоглон өнжиж хэдэн хоногоор байсан газар хожим явахад их сайхан бодогддог, мөн тэр газраа нөөлөг хэмээх гал түлдэг явдал бол тас нясхийсэн хүйтнээс биеэ хамгаалах зорилгоор тийм их ажил хөдөлмөр болдог юм. Түүнээс бус хавар, намрын цагт дах нөмрөн унтаад өгөхөд даарахгүй цагт нөөлөг тавина гэж тийм нэг ажил удах ямар ч хэрэгцээгүй билээ. Нөөлөг тавихаар мод цавчих, чирэх, гал түлэх гэдэг маш их хүнд хүчир ажил шүү дээ. Ийм нэг ажлыг зөвхөн яах ч арга үгүй хүйтэнд л арга алдахдаа хийж байгаа болно.

	Энэ нөөлөг тавих аргыг хөвч хангайн анчин бүхэн сайн мэддэг, түүнийг ашиглан хүйтнээс биеэ хамгаалан чаддаг билээ. Залуу анчид мөн энэ аргыг сайн мэдэн хөвч тайгын их жавар хүйтний эсрэг энэ аргаар нөөлөг тавьж сурах хэрэгтэй. Түүнээс бус модны мөчир, өмхрөн унасан модоор хэчнээн ч гал түлээд тус болохгүй гэдэг нь мэдээжийн хэрэг билээ. Задгай гал нь маш их хэмжээний мод хэрэглэхээс гадна ийш тийшээ оч үсрэн, дээл хувцас түлнэ. Ер нь халууны илч өгөхдөө нөөлөг шиг даацтай сайн байж хэзээ ч үл чадна. Өвлийн тэсгэм хүйтэн, хангай, хөвчийн анд нөөлөг гал тавих явдал зайлшгүй шаарддаг зүйл билээ. Энэ бол хүн, байгалийн хатуу догшинтой тэмцэлдэн түүнийг ялан давж байгаа хэрэг мөн. 

	Манай орны баялгийн нэг болох ан гөрөө, түүнийг агнах гөрөөлөх ажил бол түүнийг эрхлэх анчин хүмүүсийн их хөдөлмөрийн үрээр бүтдэг зүйл болно. Иймд манай ардын аж ахуйд тус нөлөөгөө үзүүлдэг ан гөрөөний ажил бол эрдэм чадал, ангийн мэргэжил, олон зүйлийн туршлага шаарддаг болно. Иймд ан гөрөөнд хэрэглэх арга, ажил төрлийн ялгаа, хийж гүйцэтгэх арга барилуудыг анчин хүн бүхэн, анг сонирхогч нар цөм сайн мэдсэн, тэдгээрийг судалсан байвал зохино. Ер нь хөвч, хангайн анг тавлаг сайхан явж, хөлс гаргахгүй, ядарч зүдэрч зоволгүй явж агнана гэж санавал эндүүрэл болно. Тэгж айван тайван, гэр орондоо байдаг шиг явбал ан амьтан нэг ч үл олдоно. 

	 

	 

	5. УУЛАРХАГ ГАЗАР АГНАХ АРГА

	Уул хадтай газар ан гөрөө хийх явдал хээр талын гөрөөнөөс эрс тэс өөр болно. Хөвчид нэвтэршгүй битүү ой мод, балар бүрхэг, шигүү шугуй, хад асга, гүн гүнзгий хавцал, дэл хамар, хошуу даваа, хяр хөндий, уулын хажуу бэл; хөвчийн зоо нуруу, үелэн давхарласан их их уулс зэрэг тохиолдоно. Уулын анд явахад өндөр оргил өөд чиглэн гарснаас хяр гүвээг дамжин гарвал, бие, моринд ядраа багатай билээ. Гэтэл, их уулын хярыг барьсаар явтал гэнэт өмнө талд нэвтрэхийн нөхцөлгүй ханан хад байц тулгарна. Үүнийг анчид боодог чулуу хэмээн нэрлэнэ. Ийм боодог чулуу мөргөвөл буцахаас өөр аргагүй болдог. Гэтэл буцах гэхэд бараг өдөржин явмаар тийм хол явсан байдаг болно. Иймд тэр байц хадыг ямар нэг аргаар нэвтрэн гарах арга сүвэгчилдэг болно. Мөн ийм хэцүү газраар аргыг олж морио хөтөлж заримдаа өргөж түлхэж явж ч гардаг газар бий. Ийм хэцүү газраар туулан гарахад морь, хүн амь алдах шахдаг болно. Ингэж яваад морио хаднаас нисгэн алсан явдал олонтоо байдаг. Гэвч их ууланд явган явах морьтой хэрхэн явах аргууд байдаг. Их ташуу, их уулын оргилд авирах, уруу орохдоо хөрөөний ир мэт хөндлөн хэрэн сүлжиж явбал сайн байдаг болно. Их бартаатай газар явахдаа аль болохоор бартаагүйг харж явах хэрэгтэй. Хэрэв эгц уулын өөд авирч байгаа бол, чулуун дээр гишгэж явбал сайн, энгэр газрын өвс маш гулгамтгай байдаг. Ер нь хад асга дээгүүр алхан явбал түргэн байна. Морьтой явахад өвстэй буюу мөс хөлдөөгүй хар газраар явбал сайн байна. Хад асга дээгүүр мориор явахад туйлын хэцүү, ийм газраас болгоомжлон тойрохыг бодох хэрэгтэй. Учир нь морины хөл гэмтэж, туруу нь урагдан, морь доголох явдал гардаг. Модон дотор явж байтал гэнэт маш том талбай бүхий хавтгай хад тохиолдоно. Ийм хадан дээгүүр гарах болбол бууж хөнгөлөн хөтөлбөл сайн байна. Гэтэл өргөн урт мөсөн гуу, энд тэндээс ус урсан гарч хөлдсөн ёстой мөсөн гулгуурын газар шиг тийм бэрх ч тохиолдоно. Ийм газарт анчин морь ч аргыг олоод гарахыг чармайна. Тун болохгүй халтираад байвал шавар шороо асгах арга хэмжээ авах болно.

	Гахай бол өвөл цагт голдуу уулын өвөр талын маш хэцүү бэрх бартаатай газар байна. Иймд өндөр уулын араас авиран гарахад сайн, өндөр уул голдуу ардаа модтой, араасаа, арай ташуу налуу байх тул мориор гарахад амархан байдаг. Бас үргэлж модон дотуур явахад морь сүрдэхгүй, уулын өндрийг мэдэлгүй оргилд нь гардаг юм. Тэр уулын өвөрт амьтан байсан боловч түүнийг салхи өгч үргээхгүй болно. Учир нь уулын оргилын салхи тэр амьтны дээгүүр нь алс яваад, дор байгаа амьтанд үл мэдэгдэнэ. Ер нь амьтанд салхи авхуулах гэдэг бол ямар нэгэн уулын араар нь ороон зүүн, баруун талаар нь ирэхэд тэр уулын хажууд байсан амьтны өөдөөс хүний үнэр авч тэр амьтан үргэж алга болно. Энэ нь салхины чиглэл тэр амьтны зүг салхилж байсан бол тийм болно. Салхиа тохируулах гэдэг бол анчин хүн салхины дороос явж амьтан маань салхины дээд талд амьтны үнэр танар хүнд үнэртэж байвал салхи зөв гэж бодно. Иймээс анчин бүхэн амьтны салхины эсрэг талаас очихыг хичээдэг байна. 

	Хээрийн зэрлэг амьтны биеэ хамгаалах хэдэн онцлог байдаг. Үнэр авах, чимээ авах, харж мэдэх зэрэг болно. Эдгээр гурван зүйлийг маш анхаарах нь анчин хүний гол үүрэг болно.

	Буга холоос харж биеэ сайн хамгаална. Дуу чимээнд гайгүй байдаг, учир нь модон дотор үргэлж чимээ гарч мод хугарах, унах явдал байнга болдог тул тэр мэт чимээнээс барагтай бол дайжихаа больсон байдаг. 

	Гэтэл гахай бол үнэрийг алс холоос авч, сүлжин алга болдог амьтан юм. Ямар нэг амьтантай шууд тулгаран учравч тэр амьтанд мэдэгдэлгүй аажмаар харж байгаад агнах аргууд олон болно. Ер нь гэнэт буга, бор гөрөөс, гахай мэтийн амьтантай модонд тохиолдмогц яг хөдлөхгүй зогсох хэрэгтэй, тэр амьтан баахан сэжиглэн харж байгаад сүүлдээ хөдлөхгүй болохоор үргэлжлэн идшилнэ. Гэвч туйлын сэргэг, сэрүүн байна. Тэгж байхад нь хөдлөхгүй тэсвэртэй зогсоод байхад тэр амьтан мөн л сэжиглэхээ больж тайван болоод цаашаа ч хараад идэх явдал байна. Ингэж тэсвэртэй зогсож хангайн амьтныг дасгадаг, тэр амьтныг нэгэнт дасгасан хойно модонд орж нуугдах, эсхүл ойртон очих зэрэг арга хэрэглэвэл сайн болно. Хувцасны өнгийг бас бодох хэрэгтэй, өвөл цагт цасны өнгөтэй адил хувцас өмсөнө, жишээ нь дээлийн гадуур цагаан даавуун хүрэм өмсөнө, энэ хүрэм нь дулаан бас цан хүүрэг цохихоос хамгаална. Малгайг ч шилүүсний год буюу үнэг хярсны арьсаар хийсэн байвал сайн, гутлыг хандгайн годоор урт түрийтэй хийнэ. Өвлийн анд улаан буюу хар хөх дээлтэй явахад амьтан холоос хараад хулжин алга болно. Ер нь анчин хүн, цаг үеийн байдалд тохируулан өмсөх хувцсаа тааруулах хэрэгтэй. Ногооны цагт бол бор ногоон хувцас сайн байдаг билээ. Дээл хувцасны өнгийг тохируулах гэдэг бол ан агнах аргуудын нэг мөн. 

	Амьтны мөрийг маш сайн мэддэг байх хэрэгтэй. Шинэхэн цасны дараа ой хөвчид ёстой анчин хүний андахгүй сайн мэддэг сонин сайхан номын хуудаснууд байдаг. Тэр сайхан номын хуудаснаас уншиж судлах ажил тун сонин бөгөөд, түүнийг судлан шинжлэхэд туршлага дадлага нэлээд хэмжээгээр шаардагдана. Шинэхэн цасан дээр явсан амьтны мөр нь чухам хэдийд явсан нь цасны байдлаар мэдэгдэнэ. Учир нь хэрэв цас өчигдрийн үдээр эхлэн ороод шөнөжин тасралтгүй орж өглөө арилсан бол, шөнө явсан амьтны мөрийг цас дарж битүүлсэн байна. Гэтэл шинэхэн мөр нь цас орж зогссоноос хойш явсан нь мэдэгдэнэ. Мөн цас орж байхад  явсан мөр бол амьтныхаа хэзээ явсныг маш сайн тодорхой зааж өгнө. Шинэхэн цасны өглөө анчин хүн анд гарахдаа дуртай байдаг. Шинэ цас орсны дараа хуучин цасан дээр гарсан хуучин бор мөр цөм дарагдан баларсан байна. Иймд амьтны мөр цөм шинэ болсон байна. Хуучин цасан дээрх амьтны мөрийг мөн л мөрдөх болно. Хатуурсан хуучин цасан дээр шинэ явсан халуун мөрийг мэдэхэд туйлын амархан билээ. Уул мөрийн хонхорт цас нь царцаагүй зөөлөн хэвээрээ байна. Нэлээд эрт явсан бол хонхор дахь цас нь хатуурсан байна. Маш зөөлөн ер нь саяхан явсан амьтны халуун мөр андашгүй мэдэгддэг. Хуучин мөр бол захаараа мөлийсөн, хонхорт нь модны навч, өвс орсон зэрэг шинж тэмдгүүд байдаг болно. Буга, хандгай, үнэг, чоно зэрэг амьтны мөр маш хатуу хөр болсон цасан дээр буюу зөөлөн шаварлаг газар гарсан бол бүр хөлийн ул туурайг хэвлэн гаргаж, тэр амьтан хаа явсныг мэдэж болно. Гэтэл, гүн цасанд хөлийн ул, таваг, туурайн ор үл мэдэгдэх тул тэр амьтан аль зүг явсныг мэдэхэд амархан боловч зарим нэг шинэ тутам хүнд мэдэхэд бэрхшээл тохиолдоно. Зарим хүн амьтныг хаана явсныг мэдэлгүй мөрдөөд явсан нь уул мөрийг сөргөөн мөрдөж амьтнаасаа улам улам холдон явсан ийм хөгийн явдал гарсан байдаг тул, ер нь буга, хандгай, бор гөрөөс, үнэг, чоно зэрэг амьтны мөр явсан зүг, нэг хөлөө цаснаас суга татан явахдаа цасан дээр зураас (хойд хоёр хөлийн) гарсан байдаг. Энэ тэр амьтан тэр зураасны зүг явсныг гэрчлэн өгнө. Мөрийн том жижгийн хувьд буга, хандгай адилавтар. Гэвч хандгайн мөр, буга согооны мөрнөөс арай болхи, алхаа нь хол байдаг болно. Амьтны халуун мөрийг морин дээрээс урт ташуураараа мэдэж болно. Тонгойн ташуурын үзүүрээр хатгаж мэднэ. Бугын мөр том, туурайн өмнө тал нь дугуй цомбогор, согооны мөр арай шөмбөгөр байдаг. 

	Шилүүсний мөр дээрээс нь модоор хатгаад явсан юм шиг байдаг, шилүүс бол хөлөө дээш өргөж сэвс сэвс явдаг учраас ийнхүү мөр нь зураасгүй гардаг болно. Явган явахад өндөр уултай газрын халтиргаанаас болгоомжлон, гуталдаа машины дугуйны арзгар хаймраар тусгай тээглүүртэй хүлэг хийдэг. Мөн бөх сайн сураар гутлын ул дор дөрөв зангилан, бөхийн гутлын хүлэг шиг тийм хүлэг хийдэг ч байна. Ийм хүлэг нь халтиргаатай газар халтирахаас хамгаалдаг юм. Бас халтирах аюулаас хамгаалсан тусгай төмөр тах гуталдаа хийж болно.

	 

	 

	6. АНЧНЫ САХИЛГА

	Анчин хүнд хатуу сахилга бат шаардагддаг билээ. Хоёроос дээш хэчнээн хүн боловч хамтран анд явахад заавал нэг ахлагчтай байна. Ангийн бүрэлдэхүүнд орсон хүмүүс тэр хүний үгэнд орж, түүний зөвлөгөөг сонсох хэрэгтэй. Тэр ахлагч нь бусдадаа нэр хүндтэй, олон жилийн туршлагатай, ан хийх бүх аргуудыг нэвтэрхий сайн мэддэг хүн байдаг юм. Ахлагч, шинэ тутам анд сурч яваа хүмүүст сануулга зөвлөгөө өгөх, түүний зарим нэгэн алдаа дутагдлыг шүүмжлэн хэлж өгөх үүрэгтэй. Эдгээр бүгдийг хэн ч гэсэн дуртай хүлээн авна. Хэрэв тэр хүний хэлсэнд дургүйцэж заавар сануулгыг зөрчих бол тэр явдал анчин хүний сахилга батыг зөрчсөн хэрэг болно. 

	Анд ганзага нийлж хамтран гарсан хүмүүс аль ч талаараа хамтын чанартай л явах ёстой. Хожимдон гарах, урьдчилан буух, үүнчлэн дур дураараа салж явах зэрэг нь цөм анчны сахилга батыг алдсанд тооцогдоно. Хүндэтгэх шалтгаангүйгээр нөхдөөсөө салж, удаан хугацаагаар явах явдал гарвал эрхбиш нөхдөдөө хэлэх, ахлагчаасаа зөвшөөрөл авах ёстой. Хэрэв ийм зөвшөөрөлгүй явчихвал, нөхөд нь түүний хойноос тэр маань ямар аюулд тохиолдсон бол гэж цөм сэтгэл зовцгоох болно. Үүгээр үл барам ан хийх явдлыг саатуулан нэгийгээ дэмий эрэхэд хүргэнэ. 

	Харин нэг нөхөр нь ямар нэгэн аюулд учирсан бол хамт явсан хүмүүс нь цөм түүнд тусалж, тэр нөхрөө аюулаас аврахын төлөө бүх хүчийг зориулж ан гөрөөний ажлаа түр зогсоох хүртэл арга хэмжээ авах болно. Ангаас хүний амь нас юутай ч зүйрлэшгүй үнэтэй шүү дээ. 

	Анчин хүмүүс нь хийх ажлаа цөм эрх тэгш хийнэ. Нэг хоёр нь зүтгээд, зарим нэг нь сонирхон ажиллахгүй бол болохгүй. Анчин хүн ядарвал хамт ядарч, жаргавал хамт жаргаж явдаг ёстой юм аа. Ахлагч ямар нэг хүнийг тусгайлан ажилд зарах, ан амьтанд явуулах, нэлээд бэрхшээлтэй ажилд явуулах эрхтэй байна. Энэ үүргийг тэр хүн заавал биелүүлэх ёстой. Учир нь ахлагч бол нийтийн төлөө ярина. Үүнийг эс гүйцэтгэвэл мөн анчны сахилга батыг алдсан явдал болно. Анд дурлан, нэгэн санаа зоригийг барина гэж гараад, хүнд хүчир ажлаас зайлсхийх тийм хүн нэг ч байж үл болно. Тийм хүн гарвал нийт анчин хүмүүсийн санаа зоригоос буцсан хүн гэж буруудал болгох хэрэгтэй. Анчин хүн, жинхэнэ ан хийж явах үедээ ууж согтуурч үл болно. Анд гарснаас бус ямар нэгэн найр цэнгэл хийж яваа биш тул анчин хүн архидах нь хамгийн хортой зүйл болно. Энэ нь согтууран хашхирах, дуу чимээ гаргах зэргээр журам горим ба ажлаа алдах явдалд хүргэнэ. Мөн архи уухад хүний бие сулрах, эрүүл мэндийн талаар муудах, ан гөрөөнд алдаж буудах явдлууд гарна. Анчин хүн бол хамгийн соргог, сэргэлэн явах ёстой байтлаа сэргэлэн сайхан мэдрэлийн эрхтнээ хорт архиар бузарлан дэмий л мансууран явбал тэр хүн яаж ан хийх вэ. Ийм хүн бол анчин хүний сахилга батыг болхи бүдүүлгээр зөрчиж байгаа хэрэг болно. 

	Иймд анд архи уухыг ёстой хатуу цээрлэвэл зохино. Тэр ч байтугай агнаж яваа үе буюу ялангуяа ангийн ойр орчимд тамхи татах явдал маш хориотой зүйл болохын дээр чангаар ярих, ханиах, шуугих, инээх явдал цөм эс болохоор үл барам жинхэнэ сууринд суугаа хүмүүс хамаагүй бие засах хүртэл хориотой юм. 

	Ой модонд бие биеэ дуудах бол хэн нэгнийхээ нэрээр чанга хашхиран дуудаж үл болно. Нэгийгээ дуудах аргагүй хэрэг тохиолдвол хөхөө шувууны дуугаар хөхөөчлөн дуудна. Үүнийг «хөхөөчлөх» гэнэ. Мөн исгэрэх явдал бий (энэ нь зүгээр нэг исгэрэхтэй адилгүй бас өөр янзын исгэрэлт байдаг билээ). Ер нь анчин хүмүүс энэ тухай мэдээлэх дохионуудыг урьдчилан хэлэлцэн тохирсон байвал зохино. Үүнд, гү-гү гэж хоёр дугарвал тэгсэн хэрэг, гү-гү-гү гэж гурав дугарвал тэгнэ гэх зэргээр тохирсон байдаг. Түүнээс бус, хүний дуу хоолойгоор дуудахыг хатуу хориглоно. Ой хөвчид хөхөөний дуугаар дугарах, исгэрэхэд ан амьтан сэжиг авах нь бага байна. Анчин хүн ийм дохионуудыг заавал биелүүлнэ. Мөн гараараа дохиж мэдээ өгөх олон арга байна! Эдгээр гарын дохиог заавал биелүүлэн мэдэх хэрэгтэй болно. Үүнд ямар ямар дохио байх вэ?

	Нэг нь нөгөөгөө нэлээд холоос нүдээрээ харж байгаа цагт зүүн баруун гарын аль нэгээр гадагш дохивол явж байгаа газраасаа дээгүүр доогуур яв, явах чигээ өөрчил хэмээсэн дохио болно. Гараа дээш өргөн, явж байгаа хүний зүг чигээр дохивол тэр хүн гэдрэгээ буцах хэрэгтэй байна. Энэ бол дохигч хүн, ирж байгаа хүнийг өөрөөсөө холдуулах гэсэн дохио болно. Дохигч хүн гараа өмнөө барин даруй түргэн түргэн дохивол явж байгаа хүнийг дороо сууж бай хэмээсэн дохио болно. Хэрэв дохигч хүн гараараа өөр лүүгээ дохивол хүрээд ир! гэсэн үг болно. Энэ мэт олон төрлийн дохио байна. Энэ дохиог цөмийг анчин хүн мэдэж байх хэрэгтэй. Эдгээр дохиог мэдэхгүй бол хамгийн тулгамдсан давчим цагт болзол сахилгыг сүрхийгээр зөрчсөн хэрэг болно. Анчин хүн амьтныг буудахдаа ямар амьтан бэ гэдгийг заавал таньж байж буудахаар үл барам тэр амьтны чухам хаана нь хараалахаа мэдэж байж буудна. Түүнээс бус, модон дотор л чимээ гарах шиг байна, бодвол амьтан л байх гэсэн шиг тийм хуумгайгаар наагуурдан буудаж үл болно. Тэр чинь хүн ч явж байж болно. Иймд, амьтнаа заавал таньж, түүний хаана буудахыг мэдэж байж сая буудах нь анчин хүний заавал биелүүлэх хатуу журам болно. Аюултай анд зарим хүнийг явуулахгүй явдлууд гарна. Үүнийг эсэргүүцэж үл болно. Жишээ нь: Баавгайн ичээ олжээ гэхэд бид арван хүн байлаа ч гэсэн чухам хэнийг явуулахыг ахлагч маань мэдэн томилох болно. Хашир сайн, урьд баавгай агнаж явсан гурав орчмын сайн хүнийг томилно. Ер нь баавгайд олон хүн очих нь туйлын аюултай болно, сандрахдаа бие биеэ буудах аюул гардаг, сандраад баавгайд баригдах ч явдлууд аль олон тохиолдсон түүхтэй. 

	Баавгай агнахаар цөөн хүнийг томилоход түүнд оролцсонгүй гэж дургүйцэх хэрэггүй. Баавгай агнах нь нэгэнт амьтай холбоотой тул олон хүний амь насыг бодох хэрэгтэй. Энэ бол энгийн ямар нэгэн антай адилгүй тул тун ч болгоомжлох хэрэгтэй. Ялангуяа ичээний баавгай бол ил яваа баавгайнаас маш өөр, сүрхий аюултай тул улам ч болгоомжлох ёстой юм. Тэр ч байтугай ичээн дээр очиход зарим нэгэн тэсвэргүй аймтгай анчны бууны замгийг ахлагчаас хураан авдаг ч ёс бий. Хэрэв баавгайг алдаж буудан сандрах явдал гарвал олон хүн хамаагүй буудаад аюул гаргаж болно. Хэдийгээр агнах явдал нийт анчдын эрх боловч тийм аюултай үед нийтийн амийг хамгаалсан хэрэг болно. Энэ үед ахлагч буюу нөхдөдөө захирагдах ёстой болно. Мөн хамт явсан зарим нэгэн анчид ганцаараа алж агнаад зарим нэгэн алсан анг бусдаасаа нуун дарагдуулж өөрөө ашиглахыг бодох, бас зарим нэгэн нь өчнөөн төчнөөн буудаад алсангүй атлаа дэмий гайхуулан ийм тийм амьтныг алсан гэх зэргээр нэрэлхэн ярьдаг хүмүүс байдаг. Энэ бол анчин хүний сахилгыг зөрчиж байгаа хэрэг болно. Алдаж оносноо шударгаар л ярих ёстой юм. Анчин хүний сахилга батыг ингэж зөрчдөг хүнийг анчны бүрэлдэхүүнд оруулж үл болно. Тийм хүн бүх анчдыг хувь заяа тэдний ан авын ажилд хор саадыг учруулах болно. Иймд анд хамтран явахдаа хүнийг маш сайн судлах шилэх хэрэгтэй болно. Ёстой ганзага нийлсэн тийм шилдэг сайн чанарын хүмүүсийг анчны бүрэлдэхүүнд оруулж байвал зохино. Нэг нэгийнхээ үгнээс ер гаждаггүй нөхөрсөг сайн хүмүүс анчны хамт олны найдвартай гишүүн нь болж чадна. Тийм хүн ч анчин хүний маш хатуу журам дэглэм, сахилга батыг журамлан дагаж чадна. Ийм хүн анчин хүний үүргийг биелүүлж хамт олны хайрыг хүлээж, ангийн олон төрлийн туршлага аргуудыг гарамгай сурч, ангийн ажилд онцгой мэргэжин ан гөрөөнд дуртай олон мянган залуучуудаар өөрийгөө хүрээлүүлэн хашир сайн анчин болдог билээ. Манай залуу анчид, анчин хүний сахилга бат ба зарим онцлогуудыг сайтар мэдэх нь зүйтэй. 

	Жич, ой хөвчид явахдаа хамгийн анхаарах зүйл бол хэрэглэн яваа буугаа осолдох, хамаа бусаар буудах явдлыг хатуу цээрлэх хэрэгтэй, үүнээс гарах хор маш их аюултай болно. Ялангуяа хөвчид түймэр тавих, гал алдахаас болгоомжлох ёстой. Ой мод бол манай улсын эдийн засгийн чухал баялаг тул түүнийг галын аюулаас хамгаалах явдал анчин бүхний хүндэт үүрэг болно. Ан гөрөө хийж явахдаа анчин хүмүүс өөрсдөө түймэр алдахаас сэргийлэхээс гадна ер нь гал түймэртэй тэмцэгчид байх ёстой. Ан хийж явтал ойд түймэр гарвал ангийн ажлыг зогсоод түүнтэй тэмцэх, түймэр тавьсан эзнийг олох талаар арга хэмжээ авах хэрэгтэй. Энэ бол анчин хүний үүрэг мөн. Энэ талаар анчин хүмүүсийн уламжлан ирсэн эртний үгэнд дурдсан нь: «төрсөн сайхан нутагтаа түймэр тавьснаас, түлж асаасан гал дээрээ шээж унтраая гэсэн» байдаг. Ой модонд ялангуяа хавар, намрын цагт түймэр гарахдаа амархан байдаг. Өвлийн цагт их цастай байхад түймэр үл гарна. Тийм учир шөнө асаан байсан түүдэг галаас шатаагүй үлдсэн модоо өглөө явахдаа бөөгнүүлэн «Гал өөдрөг, гал өөд өө» гэж шатаагаад явдаг анчны хуучин заншил байдаг юм.

	 


ХАВСРАЛТ

	 

	I. МЭРГЭ ТӨЛӨГ, САН ТАХИЛГЫН УЧИР 

	Урьд анчид анд явахдаа элдэв мэргэ төлгө тавьж, сан тахилга үйлддэг байсан билээ. Дал шатаах, ангийн сан тавих, манхан тэнгэр тахих зэрэг нь маш дээр үеэс уламжлан үргэлжилсээр ирсэн бөгөөд, цөм балар эртний мухар сүсгийн үлдэгдэл илрэл мөн болохыг шууд хэлэх хэрэгтэй. 

	Балар эрт цагт нийгмийн хөгжил дорой, хүний мэдлэг чадвар бага байх үед анчид хааш яаж явбал ан их олдох учрыг мэдэж ядан, дал шатаах зэрэг мэргэ төлөг тавьдаг байсан ажээ. Шарын шашин Монголд дэлгэрээд, балар эртний тэр мухар сүсгийн арга барилыг улам гүнзгийрүүлэн зоос хаях, шоо орхих зэрэг бусад мэргэ төлгийн зүйлийг нэмж хэрэглүүлсэн байна.

	Түүнээс гадна, балар эртний хүмүүс алив анг уулын эзэн, ангийн тэнгэр мэдэж байдаг гэж буруу ойлгон, уул усны эзэн, савдаг, тэнгэр бурхныг тайтгаруулан гуйж ан гөрөөндөө их олз олохын тулд ангийн сан, манхан тэнгэр гэх мэтийн элдэв сан тахилгын зүйлийг зохион хэрэглэж, санаагаа хуурч байсан юм.

	Энэ бүх мэргэ төлөг, сан тахилгын язгуур гарал нь балар эртний бөөгийн мөргөлд хамаарагдах бөгөөд, сүүлийн үеийг хүртэл уламжлагдан хадгалагдаж ирсэн нь гагцхүү шарын шашны мунхруулах бодлогын үр дүн мөн. 

	Одоо үед мэргэ төлөг, сан тахилгын зэрэг мухар сүсэг, шашин шүтлэгийн холбогдолтой тийм зүйл манайд нэгэнт арилж байна. Тэдгээрийг эдүгээ гагцхүү түүх, угсаатны зүйн үүднээс сонирхон судлах болж байна. 

	Үүнд зарим сан, тахилын уншлагад ардын аман зохиолын хэл найруулгын уламжлал зэрэг хадгалагдан үлдсэн нь сонин байна. Иймд ангийн сан, манхан тэнгэр хоёрын үгийг дор сийрүүлэн судалгааны материал болгож хэвлүүлэв. 

	Үүнийг харин, хуучин янзаар нь сүсэг бишрэлийн зүйл болгон ойлгож хэрэглэх гэвэл ноцтой эндүүрэл болохыг онцлон тэмдэглээд, гагцхүү түүх, соёл, хэл зохиол, угсаатны зүйн судлалд зориулсан болохыг дахин давтан мэдэгдье. 

	 

	 

	АНГИЙН САН

	«Сэлгүүн агь, арц, гурил, тосоор өндөр уулын оргилоос энэ алтан даллага санг тавивал аливаа үйлс өөрөө бүтэх буй. 

	 

	Өндөр дээд хөх тэнгэр 

	Өргөн их алтан дэлхий

	Өгөөмөр баян Алтай, Хангай минь 

	Өвөртөө оршигч 

	Өлгийдөө бэлчигч

	Буга, согоо, булга, шилүүс

	Хөх чоно, хөндийн зээр 

	Хадны ирвэс, модны хэрэм 

	Хамаг ан гөрөөсний хишгийг өгөн соёрх оо... 

	Хурай хурай хурай

	Хан эзэнд минь 

	Хайрлуулан соёрх оо 

	Хань нөхдөд минь 

	Өмгөлүүлэн соёрх оо. 

	Хурай хурай хурай

	Ханилах олон нөхөд 

	Хатирах сайхан морийг

	Хайрлан соёрх оо. 

	Хурай хурай хурай 

	Үелэх сайхан нөхөд 

	Үүрэх сайхан буу 

	Аргамаг сайн морь 

	Алттай сайхан дээл 

	Амраг сайхан эр 

	Арслангийн сайхан хүч 

	Аймшиггүй зориг 

	Хурдан сайхан ухаан 

	Хурц сайхан мэс

	Хайрлан өршөөж,

	Харж тэтгэн соёрх оо. 

	Сүмбэр уул мэт бат 

	Сүн далай мэт дүүрэн 

	Навч мэт дэлгэрэнгүй 

	Наран мэт гэгээн 

	Саран мэт саруул 

	Сайхан жаргалтай болгон соёрх оо. 

	Хурай хурай хурай. 

	Дөрвөн зүг явах замыг

	Түдэн дөхөм болгон соёрх оо. 

	Найман зовхист явах замыг

	Найртай болгон соёрх оо. 

	Хурай хурай хурай

	Гучин гурван хөх тэнгэр

	Далан долоон өдөөн эх

	Хамаг их буян хишгийг

	Хайрлан соёрх оо. 

	Өршөөн соёрх оо. 

	Хурай хурай хурай

	 

	 

	МАНХАН ТЭНГЭРИЙН ТАХИЛГА

	Түүхийн мөнгөн биет

	Түг түмэн гөрөөсний эзэн манхан

	Алт мөнгөн биет манхан

	Ан гөрөөсний эзэн манхан. 

	Хас эрдэнэ биет манхан

	Хамаг гөрөөсний эзэн манхан

	Агсар хааны цусыг арилахын урьд 

	Арав хорийг өгөгч манхан 

	Хоромсогын цусыг арилахын урьд 

	Хорь гучийг өгөгч манхан

	Ороо гөрөөсийг

	Олом жирэм доогуур оруулагч манхан

	Өгөөмөр эзэн манхан

	Өчгийг минь сонсож

	Тогоонд үл багтах

	Толгойтыг өгөн соёрх оо

	Үүдэнд үл багтах

	Эвэртнийг өгөн соёрх оо.

	Хариулж үл болох

	Хандгай гөрөөснөөс өгөн соёрх оо. 

	Хазаарлаж үл болох

	Харт өтгөөс өгөн соёрх оо.

	Хөөж үл болох

	Хөх чононоос өгөн соёрх оо

	Хөтөлж үл болох

	Шар үнэгнээс өгөн соёрх оо. 

	Өгөөмөр манхан тэнгэр минь

	Улаан залмыг барьж байнам. 

	Урт сүүлт араатнаас өгөн соёрх оо. 

	Манхан минь. 

	
Олон өнгийн цалмыг барьж байнам 

	Оготор хоншоортоосоо өгөн соёрх оо. 

	Манхан минь. 

	Хажуугаар гарахыг

	Хариулж авчир

	Манхан минь

	Холдож очихыг

	Хориглож өршөө

	Манхан минь. 

	Урд хүний

	Улны дороос

	Улайтал ганзагалуул 

	Манхан минь

	Хойд хүний

	Хормой дороос

	Хотойтол ганзагалуул

	Манхан минь.

	Санаж суутал

	Салгаж өгнө үү

	Манхан минь

	Харж суутал

	Хаяж өгнө үү

	Манхан минь

	Эргэж явтал

	Эргүүлж өгнө үү

	Манхан минь

	Олзны үүдийг нээж

	Гарзын үүдийг хааж хайрлаг

	Манхан тэнгэр минь!

	Хурай хурай хурай». 

	 

	 

	2. ВАНГИЙН ОВОО

	Сэлэнгэ аймгийн нутаг Бүрэн хан уул (өвөрт нь Амарбаясгалант хийд байдаг)-аар гөрөөлж явахад Вангийн овоо гэж хоргодох шивээлэхэд тохиромжтой нууц бүхий байц сайхан хад чулуу сүндэрлэсэн нэг өндөрлөг бий. Энэ тухай би хэдэн үг хэлье. 

	Дээр яригдсаар ирсэн Очир начны хамтаар Бүрэн хан ууланд би олон удаа гөрөөлж явсан билээ. Тэгэхэд Очир гуайгаас энэхүү Вангийн овооны тухай над дэлгэрэнгүйгээр ярьж өгсөн юм. Түүний чухам ярьсан зүйлийг үгчлэн сийрүүлбэл ийн буюу: 

	
 

	«Манай эцэг Баань бол сайн анчин, сайн бөх, сайн усчин байсан тул хэзээд Бүрэн ханы ойролцоо, Сэлэнгэ гол дагуу нутагладаг байсан юм. Гэтэл аль он болохыг би одоо сайн мэдэхгүй байна. Бодвол Богдыг хаан ширээнд суухаас л өмнө юм сан, зуны нэг нарлаг сайхан халуун өдөр, манайд хоёр морин ачаатай, тус бүр дороо том хар богц тавьсан гурван хар хүн ирэв. Эд нарыг ажваас унасан морь, тохсон эмээл, өмссөн хувцасны зэрэг эдэлж хэрэглэж яваа юм бүхэн нь тун ч тохилог хүмүүс байна. 

	Манай эцэгтэй амар мэндийг мэдэлцэн улмаар залган ярилцах нь: Бид бол алс холын нутагтай анчин хүмүүс бөгөөд, таныг сайн анчин хүн гэж сонсоод, танай хамт хэд хоног гөрөөлөхөөр гарч ирэв, гэх зэрэг ярилцан, богцноосоо лонхтой архи авчирч манай эцэгт өгөв. Манай эцэг угаас архинд дуртай хүн байсан тул уу уусаар ам халамцан тэр өдөртөө анд явахаар шийдвэрлэн нэгэн нутгийн нэртэй сайн анчин Цэвэгдорж, Дарьзав гэдэг хоёр хүнийг авчирч, цөм хамтран намайг хүртэл дагуулан Бүрэн ханыг чиглэн агнахаар явлаа. Угаасаа бид нар цөм усчин хүмүүс болох тул төвөг ч үгүй Сэлэнгийг гуя онгоцоор гатлан цааш явлаа. (гуя онгоц гэгч нь тал говь газрын мал усалдаг модон онгоц шиг хоёрыг холбож, хойд хоёр үзүүр дээр нь нэг хүн зогсож урт нарийн модоор тэр их гүн усны ёроолыг хүртэл хатган залж явдаг юм) 

	Бид нар явсаар нэгэн нууц бүхий аятайхан газар отог авч буудаллан, өдөр бүр шахам гөрөөлдөг ажилтай боллоо. Үл таних гурван хүн маань заримдаа гөрөөчин, заримдаа хулгайч юм шиг солиг саармаг үг ярьдаг байлаа. Үл таних гурван нөхрийн маань хоёр нь удаан түргэн хугацаагаар ээлжлэн явж идэх, уух зэрэг элдвийг авчирдаг. Чухам хаанаас тэгж авчирдаг болохыг бид үл мэднэ. Ердөө л явдаггүй нэг хар хүн байсан бөгөөд, энэ нь тэдний толгойлогч нь бололтой үзэгддэг билээ.

	Эд нарын хойш урагш явахад нь манай эцэг бид хоёр л ус гаргаж өгдөг байсан юм. Үүнчлэн байсаар 2 сар шахам боллоо. Нэг өдөр манай эцэг бид хоёрыг заа та хоёр хэд хоног гэртээ харьж, амарч байсугай. Харин бид нарыг сурагласан холын бололтой 2-3 лам хүмүүс ирвэл тэд нарыг тун түргэн ус гаргаад, та хоёр газарчлан хамт ирээрэй гэж бид хоёрыг буцаав. Эцэг бид хоёр гэртээ харьж ирээд хэд хонов. Нэг өдөр намайг  эзгүй байхад мөнөөх захисан хоёр лам нь ирснийг манай эцэг дагуулан Сэлэнгийг гаталгаж өнөөх хүмүүс дээрээ очжээ. Би маргааш нь хүрч очсон билээ. 

	Энэ үеэр хуучин, шинэ хэдэн хүмүүсийн дээр бидний хэд нийлээд арав шахам хүмүүс болж тэндээ хэд хонов. Энэ завсар Цэвэгдорж гуай манай эцэг Баань нарын хэлэх нь энэ саяын ирсэн нэг намхан ламыг өнөөх юманд явдаггүй, анд дуртай хар хүн маань харин барин авч үнсэлдэв хэмээн ярьж байсан билээ. Энэ хэд хоногт бид анд явдаг, тэр хар, лам хоёр хүн маань нэг л их зөвлөгөөн болоод байгаа шиг үзэгддэг. Заримдаа өнөөх саяын ирсэн лам нь юм бичээд л байдаг сан. Гэтэл нэг өдөр эд нар маань бүрмөсөн явах болж юм хүмээ төхөөрөн мордов. Бид ч дагалдан явсаар Сэлэнгийн тавилангаар гаталж манай гэрт буудаллан цай, хоол идэх уух зэргээр түр амарч байгаад цаашаа бүрмөсөн явсан билээ. Эд нарыг манай эцэг нэлээд хол үдэж гаргаж өгөөд, оройхон ирэхдээ манай эцгийн хэлэх нь энэ хүмүүс чинь анчин, хулгайч алин ч биш, харин 3 хар хүний доторх анд дуртай, зан ааш сайхантай, зузаавтар хар хүн нь Дайчин ван Ханддорж, нөгөө юм бичээд л байдаг лам нь их шавийн Цэрэнчимэд Да лам гэдэг хоёр хүн юм гэнэ. Орос улсын их эзэн баатар цагаан хаанд бараалхахаар яваа юм гэнэ. Харин энэ учрыг цаашаа хэлээд байх хэрэггүй хэмээв. Эд нар нь ер нь даан ч сайхан тохилог хүмүүс байсан юм хэмээн манай эцэг нэлээд ам халмаг буцаж ирсэн билээ. Дараа нэг сонсоход, Товхон ханы зүүн суга болох Орихын голоор нутаглаж байсан Номон ханы шавийн Доригжав бичээчийн гэдэг айлд хоноод, цаашаа явсан замд нь Дайчин ван Ханддорж, Эрдэнэ шанзвын яамны Да лам Цэрэнчимэд нарыг урьд хэд хэдэн удаа үзэж таних болсон Эрдэнэ ван Намсрайн хошууны Галсан хиа гэдэг хүн тохиолдсоноо ярьж, байсан гэдэг. 

	Үүнээс хойш ер сураг чимээгүй болсон юм. Гэтэл Богдыг хаан ширээнд залснаас л хойш Цэрэнчимэд Да лам, Дайчин ван Ханддорж, Харчин гүн эрдэмтэн Хайсүн нарын 3 хүн Автономит засгийг байгуулсан юм гэнэ хэмээн ярилцах болсон билээ. 

	Үүнээс нэлээд хойно харин нэг өдөр Дайчин ван Ханддорж маань ёстой нэг хэдэн анчин хүмүүсийн хамтаар олон морин ачаатай ирж урьд удтал гөрөөлж байсан нутаг дээрээ очиж хэдэн өдөр үргэлжлэн гөрөөлж байгаад урд өвөрт нь отоглон байсан нэгэн өндрийн оргил дээр том том чулуугаар овоо босгож, түүн дээрээ найрлаж байгаад, манай эцэг Баань, Цэвэгдорж, Дарьжав нарын гурван хүнд эмээл хазаар бүхий анд унах сайн морь тус бүр нэгийг, дээлийн торго ба боов чихрийн зэрэг юмны хамтаар шагнасан юм. 

	Харин Дайчин ван Ханддорж, да лам Цэрэнчимэд нар нь манжаас тусгаарлах их ажлыг нууцаар хийхийн тулд, ингэж уул хадаар хоргодон ядарч, зүдэрч явсан юм байжээ. Тэд нарын тэр үед орхисон архины шилнүүдийн хагархай одоо болтол хэвээрээ байна. 

	Манай эцэгт шагнасан ангийн цагаан морийг сүүлдээ би унаж явсаар үхүүлээд толгойг нь энэ овоон дээр авчирч тавьсан нь тэр билээ» 

	 

	хэмээн адууны нэгэн хувхай толгойг зааж явдаг юм. 

	Энэ сайхан яриаг Вангийн овоотын түүгээр гөрөөлөн явах бүрдээ Очир гуай над ярьдаг сан. 

	Монгол эх орныхоо төрийн тусгаар тогтнолыг сэргээн мандуулах зорилгоор харь манжийн харгис ноёрхлыг түлхэн унагаахын төлөө идэвхтэй самбаатай тэмцэн зүтгэж, Автономит Монгол улсыг анх байгуулахад тэргүүлэн оролцсон дайчин Ван Ханддорж нар зэргэлдээ хөрш Орос орноос тусламж олохоор явахдаа энэ их антай сайхан ууланд тус нутгийн сайн анчдаар газарчлуулан бүгж, төрийн их хэргийг үйлдэх бэлтгэл хийж байсан бөгөөд, хожим нь зорьсон хэргээ бүтээж ирээд уг газартаа дурсгалын овоо босгож үлдээсэн зэргийн бодит дурсгалын зүйлийг үзэж сонсохдоо их л сонин сайхан санагдан байлаа.

	 

	 

	3. АРДЫН ЗАСГИЙН ҮЕ (40 ЖИЛ)-Д АНГИЙН ТАЛААР ГАРСАН ЗАРИМ ЧУХАЛ ХУУЛЬ ДҮРЭМ 

	Зүй нь ардын хувьсгалт засаг мандсан эхний үеэс эхлэн энэхүү ангийн талаар гарсан удаа дараагийн арга хэмжээнүүдийг дэс дараалан жагсааж тодорхойлбол зохих боловч тэр бүр дав дээр үл олдох тул арга буюу зөвхөн одоогийн дагаж шийтгүүлэн байгаа чухал тогтоол ба ангийн хуулийн зарим зүйлүүдийн буюу, ан агнуурын ажлыг журамтай болгох арга хэмжээний тухай Бүгд Найрамдах Монгол Ард Улсын Сайд нарын Зөвлөл ба Монгол Ардын Хувьсгалт Намын Төв Хорооны 1960 оны 7-р сарын 19-ний өдөр гаргасан 320/230 тоот тогтоолд:

	 

	1. Өөрсдийн эзэмшсэн нутаг дэвсгэр дээр анг зохистойгоор агнах. Ашигтай ан амьтдыг үржүүлэх, ангийн үс, мах бэлтгэх улсын төлөвлөгөөг биелүүлэх явдлыг хөдөө аж ахуйн нэгдэл, сангийн аж ахуйнуудад хариуцуулжээ. 

	2. Улсын бэлтгэлийн төлөвлөгөөг биелүүлэх, ангийн хууль зөрчих явдалтай тэмцэх. Ашигтай амьтдыг хамгаалан олшруулах зэрэг ажлыг зохион байгуулахад туслалцуулах зорилгоор хөдөө аж ахуйн нэгдэл, сангийн аж ахуй, аймгуудын төв, хотуудад ангийн бригадыг тус тус байгуулахаар заажээ. 

	 

	Мөн энэ тогтоолын 13-т Улсын их сургуулиас 1961—1965 онуудад 30-аас доошгүй оюутныг ангийн үс ба агнуурын мэргэжилтэн болгон төгсгөж, Хөдөө Аж Ахуйн Яамны мэдэлд шилжүүлэхийг улсын их сургуульд даалгажээ. 

	Үүнчлэн энэхүү тогтоол дээр ангийн талаар олон сайхан зүйлүүдийг заан тогтоосон байна. Үүнээс гадна манай нам, засгаас өөрийн орны дотор хэзээнээсээ нааш эдийн засгийн талаар ихээхэн ач холбогдол бүхий олон төрлийн ан амьтдын ба анчдын талаар зүйл зүйлийн арга хэмжээг удаа дараалан авсаар иржээ. 

	1958 онд сайн анчдын анхдугаар зөвлөгөөнийг зориуд зарлан хуралдуулж, тэдний зарим нэгэн сайчуудыг тус улсын одон медалиар хүртэл шагнаж урамшуулсны дээр энэ завсар анчдын нийгэмлэгийг сайн дурын үндсэн дээр байгуулж, түүний бүх ажлыг эрхлэн явуулах тусгай орон тоо бүхий газрыг Хөдөө Аж Ахуйн Яаманд зориуд байгуулан ажиллуулсны үрээр манай улсын дотор одоо 15 000 гишүүдийг хамарсан 385 ангийн бригадууд ажиллаж байна. 

	 

	Бүгд Найрамдах Монгол Ард Улсын Ардын Их Хурлын Тэргүүлэгчдийн, 1961 онд батлагдсан Бүгд Найрамдах Монгол Ард Улсын ангийн хуулийг одоо тус улсын нутаг дэвсгэр дээр журамлан дагаж шийтгүүлэн явна аа. Энэ хуульд:

	 

	1. Тус улсын нутаг дэвсгэр дээр оршдог ан амьтан, жигүүртэн шувуу, загасны баялгууд цөм улс нийгмийн өмч юм. 

	2. Ан амьтныг шинжлэх ухааны судалгаатайгаар улс ардын аж ахуйн төлөвлөгөөнд зохицуулан ангийн хуулийн дагуу агнуулж байвал зохино. 

	3. Дэлхий дахинд ба манай оронд ховордож байгаа Тахь тэргүүтэй ан амьтан ба шувуу зэрэг нэр бүхий амьтныг энэ хуулиар дархан цаазтай амьтан болгожээ. 

	4. Манай улсын нутаг дээр гадаад дотоодын ямар нэгэн хүмүүс агнах эрхийн хуудасгүйгээр чононоос бусад анг агнаж үл болно. 

	5. Ямар нэгэн амьтдыг ямар ч нэгэн зорилгогүйгээр агнаж хаях явдлыг цаазалжээ. 

	6. Зарим нэгэн цаазтай амьтнаас улс нийгмийн хэрэгцээ буюу эрдэм шинжилгээний ажилд зориулан агнах буюу, дархлагдсан нутаг дэвсгэр дээр ан хийх, загас барих, амьтныг амьдаар нь барих, бусад орнуудаас жуулчлан ирж ан хийх, зарим ховордож байгаа амьтныг цаазалж хориглох асуудлыг Сайд нарын Зөвлөлийн тогтоолоор гүйцэтгэнэ. 

	7. Ан амьтан ба жигүүртэн шувуу агнах, загас барих хугацааг амьтан бүрийн төрөн үржих буюу, арьс махыг гүйцэх цаг үеэр нь тохируулан заасан байна. 

	8. Чоно бол гэрийн тэжээмэл мал буюу хангай хөвчийн аль зэлүүд ойгоор ямар ч хамгаалалтгүй оршдог олон төрлийн ан амьтанд хор хөнөөл учруулах зэргээр, эдийн засагт багагүй хохирлыг үзүүлдгээр нь түүнийг бүхэл жилдээ агнах зөвшөөрлийг олгожээ.

	9. Ямар нэгэн ан амьтныг агнахдаа занга, сааль тавих, буу сойх, усанд хор хаях, дэлбэрэх бодис, их бага хэмжээний тор, гувчуур хэрэглэх, тарвага ба бусад ашигтай мэрэгчдийн нүх, ичээ ухаж эвдэх, ус цутгах, утах, шувууны үүр өндгийг сүйтгэх зэрэг хүйс тэмтрэн устгах зэрэг хортой арга хэрэглэж агнахыг цаазалжээ. 

	12. Тус улсын иргэн буюу гадаадын харьяат нараас ангийн хуульд заасан журмыг зөрчвөл эрүүгийн хариуцлага хүлээлгэхээр заажээ.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	 


1963 оны хэвлэлийн Хэвлэн нийтлэлийн мэдээлэл

	 

	БНМАУ-ын Гадаад, Худалдааны Яамны Дэргэдэх гадаадын жуулчдыг үйлчлэх газар (Жуулчин)

	 

	Ж. ДАМДИН

	 

	БУУРАЛ АНЧНЫ ТЭМДЭГЛЭЛ

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО 

	УЛААНБААТАР

	1963 ОН

	
 

	Найруулан зассан С. Бадамхатан, Н. Шархүү

	Техник редактор Г. Долгоржав

	Хянагч Н. Санжмятав, Д. Эрдэнэчимэг

	 

	Хэвлэлтэд 1962 оны 6-р сарын 10-ны өдөр

	 

	Хэв. хуудас 3,75 

	Хэв нэгж хуудас 6,15. 

	Цаасны хэмжээ 84х108 1/32. 

	 

	Хэвлэсэн тоо 10000. 

	 

	Б—07852 

	Зах 354

	 

	Сүхбаатарын нэрэмжит хэвлэлийн комбинат

	Улаанбаатар, Сүхбаатарын талбай 2.

